Китабны жазыб жараштыргъан Отарланы Хизир Шайбанны жашы

Сагъыш этейик, кеч болгъунчу...
Миллетге сёз
Намазны бек къысхасы
          Ийман этерик эдим, алай, гюняхларым кёпдюле да, болурму манга кечгинлик?
          Гюняхлагъа уллу кёллюлюкден къоркъуу 
          Таубаны шартлары
          Эм уллу тауба
          Кечерми мени Аллах?
          Тауба-намаз
          Аманлыкъны тутхан, гюняхчы нёгерлерим къоймайдыла мени
          Ала мени халек этерге айтадыла
          Дин эгечлериме
          Таубагъа къайтханлагъа бек керекли хукмула
          Гюнях - таубаны юсюнден сёзню бошай
Дууаны юсюнден сёз
          Муслийман адамны эм уллу кючю, эм уллу саууту - дууады
          Къаллай заманлада, къалла й жерледе эмда не халда дууа къабыл болургъа болады
          Ийманны шартларындан бири
Ислам динден башханы излеген таулулагъа
Ачыкъ жюрек бла къуллукъ эт уллу аллаха
Горча бла Абдуллах
Дин назмула
Хурметли окъуучула!
Бюгюн хар бир сагъыш эткен адам тегеректеги адам улуну къылыгъы, орталарында низамы терсине айланыб, осалгъа къалыб баргъанын эслерикти.

Миллетни ойгъан бузукълукъ биринчи имансызлыкътан чыгъады. Аллахны болушлугъу бла бу жазманы жарыштырыргъа кюрешген Отарланы Хызыр ангылагъанга кере тауулу миллет иман жолгъа турмаса арталлыда тозураб, эриб жокъну орнуна болуб къалыргъа боллукъту. Ол акъылдан «Сагъыш этейик кеч болгъунчу»- деген бу китапны жараштырып миллетине жетдирирге ниет эткенди. Адамны терен, елюм жукъудан уятыргъа кюрешкенча, Хызыр бу китапта биринчи сезле бла миллтин уятыргъа, Аллахына чакъырыргъа кюрешеди, къысхасы бла намазны кергюстеди.

Бюгюнде саулайда миллетибизни юсюнде болгъан биттеу къыйынлыкъла ачыу - жарсыуула барысыда бизни гюняхларыбыздан, иман къарыусузлугъубуздан чыкъкъанын эм да биз аякъ юсге туруп айнап башлар ючюн биринчиден «Таубагъа» къайтып Аллахны оноуна сыйыныб жашаргъа керек болгъаныны юсюнден къысхасы бла ачыкътан айтады.

Кеп адам «дуа» деген сезню елген жерде эштеди алай аны юсюнден кеп билмейди. Аны себепли бу китаб дуаны магъанасын эм низамын ачыкълайды.

Тюрлю-тюрлю етюрюк динлени жайгъан санаусуз къурулушла бюгюнлюкдте уугъа чыкъгъанча адамланы жанларын марайдыла, алдаб кеслерине къошаргъа умут этедиле. Бизни миллетни ичинде алагъа алданганла тюбейдиле. Тюрлю-тюрлю басмала тау тилге кечюрюлюб жайыладыла. Ол затланы эслегенлеге, алданыб терсине кеткенлеге къысхасы бла бу китапта сез айтылады. Ислам динни ачыкъ жюректен тутаргъа керек болгъаныны юсюнден да насихат этеди. Эм аламаты уа бу китапта Мечиланы Кязимни бир къауум дин назмуларын келтиреди.

Хызыр, Ислам дин ючюн,сюйген миллети ючюн жюреги жанганын букътуралмай, къамичи бла бетге ургъанлай кертини ачыкъ жюректен айтады эм да «Абдуллах бла Горча» деген къысха хапар бла бюгюнгю кюнню халисин белгилейди.

------------------------

Бу китабны басмаларгъа: Къабарты-Малкъарны муслиманларыны дин идарасыны къадисы Атмурзаланы Тахир болушханды.

Къабыл керюб, алгъышлаб: «Аллах бу китапны хар бир таулу адамгъа окъургъа насыб этсин. Окъугъангъа жашаунда бу китапта айтылгъан бла жашаргъа насыб берсин! Бу китапта айтылгъан затла малкъар тилде биринчи кере басмаланадыла. Мындан ары да Аллах онг берсин, бу китапны жараштыргъанга, миллетибизни тилинде кеп ахшы дин китапланы басмаларгъа. Аллах ыразы болсун бу китапны жараштырыргъа эм да басмаларгъа, сезю бла да мюлкю бла да, болушхан хар бир муслиманнга» - дегенни айтханды.

Унутма, сен ёлюмню унутханлыкъгъа, ёлюм cени унутмайды. Ол кюнюнге иги хазырлан!
Бу китапны хазырларгъа эмда басмаларгъа болушхан къарындаш-эгечлерибиз ючюн дууа этеригизни тилейбиз.
Аллах ыразы болсун!
Аллах сени тюз жолгьа салсын! Битеу билим бир Аллахдады. Битеу махтау, битеу сый Уллу Аллахха!
Салауат сыйлы файгъамбаргъа эмда аны огъурлу юйюрюне, жёнгерлерине!
Ассаляму гъалейкум уа рахматуллахи уа баракятух.

Аминь!

Бисмилляхи ар-Рахмани ар-Рахим
« Я Аллахым, Сен мени жюрегими ач,
Тилими эркин эт,
Бу адамла мени сёзлерими ангыларча эт!» 
«Та Ха», 26-28

 
МИЛЛЕТГЕ СЁЗ
Аллахны сыйлы келечиси Мухаммад-файгъамбар
(Аллахны саламы анга болсун): 

«Аллах кимни сюйсе да, аны кёкюрегин Ислам дин-нге ачады, жюрегине ийман салады, дуниядан келген ауруулагъа эмда палахлагъа кёзюн ачады, аладан дарман береди, Кесинден кечгинлик тилерге - тауба этерге, юйретеди. Эм акъыллы - ёлюр кюнюн унутмагъан адамды», - дегенни айтханды. 
Бухари эмда Муслим келтиредиле.

Битеу махтау, битеу сый Уллу Аллахха! Аны сыйлы келечисине салауат, салам аны юйюрюне, сахабларына да!

Ассаляму гъалейкум уа рахматуллахи уа баракятху!

Эй таулу, тохта, ашыкъма, сангады бу сёз! Бу къагъытны бир окъу, сора сагъыш эт, уллу кёллю болма! Нек?! Сёз сени сабийлеринги, къарындаш-эгечлеринги, жууукъ-ахлуларынгы, миллетинги юсюнден барады, кёз ач, тирил, кертини тут деген магъанада айтылады.

Эй таулу, билемисе сен кертини? Кертиси уа алайды: неда биз, бюгюнлюкде тюз жолгъа, керти жолгъа тохтап, айнып, кётюрюлюп башлайбыз, неда, баргъаныбыз бла барып, Аллахны аллында ол къабыллыкъ къауумдан тергелип, эки дунияда да уллу къыйынлыкъгъа къаллыкъбыз. Сайла кесинг...

Эй таулу, кесинг сейир этесе, заман асыры терк баргъандан, бир затха да жетишалмагъанынга. Кертиди, сейир этерчады. Заманны терклиги - Ахырзаманны шартларындан бириди.

Эй таулу, кертиди, заман бек азды, ашыгъыргъа керекди! Къарап-къарагъынчы, адамла жашдан къарт болуп барадыла, тюнене тёгерегингде айланнганла - бюгюн жокъ - къабырдадыла. Къутургъан ырхы жагъаны сермеп элтгенча, заман да, бир кишини, бир затны аямай, сюреди къайтмаз жолда.

Эй таулу, керти дуния жууукъдан-жууукъ бола келеди! Жаханимни оту тёппенги къыздырады, сени чурукъ бауларынг къабыр чунгурунга салыннгандыла... Сен а айланаса, ёлюр кюнюнгю унутуп, жердеги борчунга уллу кёллю болуп. Ийнан сен ол затха, сен ёллюгюнгю унутханлыкъгъа, ёлюм сени унутмайды, ол сени марап турады. Ол сени сакъламагъан заманынгда тутарыкъды, сора сен ычхыналмазса аны къолундан... Эй жарлы жан, кесинге уллу кёллю болгъан жан! Сен жолоучуса: узакъ жолгъа азыгъы-нгы, башха кереклинги хазыр эт. Сени Аллах бу дуниягъа деп жаратмагъанды - сен ахыратны жашаучусуса! Андады сени керти журтунг! Андады сени керти юйюрюнг!

Ол керти дунияды - сен турлукъ жер! Алай ары жол узакъды, сен а хазырланнганмыса ол жолгъа? Аны юсюнден тынгылы билирге сюе эсенг, межгитге бар.

Эй таулу, иймансызны жукъусу - ёлюр жукъуду - уян. Жашауунгу зырафына ётдюрюрге сенде заман къалмагъанды. Кесинге жанынг аурумай эсе да, балаларынга жан аурут. Болады санга эндиге дери жахил жашауунгу гюняхы. Тазаланыргъа заманынг болгъанды.

Эй таулу, сен адамса! Жаланда ашаргъа бла ичергеми келгенсе сен бу дуниягъа?! Сен хайыуан тюйюлсе!

Аллах, санга адам сыфат берип, жюрегинге ийман салгъанды, сен а шукур этмейсе Уллу Аллахха. Сени Аллахха шукурунг, сени ийман ишлеринг - Аллах сенден аны излейди.

Сен бу дуниягъа ийман этерге, Аллаху Тагълягъа къуллукъ этерге келгенсе. Къуллугъунга кёре - саугъанг!

Эй таулу, ашыкъ Аллахынгы айтханын этерге! Аллахны айтханын этсенг, табарса Аны ыразылыгъын. Аллах санга ыразы болса, кирирсе Жаннетге. Унутма, эртте-кеч болса да, сен тохтарса Уллу Аллахны аллында эмда тутарса жууап жашауунг ючюн! 
Эй таулу, сен бил, унутма: Уллу Аллах, Ислам динден башха, бир динни да къабыл этмейди! Ислам динни кереклисича тутмай, муслийман болмай, бир адам да, бир миллет да тапмаз Аллахдан ахшылыкъ. Жаланда Ислам дин ачарыкъды сени алынгда Жаннетни эшиклерин. Ислам динни тышындагъын барысын да ёчюлмеген от тенгиз жутарыкъды. 

Алайды да, ахшы жан, биринчиден кесинги, ызы бла юйюрюнгю, жууукъ-ахлунгу, къоншунгу, миллетинги Ислам диннге чакъыр, Жаханим отдан къутулургъа изле. Сени сабийинг бармагъын ачытса, сени жюрегинг аны кётюрмейди. Энди уа кёзюнге бир кёргюзт, сени ол сюйген адамынг сени кёзюнгде уллу къыйынлыкъ сынап башласа... 

Ишни алай боллугъун сюймей эсенг, бюгюнлюкде, жанынг сауда, ийман буюргъанча ишлерге керексе. Ислам дин женгил динди, ол адам кётюралмагъанны борч этмейди. 

Эй таулу, Ислам дин - ол Аллахны ишиди, Аллахны иши уа жаланда хорлагъан этеди. Сен бу динни къаты тутсанг, жашауунгу мутхуз этген битеу ачыу палахланы хорларыкъса.

Ислам - эки дунияны насыбыды. Аны тамыры, Жаннет эшикни ачхычы - Ийман-шахадатды. Уллу Аллах не зат жаратхан эсе да, жаны болгьан, жаны болмагъан, битеу дунияла барысы да Аллахны бирлигине шагъатлыкь этедиле. Алайды да, сен аны жюрегинг-ден да, тилингден да кетерме. Нек десенг - сен адамса, санга ол энчи борчду. Ма бу сёзледиле сени эки дунияда да насыбынг: 

Ля иляха илля Ллах Мухаммадан 
расулю Ллах.
Магъанасы: бир Аллахдан сора, башха Аллах жокъду, Мухаммад файгъамбар Аны къулуду эм келечисиди. Бу сёзлени магъанасы: Бир Аллахдан сора, башха Аллах жокъду. Аллахны шариатындан сора, башха шариат жокъду. Аллахха бойсунмагъаннга бойсунуу жокъду. Жаланда бир Аллахха табыныу. Жаланда бир Аллахдан тилеу. Жаланда бир Аллахдан къоркъуу.

Ма бу сёзлени жюрегингде жазсанг, жашауунгу байрагъында кётюрсенг, бу сёзледен чыкъмай жашасанг, - болмаз сенден насыплы, сенден бай, сенден сыйлы эки дунияда да! 

Эй таулу, сени муслийман болгъанынгы шагъаты - намазды.

Муслийманны иймансыздан намаз айырады. Сен намаз этерге керексе. Уллу Аллах адам улугъа намазны къаты борч этгенди.
Намазгьа уллу кёллю болсанг неда намазынгы къойсанг - эки дунияда да келлик кюнню кёзюнге кёргюзт. Алты тюрлю-тюрлю къыйынлыкъла сени тёгерегингден алырла:

1-чи: болмаз санга жашауунгда насып эм берекет;

2-чи: намазы болмагъанны бети - къара. Динни тутхан адамны, кесини бети ариулугъундан сора да, бетинде бир башха ариулугъу барды ол - нюрдю, намаз этмесенг, болмаз сени бетингде ол къолайлыкъ;

3-чю: намазынг болмаса, бир ахшы ишинг ючюн да болмаз санга Аллахдан ахшылыкъ. Кече да, кюн да, садакъа юлешип, адамланы ашатып, кийиндирип, ёксюзлени кечиндирип турсанг да, тохтамай, Къуран окъуп, башха не кёп иги ишле этип турсанг да, тапмазса Уллу Аллахдан букъу тенгли бир ыразылыкъ;

4-чю: намазы болмагъанны тилегин Аллах къабыл этмейди;

5-чи: намаз этмесенг, хар бир жаны болгъан сенден жийиргенеди эмда битеу жаны болгъан, болмагъан да, жаныуар, хайыуан, къурт-къумурсха, таш-агъач, терек, кёкле, жерле, битеу санга кече-кюн да къаргъыш этедиле. “Уллу Аллах! Сен бизни бу аман адамдан бир къутулт”, - деп, дууа этедиле.

6-чы: Аллахны сюйген хар бир огъурлу, ийманлы адам намаз этеди. Жаланда аладыла Аллахны ыразылыгъын табарыкъла, аны себепли аладан болургъа ашыкъ. Алай болмаса уа, болмаз санга муслийманланы дууаларындан юлюш. Сен алайлай ёлюп кетсенг, окъулгъан жаназыдан, дууаладан болмаз санга бир тюрлю бир хайыр!

Уллу кёллю болуп, намаз этмегенни, намазын къойгъан адамны, намаз этип, алай намазларына уллу кёллю болуп, сюйсе - этип, сюйсе - этмей, эте туруп, тынгылы этмей, хырт-мырт этген адамланы эки дунияда да онбеш къыйынлыкъ сакълайды.

Аладан:

Алты тюрлю къыйынлыкъны адам бу дунияда сынарыкъды;

Юч тюрлюсюн жан бере туруп кёрлюкдю; 

Юч тюрлюсюн къабыр азапда чегерикди; 

Юч тюрлюсюнден Къыямат Кюн къабырдан тириле туруп ачырыкъды;

Бу дунияда сынарыкъ алты тюрлю къыйынлыкъ быладыла:

1. Берекети къуруйду.

2. Бетини нюрю, къолайлыгъы къорайды.

3. Аллах бир тюрлю бир иги аламат ишин къабыл этмейди.

4. Дууалары кёкге жетмейдиле. 

5. Хар бир жаны болгъан быллай адамны кёрюп болмайды. 

6. Не огъурлу, не ийманлы адамланы да бу адам ючюн этген дууалары къабыл болмайды.

Жан бере туруп, кёрлюк къыйынлыкълары уа быладыла:

1. Бедишге къалып, налатлы болуп ёледи.

2. Ач болуп ёледи.

3. Битеу тенгизлени сууларын ичсе да, къаналмазча, алай суусап болуп ёледи.

Къабырда сынарыкъ къыйынлыкълары уа быладыла:

1. Къабыр бу адамны иегилери бир бирлерине киргинчиге дери къысады. 

2. Аллай тар къабырны ичи отдан толады эм, мыдых болуп, ючюлмей турады. Аны иссилигинден ташла эрийдиле. Ол отну кюйдюргенин къабырдагъы толу сезип, уллу азаб сынайды.

3. Къабыргъа Чыгыр Батыр деген жилян киреди эм къыйнап башлайды. Эрттен намазы болмагъанны тюш намазгъа дери, тюш намазы болмагъанны экиндиге дери, экинди намазы болмагъанны ашхамгъа дери, жассы намазы болмагъанны тангнга дери тохтамай тюйгенлей турады. Ол жилян къуйругъу бла ургъан заманда, адам жетмиш жингирикге дери жер тюбюне кирир деп айтылады хадиследе.

Къыямат кюн къабырдан чыгъа туруп сынарыкъ къыйынлыкълары быладыла:

1. Мёлекле, аякъларындан тутуп, бу адамны бети бла къызгъан от мыдыхланы юсю бла сюйреп элтирикдиле.

2. Уллу Аллах муну бетине ачыуланып къарарыкъды, ол заманда адамны бетинден эти кетип, бет сюеклери ачыллыкъды.

3. Мынга этилген осал оноу бир кишиге этилмез, ызы бла буйрукъ келир, сора кирир бу жарлы Жаханимни ёчюлмеген отуна, турур анда, не жашап жашаялмай, не тёзюп тёзалмай, не ёлюп ёлалмай, дуниясында жашаргъа термилгенча, термилир, ёлюп, къара жер болургъа, алай тапмаз кесине жан аурутхан нёгер, къалыр ол халда санаусуз ёмюрлеге.

Аллахны сыйлы файгъамбары, огъурлу Мухаммад, Аллахны саламы анга болсун, былай айтханды:

“Эрттен намазны къойгъанны бетинден нюрю кетер. Тюш намазны къойгъанны ырысхы, ашы-сууундан берекети кетер. Экинди намазны къойгъанны санындан кючю кетер. Ашхам намазны къойгъанны къыйыныны хайыры кетер. Кече намазын къойгъанны жукъусуну ырахатлыгъы, жюрегини тынчлыгъы, кечесини къоркъуусузлугъу кетерле”, - деп, Бухари кесини хадис китапларында келтиреди.

Алайды да, багъалы къарындаш эм эгеч, кеси кесигизге, жан аурутугъуз, намазларыгъызгъа къаты болугъуз. Алай эндиге дери намазгъа тохтамагъан эсегиз - намаз этерге къыстау ашыгъыгъыз.

Намаз женгилди, сен анга юйренсенг, сен ансыз болалмазса. Ол дарманды, насыпды, эки дунияны да жарыгъыды!

Эй таулу, кесинги алдама, жалгъан умут бла намаз ючюн жу-уапдан къутулур акъыл этме. Ол дунияда намазы болмагъан бла сёлеширик тюйюлдюле, ёлгени бла отха киргени тенг боллукъду. 
Ол сени намаздан чакъыргъан адамладан къач, ала адам _сыфатлы шайтанладыла.
Эй таулу, Аллах санга мюлкюнгден закят чыгъарыргъа борч этгенди. Амалынг бар эсе, аны тёлерге керексе. Бюгюнлюкде бай муслийманла байлыкъларындан закят-садакъа тёлеселе эдиле, жер юсюнде жарлы муслийман болмаз эди. Ала аны ючюн уллу жууап тутарыкъдыла, нек дегенде байлыкъ - ол Аллахдан къадарды, аны Аллах сынаугъа береди. Хар бир байлыкъгъа Аллаху Тагъаля жарлыны, къарыусузну юлюшюн салады, сора ол юлюшню чыгъарып бер деп буюрады, - аны бла алайда сени бойсунууунга къарайды, алай эркинликни уа кесинге береди. Тёлесенг - насыбынг, тёлемесенг - ёмюрюнгде болмаз ашынг да, сууунг да - берекетинг. Ёлсенг а - толур жаханим от сенден, сора сен андан чыкъмазса бир заманда да! Сагьыш эт!

Оразаны юсюнден сен билесе. Ораза тутаргъа амалы, саулугъу болуп, аны борчлугъун билип, ораза тутмагъанланы Ислам дин бла бир тюрлю ишлери жокъду. Ала къачадыла Уллу Аллахдан, кеслерин къутуллукъ сунуп, алай Аллах аланы эртте къойгъанды. 

...Амал тапсанг, жашауунгда бир кере хадж къылыргъа санга борчду. Унутма, ол Аллах санга буюргъан беш борчдан бириди. Хадж къылыргъа амалынг болуп, алай, борчунгу этмей, ёлюп кетсенг, Аллахны аллында не чюйютлю, не христиан деп жазыллыкъса!

Унутма фарыз борчла ючюн жууап тутарыгъынгы !
Сени амалынг, саулугъунг, билиминг болуп тургьанлай, аладан бирин этмесенг, кьалгъан къуллугъунг къабыл болмайды. Фарызла бла бирда ойнаргъа жарамайды.
Эй таулу, сен битеу бу борчларынгы къаты тутуп, сора, харамны бла халалны айырып, харамдан къачып, жашауунгу халалдан этсенг, келир санга, сен билмей тургъанынглай, ахшылыкъ, байлыкь, берекет кёкден, жерден, жюрегинг толур ырахатлыкъдан, юйюрюнг - насыпдан!

Алыр сени Аллах кесини рахматына, тамблагъы кюнню оноуун этерле сени сабийлеринг.

Ислам динни таза шауданындан бир ичсенг, нени да ангылар эдинг кесинг…

Аны излей эсенг, бар межгитге, ич ол шаудандан. Ийнан, сен ол суудан тоялмазса! 

Эй ахшы жан, бу дуния сени алдайды, алай сен ийнанма анга. Аны тышы - жылтырауукъ, ичи уа - бош, къалтырауукъ. Бу дунияны, Аллахны аллында къумурсханы къанаты тенгли бир ауурлугъу болса эди, Аллах ийман этмегенлеге суу тамычы бермез эди.

Бу дуниядан хар бир жан юлюшюн ашайды, алай ол керти - та-уусулмаз дунияда - юлюш жаланда ийман этгенлегеди. 

Алайды да, таулу, жанынг саулай, Аллахны буйругъун толтурургъа ашыкъ, борчларынгы этип башла, кесинги, сабийлеринги да харамдан тый. Унутма, сен кёрмегенликге, сени кёрюп турадыла, сен унутханлыкъгъа, сени унутмайдыла. Ол сен кёрмеген жазыучула, бир сёзюнгю да, бир ишинги да къоймай, китаплагъа къыстау жазадыла. Унутма, кюнлени биринде ол китабынгы къолунга тутдурлукъдула. Уялыргъа тюшмесин ол заманда санга. Къыямат кюнде уялгъан, ол бу дунияда уялгъанча тюйюлдю. Бу дунияда бир аман иш этсенг, аны адамладан букъдурургъа боласа. Ол кюнде уа сени битеу ишлеринг ачыкъ боллукъдула. Кёзюнге кёргюзт: битеу адамла - сени битеу жууукъларынг, танышларынг, нёгерлеринг, ата-ана, сабийлеринг, битеу мёлекле, ала барысы да сени ким болгъанынгы, не ишле этгенинги, ол заманда кёрюп, санга уллу налат этерикдиле. Сен а бир жары кеталмазса, бир жерге бугъалмазса. Сен, асыры уялгъандан, гумулжук оруннга киралсанг, ары кирирча боллукъса.

Аллах сакъласын ол кюнде уялгъандан! Аны себепли сен бюгюнлюкде Ислам динни тутаргъа, аны бла жашаргъа керексе! Иги муслийман болсанг, ол кюнде къууаннганладан болурса! Инша Аллах!

Кесинг кёресе бюгюнлюкде адамларыбызны жашауун. Бир жерден бир болушлукь тапмай, аман кюн башларын къысып, жашау этерге кюрешедиле.

Миллетибизни не заманда да къаты этген дин, намыс, огъурлу адетле, ариу къылыкъ, эрип, жокъ болуп барадыла. Аны орунуна уа, кёкню къара булут басханча, адамны жашауун басхан, адамны терсине айландыргъан, алдап, башын къатышдыргъан, ёмюрде миллетибизге тийишли болмагъан мыжыкъ къылыкъланы адет этген, адамны тынчлыгъын бузгъан, жашауун ойгъан санаусуз теле-радио бериуле, кинола, видео, зийналыкъны бла жутлукъну жай-гъан журналла, тохтаусуз ётюрюк айтхан газетле, китапла, сабийлерибизни бузгьан школла - Шайтан аскер - кертиди, Аллахын унутхан шайтан азыгъы болады.
Эй таулу, эс жый! Болушлукъ бир Аллахданды! Биз Аллахны айтханын этcек, Аллах бизге болушур. Не да Аны къолундады.

Аллах, Субханаху уа Тагъаля, алай айтады: “Эй адам, Мени керти къулум, Мени айтханымы кереклисича этип, ол Мен бергенни къаты тутса, жети кёк битеу жашаучулары_бла, жети жер битеу жашаучулары бла, бир болуп, битеу кючлерин салып, Мени къулума заран этебиз деселе, Мен аны алайдан зарансыз чыгъарырма.”
Алайды да, къолунгдан келгенича, Ислам динни тутаргъа кюреш. Аллахдан къоркъ. Аллахны аллына барлыгъынгы унутма! Эй таулу, бу къагъыт санга Аллахдан келечиди. Муну окъуп, намазгъа тохтасанг, жашауунгда эм уллу ишни этдинг, насыбынг тутду!

Кюлюп, хыликкя этип, бир жанына атсанг ... - ол а сени ишинг-ди. Кесинги жашауунгу кесинг ишлейсе, къабырынгда кесинг жатарыкъса. Гюняхларынгы кесинги сыртынга жюклерикдиле эмда кесинг элтириксе. Бизни борчубуз санга билдириргеди.

Сени ишинг: сюйсенг, ийнанаса, сюйсенг, ийнанмайса. Былайда санга Аллах эркинлик бергенди. Хайт де. Насыбынг кесинги къолунгдады. Сора Жабраил мёлекни (гъалейхи ссалям) файгъамбаргъа (С.А.С.) айтхан сёзлерин эсинге тюшюрейим:

“Эй Мухаммад, не кёп сюйсенг да, жаша, алай сен ёлюрсе. Кимни сюйсенг да, сюй, алай сен аладан айырылырса. Не сюйсенг да, аны эт, алай сен ишлеринг ючюн жууап тутарса”.
УНУТМА, СЕН ЁЛЮМНЮ УНУТХАНЛЫКЪГЪА, 
ЁЛЮМ CЕНИ УНУТМАЙДЫ. ОЛ КЮНЮНГЕ ИГИ
ХАЗЫРЛАН!
НАМАЗНЫ БЕК КЪЫСХАСЫ
"...Гюняхларыгъызгъа сокъу-ранып, 
Аллахдан кечгинлик тилегиз, 
таубагъа къайтмасагъыз а, 
келир сизге Аллахдан уллу къыйынлыкъ, 
ол заманда табалмазсыз сиз 
бир жерден да болушлукъ!"
«Аз-Зумар» сурасы, 54

 
ИЙМАН ЭТЕРИК ЭДИМ, АЛАЙ, ГЮНЯХЛАРЫМ КЁПДЮЛЕ ДА, БОЛУРМУ МАНГА КЕЧГИНЛИК?
Кертиди, битеу махтау, битеу кюч, битеу билим Аллахныкъыды. Биз а, къолубуздан келгенича, Аллахыбызны махтайбыз эмда Аллахыбыздан болушлукъ тилейбиз.

Кертиди, Аллах тюзетген ажашмаз, алай Аллах кимни терсине айландыргъан эсе, бир Аллахдан сора, бир киши тюз эталмаз аны.

Аллах кертичиди. Хар кимге излегенин береди.

Аллахны ыразылыгъын излеген кирир ыразы болгъан Аллахны рахматына, сора барыр, ажашмай, ийман жарыкъда Аллахны тюз жолунда.

Аллахны билирге излемеген эмда Аллахдан къачхан айланады сокъур болуп, ажашып. Сора тюбер чамланнган Аллахына, сора къайтмаз жол бла кирир уллу азап чегерге жаханим отха. Къалай осалды аллай юлюш! Я Аллах! Сен хар бир жанны сакъла аллай къыйынлыкъдан! Я Аллах! Сен хар бир жанны тюз жолгъа сал!

Шагъатлыкъ этеме Аллахны бирлигине. Шагъатлыкъ этеме Мухаммад файгъамбар (Аллахны ыразылыгъы бла саламы аны бла болсун) Аллахны къулу эмда Келечиси болгъанына! Биринчиден кесими, ызы бла бу сёзлени окъугъан хар бир адамны чакъырама Аллахдан къоркъургъа, Аллахны бирлигине шагъатлыкъ этерге эмда жаланда Аллахны ыразылыгъын излеп, дин-Исламны къаты тутуп, Аллахны сёзюн битеу сёзледен эм бийик, эм сыйлы сёз этерге, эмда Аллахны жолунда мюлкюбюз бла, жаныбыз бла, билимибиз бла, ишлерибиз бла арымай, талмай къазауат этерге.

Аллах болушсун бизге ийман жолда, ийман къатылыкъ берсин Уллу Аллах бизге. Жаныбызны ала туруп, жаланда ийман бла алсын. Кертиди, ийманны эм кючлю этген затладан бири ол таубады. Тауба деген Аллахдан кечгинлик тилегенликди. Аллах буюргъанды хар бир муслийманнга Аллахдан кечгинлик тилерге. Аллах айтады ''Нур" деген сурасыны 31 аятында: "Тауба этигиз Аллахны аллында. Ийман этгенле, уллу насып табаргъа болурсуз сиз аны бла". 

Аллахны къуллары эки къауум боладыла. Бир къауум - тауба этгенле, башха къауум - кюйсюзле, уллу кёллюле. Бу экисинден башха, жокъду къауум. 

Уллу Аллах "Худжурат" сурасыны 11 аятында айтады: "Ол тауба этмегенле - зулмучуладыла".
Бюгюнлюкде кёп адамла динден кенг болгъандыла, кёп адамла Аллахны айтханын этерге унамайдыла, кеcлери да бузулуп, тёгерекге да бузукълукъ жаядыла. Ол Аллах сакълагъанладан башха, бир киши да къалмагъанды, аман ишле бла боялмай.

Аллах Ислам динни жарыгъыны ёчюлюрюн сюймейди. Аллах кёп адамны уллу кёллюлюкден, жукъудан уятады, сора ол адамла, кеслерин ангылап, таубагъа къайтышадыла эмда дин борчларын толтуруп башлайдыла… Башхала уа, кертини билгенден сора да, дуниягъа алданып, жан излегеннге берилип, таубаны билмей, гюняхдан чыкъмай, динни ауур кёрюп, жарыкъдан къачып, къарангыда айланадыла. Аны себепли араплы алим Мухаммад Салих аль-Мунаджид, Аллахны буйругъун ангылатып, Ибилисни умутун бузар ниетде, бу китапчыкъны жазгъанды. Бу китапчыкъда таубаны, Аллахдан кечгинликни къалай, не заманда, не ючюн тилерге керек болгъанны юсюнден, Къуранда эмда суннада не айтыла эсе да, эмда аны юсюнден не фатыуала бар эсе да, эмда Исламны алимлери не зат айта эселе да, аланы юсюнден къысха, женгил тилде билдиреди. Шейх Мунаджид Уллу Аллахдан бу китапдан муслийманлагъа хайыр тилейди. Аллах тилегин къабыл этсин, эмда ыразы болсун бу китапны жазгъаннга, эмда, басмалап, жаяргъа къатышханлагъа. 

Амин.

 
Гюняхлагъа уллу кёллюлюкден къоркъуу
Эй окъуучу, Уллу Аллах санга да, манга да ыразы болсун. Сен бил, Аллах фарыз - борч - этгенди Аллахны аллында таза жюрекден керти тауба этерге. Уллу Аллах "Ат-Тахрим" сураны 8 аятында айтады: "Эй ийман этгенле! Ачыкъ жюрекден Аллахдан кечгинлик тилегиз".
Биз гюнях этсек, сыйлы мёлекле гюняхланы жазардан алгъа, Аллах бизге таубагъа къайтыргъа заман береди. Аллахны Келечиси (Аллахны ыразылыгъы бла саламы аны бла болсун) айтханды: "Муслийман гюнях этсе, сол жанындагъы мёлек сол китапха ол гюняхны жазаргъа къаламны кётюреди. Алай, жазардан алгъа, алты сагъат сакълайды. Сора адам, этгенине керти сокъуранып, кечгинлик тилесе, мёлек ол гюняхны бир жанына атады, алай болмаса уа, ол китапха бир аман иш деп жазады''.

Бюгюнлюкде кёп адамны насыпсызлыгъы недеди десегиз, ала Аллахны кючюнден къоркъмайдыла, себеби уа - кече да, кюн да гюнях этедиле. Аланы ичинде бир къауумуну аурууу - ала гюняхны бир затха да санамайдыла. Ала кеси кеслерине алай айтадыла: "Биз сыфаты тап болгъан тиширыугъа къарагъанлыкъгъа, къолун тутханлыкъгъа, не гюнях барды?'' Ала эрикгенлерин харам журналлагъа, киногъа, видеогъа карап кетередиле. Алай, сен алагъа аллай затлагъа къараргъа жарамагъанын билдирсенг, ала, хыликкя эте: «Ол уллу гюняхмыды огъесе гитче гюняхмыды», - деп, масхара этедиле.

Тёгерекде аллай уллу кёллюлюкню кёрюп, аллай затлагъа биринчи муслийманла къалай къарагъанларыны юсюнден эки сёз айтайыкъ.

Келечини (Аллахны ыразылыгъы бла саламы аны бла болсун) жолдашы Анас (Р.А.) айтханды: "Сизни кёзюгюзде гитче гюняхларыгъыз чачдан иничкедиле, алай файгъамбарны заманында (Аллахны ыразылыгъы бла саламы аны бла болсун) биз аланы ёлюм гюняхлагъа санагъанбыз".

Башха жолдашы ибн Масгъуд (Р.А.) айтханды: "Муслийман адам гюняхына, юсюне оюлуп кетерик къаягъа къарагъанча, къоркъуп къарайды. Осал адам а гюняхына бурунуну аллында учхан чибиннгеча къарайды".

Гюняхха уллу кёллюлюкню осаллыгъын ангыларламы адамла, бу хадисни окъусала: "Гитче гюняхладан сакъ болугъуз. Ала аш хазырларгъа отха ууакъ отунла жыйгъан адамлагъа ушайдыла. Ууакъ отун бир жерде кёп жыйылса, уллу от къабындырыргъа болады. Алай, адамны кёп ууакъ гюняхлары жыйылсала, ол адам аман кюннге къалыргъа болады". Башха хадисде: "Сакъ болугъуз ууакъ гюняхладан. Ала кёп жыйылсала, адам къыйынлыкъгъа къалады".

Ислам алимле айтханнга кёре, ууакъ гюняхланы жыйылгъаныны себеби - адам бетсиз болса, Аллахдан уялмаса, къоркъмаса. Адам ууакъ гюняхны бош затха санаса, ызы бла уллу гюняхлагъа да уллу кёллю болады. Алайды да, адам гитче гюняхлагъа уллу кёллю болса, ол гитче гюняхла гитчеден уллу боладыла. Алай тауба этген адамны юсюнде уа уллу гюнях къалмайды.

Аны себепли сен гюняхны гитчелигине къарама, сен аны этген адамгъа къара. Аллах а кечерге сюеди. "Аль-Хиджра" сураны 49 аятында айтады: «Билдир Мени къулларыма: Мен - Кечиучюме, Рахматлыма». Ол сурада 50 аятда айтады Аллах: «Мени азабым къаты, уллу, къыйынлыкъ чекдирген азапды». 
 

Таубаны шартлары

«Тауба» деген сёз уллу сёздю, аны магъанасы бирда бек теренди, алай, кёпле аны алай суна болмазла. Таубаны адам тили бла этеди. Тауба этген адам гюнях этгенине сокъуранады, аны юсюнден сагъыш этеди. Сыйлы Къуранда «Худ» сураны 3 аятында Уллу Аллах айтады: «Аллахдан кечгинлик тилегиз, сора Аллахны аллында этген гюняхыгъызгъа сокъураныгъыз». Тауба этген бек уллу ишди. Адамны жашауунда эм уллу ишледен бириди десек, ётюрюк айтмакъ. Хар бир уллу, деменгили ишнича, таубаны да шартлары барды. Дин алимле Къурандан бла Суннадан аллай шартланы бир къауумун чыгъаргъандыла. Ала быллайладыла:

1. Гюнях этип, ызы бла таубагъа къайтхан адам, таубасы къабыл болур ючюн, биринчиден, терк окъуна ол гюняхдан кенг болургъа керекди. 

2. Ол гюняхны этгенине таза да ачыкъ жюрекден сокъураныргъа керекди.

3. Сора ол гюняхха къайтмазгъа къаты ниет этерге керекди.

4. Гюняхны биреуну юсюнде этсенг, ол адамдан кечгинлик тилеп, аны кечмеклигин табаргъа керекди.

Таубагъа къайтхан, гюняхына кертиси бла жюрекден сокъураннган адам таубаны жаланда Аллахны ыразылыгъы ючюн этерге керекди. Этген гюняхына жаланда Аллахны ыразылыгъы ючюн сокъураныргъа керекди.

Сёз ючюн, адам, гюняхдан, башха адамладан уялып, къор-къуп неда ол гюняхны этерге кючю жетмеген ючюн, кесин тыя эсе, аллай адам таубагъа къайтханнга, аман ишине сокъураннганнга саналмайды.

Адам, саулугъуна неда ырысхысына зарандан къоркъуп, къойса гюняхны, ол да таубагъа къайтханнга саналмайды. Адам зийнаны ауруудан къоркъуп къойса, ол зийнаны къойгъаннга саналмайды. Адам уручулукъну тутулургъа къоркъуп къойса, ол аны къойгъаннга саналмайды. Ичгини, наркотикни, ахча табалмай къойгъан адам ол харамны къойгъаннга саналмайды. Адам гюнях этерге къолундан келмей тохтаса, сёз ючюн, уручуну саны неда зийначыны чархы тохтап, ол адам да ол гюняхладан тохтагъанлагъа саналмайды. Ала ол гюняхны этмегенликге, алагъа ол гюнях толу жазылгъанлай барады.

Кесигиз ангылагъанлыкъдан, Аллах ючюн этилмеген ишден бир тюрлю файда жокъду. Аллахны Келечиси (Аллахны ыразылыгъы бла саламы аны бла болсун) айтханды: «Тауба - ол сокъураныуду».

Алайды да, хурметли окъуучу, таубагъа къайтхан адам гюнях этгенине сокъураныргъа керекди, сора, ол гюняхха къайтмазгъа ниет алып, ол гюняхдан кенг болургъа керекди. Гюняхны этерге излеп, алай ол гюняхны этерге къолундан келмеген адамны Аллах ол гюняхны этген адам бла бирча кёреди. Келечи (Аллахны ыразылыгъы бла саламы аны бла болсун) айтханды: «Бу дунияны адамлары тёрт къауумгъа бёлюнедиле:

Биринчи къауум эм бийик, эм сыйлы къауумду. Алагъа Аллах байлыкъ да, билим да бергенди. Ала Аллахдан кереклисича къоркъадыла, жууукълукъну жюрютедиле эмда Аллахны буйругъун толу толтурадыла. Была Аллахны аллында эм игиледиле.

Экинчи къауум - ол, Аллах билим берип, алай байлыкъ берилмегенле. Ала таза ниетлери бла айтадыла: «Мен да, бай болсам эди, байлыгъым бла ол биринчи къауумча хайырланыр эдим», - деп, Аллахдан аны излейдиле. Быланы саугъалары ниетлерине кёре толуду. Даражалары биринчиле бла тенгди.

Ючюнчю къауум - ол Аллах, байлыкъ берип, билимден кенг этген къауумдула. Ала, билимлери болмай, байлыкъларын исраф этедиле, Аллахдан къоркъмайдыла, жууукълукъну тутмайдыла, Аллахны аллында борчларын толтурмайдыла. Аллахны аллында жанлары болгъанланы ичинде бу къауум эм осал, эм аманды. 

Тёртюнчю къауум - ол Аллахдан билим да, байлыкъ да берилмегенле. Ала ол иймансыз гюняхчы байланы, ол ючюнчю къауумну байларына къарап, аланы жашауларына сукъланып, алай айтадыла: «Мен бай болсам эди, мен да алай аламат жашар эдим», - сора аллай амалны къыстау излейдиле, толу кёллери бла ниет этип. Быланы ниетлерине кёре, Аллах ючюнчю къауум бла тенг кёреди. Былагъа, ючюнчю бла тёртюнчю къауумгъа, гюнях тенг жазылады.

Адам гюняхны аманлыгъын, аны заранлыгъын ангыласа, ол кесине аны шартларын белгилейди. Сёз ючюн, таубагъа керти, ачыкъ жюрекден къайтхан адам ол гюняхын къууанып, ыразы болуп, эсине тюшюрмейди, эмда, амал тапханлай, ол гюняхха къайтмайды. Гюняхын къууанып эсине тюшюрген, къачан эсе да бир ол гюняхны этгенине ыразы болгъан, сора, амал тапханлай, ол гюняхха къайтыргъа ниет этген адамны таубасы, сокъураныуу толу болмайды. Дунияда белгили дин алим ибн ал-Къаиим (Аллах анга ыразы болсун) «Ауруу бла дарман», «Хайыр» деген китапларында гюняхдан чыкъгъан заранланы юсюнден кёп айтады. Сёз ючюн: 

«Гюняхха берилген адам билимин тас этеди, билгенин унутады, жаны, жюреги къуруда тынгысыз болгъанлай турады, ишлери къыйын болады, тыйгъычы кёп болады, санын къарыусузлукъ алады, Аллахха бойсуннганлыкъдан кенг болады. Адамны мюлкюнден, ашындан, сууундан, ишинден, жашауундан берекети кетеди, насыбы къуруйду, кёкюреги къысылгъанын сезгенлей турады. Гюняхла гюняхланы къозлайдыла, гюняхлы адамны гюнях къылыгъы болады, сора Аллах аллай адамгъа налат береди, ызы бла адамланы аллында да налатлы болады, сора битеу жаны болгъан, жаныуар, хайыуан, къурт, къумурсха, чабакъ, ёзге башхала къаргъыш этедиле, ахыры бла ол адам сыйсызлыкъны, налатны быстырларын киеди. Аллах аллай адамны жюрегине мухур тамгъа салады, Аллахны аллында къаргъышлыкъ болады, дууасы жууапсыз къалады. Ол адамдан тёгерекге, жерлеге, тенгизлеге бузукълукъ зулму жайылады, бет, намыс деген затла юсюнден кетедиле, Аллахны рахматындан чыгъып, кенг болады. Ёлгюнчю, бу дунияда къыйынлыкъ, азап чегип башлайды, жюрегин къор-къуу алады, шайтанны тутмагъына тюшеди».

Гюняхлы адамны ахыры, ёлюм кюню бек осал, бек къыйын болады. Ол дуниясына да, чеги болмай, ачытхан, тауусулмагъан азапха къайтмаз жол бла киреди.

Гюняхдан быллай бир заран болгъанын билген адам, гюняхдан толу чыгъып, кенг болургъа керекди. Алай бир-бир адамла, бир гюняхдан чыкъгъанлай, башха гюняхха киредиле. Нек болады алай? Адам бир гюняхны башха гюняхны къатында бош кёреди. Башхасы, адамны жаны бир-бир гюняхха берилирге излейди, аны излегенин жан бютюн бек сездиреди. Нек дегенде, бу гюняхны этерге тынч болады, анга хазырланыргъа керек тюйюлдю, эмда ол гюняхха кёп жолу барды.

Дагъыда ол адамны нёгерлери ол гюняхны этедиле, бу уа аладан кенг болалмайды. Дагъыда ол адам гюняхны юсю бла байлыкъ, къуллукъ табады, аны тас этмез ючюн, гюняхны этгенлей турады, сёз ючюн, харам ичги къуйгъан, улутха ашагъан къуллукъчу, башха юлгю да кёпдю.

Гюнях этген адам таубагъа къайтыргъа ашыгъыргъа керекди. Нек? Аллахдан кечгинлик тилерге ашыкъмасанг, ол да гюняхды. Аны ючюн да кечгинлик тилерге керекди сени жаратхан Аллахдан.

Гюнях этип, таубагъа къайтхан адам, таубам толу болмаз деп, къоркъуп, таубаны толу, ачыкъ жюрекден этерге кюреширге керекди. «Мени таубамы Аллах къабыл этгенди», - деп, уллу кёллю болуп, кесине ышанып, кесин Аллахдан къутулгъан сунуп, тынчайып къалыргъа жарамайды. Бизни кечгинлигибиз да, таубабыз да, динибиз да, ийманыбыз да, жашауубуз да, ёлюмюбюз да Аллахны рахматындады. Аны бир заманда да унутмазгъа керекбиз эмда, арымай, талмай, Аллахны ыразылыгъын излерге керекбиз.

Биз гюняхларыбыз ючюн тауба этебиз, алай, кечилебизми, кечилмейбизми - аны оноуун Аллах этеди, аны унутмайыкъ.

Аллахны къулу Аллахны аллында борчларын толтурургъа керекди. Сёз ючюн, алгъа берилмеген закяты бар эсе, тёленмей, борч намазы бар эсе, бир жарлыны аллында борчу бар эсе, бу ёнкюч борчланы адам толтурургъа керекди. Адам гюняхдан къачаргъа керекди, аны себепли ол гюняхлы жерледен кенг болургъа керекди. Ол гюняхлы жерледе айланнган адам, эртте-кеч болса да, гюняхха кирмей къалмайды. Гюняхдан къачхан адам аны гюняхха тартхан, гюняхчы жёнгерлеринден кенг болургъа керекди. Биринчиден, аллай жёнгерлени Ислам диннге чакъыраса, тюзелирге излемеселе - сен аланы къояса. Тюз жолгъа жаланда Аллах салады!

«Аз-Зухруф» сураны 67 аятында айтады Уллу Аллах: «Аллахдан къоркъгъанладан башхала къыямат кюнде бир бирлерине душман, къара жау болурла».
Гюняхчы нёгерле, ол бир бирлери бла гюняхда татлы бол-гъанла Къыямат Кюнде бир бирлерине налат берирле, къаргъыш этерле. Алайды да, таубагъа къайтхан, гюнях жашаууна сокъуранып, ийманда тюзелирге излеген къарындашым, аллай нёгерледен сакъ бол. Сен аланы ийман жолгъа чакъыралмай эсенг, ала бла байламынгы юз, аладан къач. 

Сакъ бол, шайтан санга ол эски жашауунгу, ол гюняхлы нёгерлеринги татлы этип кёгюзтеди эмда артха, ол багуш чунгургъа, чакъырады, гюняхны омакъ этеди. Кёп адам, шайтаннга алданып, эски жашаугъа, эски нёгерлерине къайтады. 

Гюняхдан къачхан адам юсюнде, тёгерегинде гюнях затланы къурутургъа керекди. Сёз ючюн, ичги, зийнагъа чакъыргъан басма, кино, видео, болмагъан, жараусуз хапарла жазылгъан китапла, макъам чыгъаргъан къобуз, къыл къобуз, юфгюрюп макъам этген сауут - аланы барысын да ууатып, сындырып, жыртып, кюйдюрюп, жокъ этерге керекди. Аны алай этмесе, адам, эртте-кеч болса да, ол затлагъа къайтыргъа болады, аллай юлгюле кёпдюле. Сакъ болмагъан, тюз жолда тургъанлай, терсине айланыргъа болады. Аллах сакъласын аллай юлюшден! Шайтан, адамны эски жашауун эсине тюшюрмез ючюн, адам кесине ийманлы нёгерле табаргъа керекди, ийманлы, билимли, намыслы адамлагъа къатышыргъа керекди, жамауатны излерге, илму, дин меджлислеге жюрюрге керекди, бош заманында хайырлы ишле бла кюреширге керекди. Адам, жаны тамагъына келип, хыр-хыр этип башлагъынчы, таубагъа къайтыргъа керекди. Адам, кюн батхан жеринден чыкъгъынчыгъа дери, таубагъа къайтыргъа керекди. Къыямат Кюнню аллында кюн батхан жеринден чыгъарыкъды - ол заманда адамны таубасы къабыл боллукъ тюйюлдю. Аны ючюн бек ашыгъыргъа керекди, таубагъа къайтыргъа ке-рекди.

 
Эм уллу тауба
Келигиз, энди Мухаммад файгъамбарны (Аллахны ыразылыгъы бла саламы аны бла болсун) сахаба жёнгерлери къаллай тауба этгенлерини бир юлгюсюн кёргюзтейик. Бурайда деген асхабы билдиреди. Бир жол Маиз ибн Малик аль-Аслами деген сахаба, Аллахны Келечисине (Аллахны ыразылыгъы бла саламы аны бла болсун) келип, былай айтды: «Эй Аллахны Келечиси, мен, кеси кесиме кюйсюзлюк этип, зийна этгенме, энди уа сен мени тазаларынгы излейме (тазалау деген шариат бла оноу деген магъанада айтылады). Тазала мени», - дегенни айтды. Келечи (Аллахны ыразылыгъы бла саламы аны бла болсун), тынгылап, сора: «Бар былайдан ары», - деп, алайдан ашырды. Экинчи кюн биягъы ол адам Келечиге (Аллахны ыразылыгъы бла саламы аны бла болсун) къайтып келди. «Эй Аллахны Келечиси, мен зийна этгенме. Тазала мени!» - дегенни къайтарып айтды. Келечи (Аллахны ыразылыгъы бла саламы аны бла болсун) биягъы ол адамны къыстады. Ызы бла ол адамны жууукъларына адамла жиберди. Ол адамла бу зийна этгенни юсюнден аны жууукъларына соруу сордула: «Бу жаш быллай затла айтады, муну башы тапмыды, акъылы жериндемиди? Сиз муну акъылы, эси кетип билемисиз?» Жууукълары: «Биз муну не заманда да акъыллы, аламат, ортабызда эм огъурлу адамдан бири болуп билебиз», - дегенни айтдыла. Ол адам, къайтып ючюнчю кере да келди Келечиге (Аллахны ыразылыгъы бла саламы аны бла болсун). Ючюнчю кере да Келечи (Аллахны ыразылыгъы бла саламы аны бла болсун) къыстады аны. Сора, къайтып, биягъы адамланы жууукъларына жиберип, биягъы ол адамны акъылыны юсюнден хапар сурашдырды. Ол адамны жууукълары аны акъылы жеринде болгъанына толу шагъатлыкъ этдиле. Бир кесекден ол зийна этген жаш, къайтып, тёртюнчю кере Келечиге (Аллахны ыразылыгъы бла саламы аны бла болсун) келди эмда шариатны оноуун излегенин жангыдан билдирди. Келечини (Аллахны ыразылыгъы бла саламы аны бла болсун) оноуу бла чунгур къазып, чунгурда муну ташла бла тюйдюле.

Бир бёлек замандан сора Келечиге (Аллахны ыразылыгъы бла саламы аны бла болсун) Гамидия деп бир тиширыу келди, сора: "Эй, Келечи, мен зийна этгенме, тазала мени", - дегенни айтды. Келечи (Аллахны ыразылыгъы бла саламы аны бла болсун) муну да ызына айландырып ашырды. Экинчи кюн ол тиширыу, къайтып келип, быллай соруу этди: "Эй Аллахны Келечиси, сен мени нек къыстайса? Сен мени Маиз ибн Маликни къыста-гъанчамы къыстайса? Мен санга Аллах бла къаргъанама - мени Маизден къарыным барды". Келечи (Аллахны ыразылыгъы бла саламы аны бла болсун) айтды: "Бар мындан ары, сабий тапхандан сора, сабийчикни алып келирсе". 

Ол къатын, сабийни тапханлай, аны быстыргъа чёргеп, мычымай, Келечиге (Аллахны ыразылыгъы бла саламы аны бла болсун) келди. Келечи: "Бар, сабийинге къара, кёкюрекден айыр-гъандан сора келирсе", - дегенни айтды. Сабийчик, уллу болуп, эмчекден айырылгъанлай, ол къатын, бу сабийни да алып, Келечиге (Аллахны ыразылыгъы бла саламы аны бла болсун) келди, сора айтды: "Эй Аллахны Келечиси, кёремисе бу сабий гыржын ашагъанын. Энди сен мени ол гюняхдан тазала". Келечи (Аллахны ыразылыгъы бла саламы аны бла болсун) ол сабийчикни бир муслийманнга аманат этди. Ызы бла ол къатынны кёкюрегине дери уру къазаргъа буюрду. Зийна этген къатынны уругъа тюшюрюп, таш бла тюерге буюрду. Ол къатын жан бергенлей, Келечи (Аллахны ыразылыгъы бла саламы аны бла болсун) аны жаназыгъа хазырларгъа оноу этди, ызы бла жаназы этди. Жаназыдан сора Омар (Р.А.) сорду: "Эй Аллахны Келечиси, сен бу зийначы къатынны ташла бла тюйдюрдюнг, ызы бла жаназыны уа нек этдинг?" Келечи (Аллахны ыразылыгъы бла саламы аны бла болсун) айтды: "Омар, бу къатын ол этген гюняхы ючюн аллай тауба этгенди, ол этгенине алай сокъуранып, Аллахдан аллай кечгинлик тилегенди, жетмиш адамгъа юлешсенг эди муну таубасын, ала барысы да кечилир эдиле. Энди уа бир айт: кесини жанын Уллу Аллахха къурман этгенден иги иш сен билемисе? Керти тауба бу таубагъа дери этилген гюняхланы, къырып, жокъ этеди. 

Бир-бир адамла айтадыла: "Мен таубагъа къайтырыкъ эдим, алай мен къайдан билейим Аллах мени кечеригин. Мен таза ийман жашау бла жашаргъа излейме, алай ишекли болама - кечерми мени Аллах огъесе кечмезми? Аллах мени кечеригин мен кертиден билсем эди, таубагъа къайтыр эдим." Аллай акъылла Келечини (Аллахны ыразылыгъы бла саламы аны бла болсун) сахабаларына да келгендиле. Алай, бу эки хадисни магъанасына терен сагъыш этсенг, аллай акъылла сенден кенг болурла.

Иймам Муслим Амр ибн ал-Ас деген Келечини (Аллахны ыразылыгъы бла саламы аны бла болсун) сахабы, Ислам динни къалай алгъаныны юсюнден хапар билдире, алай айтады: "Аллах мени жюрегими Ислам диннге ачханлай, мен, Келечиге (Аллахны ыразылыгъы бла саламы аны бла болсун) келип, айтдым: "Эй Аллахны Келечиси, бер къолунгу, мен сени ызынгдан барыргъа санга ант этеме". Келечи (Аллахны ыразылыгъы бла саламы аны бла болсун) къолун созгъанда, мен, къолуму бералмай, жумдурукъ этдим". "Эй Амир, не болду санга?" - деди Келечи (Аллахны ыразылыгъы бла саламы аны бла болсун). Мен айтдым: "Аллахны файгъамбары, мен санга сёз берир аллында, бир зат излейме". "Не излейсе, Амир?" - деп сорду Келечи (Аллахны ыразылыгъы бла саламы аны бла болсун). "Аллах мени кечеригин излейме", - дегенни айтдым. Сора Келечи (Аллахны ыразылыгъы бла саламы аны бла болсун) айтды: "Эй, Амир, билемисе сен, адам Ислам диннге толу кирсе, ары дери этилген битеу гюняхлары толу кечиледиле. Адам Аллахны жолуна кёчсе (хиджра этсе), ары дери этилген битеу гюняхлары толу кечиледиле. Адам хадж къылса, ары дери этилген битеу гюняхлары толу кечиледиле".

Башха хадисде ибн Аббас (Р.А.) билдиргенди деп, иймам Муслим айтады: "Файгъамбарны заманында (Аллахны ыразылыгъы бла саламы аны бла болсун) маджусла (Аллахха нёгер къошханла, Къуранда алагъа мушрикле деп айтылады) бир бирлерин бирда кёп ёлтюре эдиле, кёп зийна эмда башха харам ишле бла кюреше эдиле. Аланы бир къауумлары, Келечиге (Аллахны ыразылыгъы бла саламы аны бла болсун) келип, былай сордула: "Эй Аллахны Келечиси, кертиди ол сен айтхан затла. Ол бизге алыгъыз деген затларынг бирда аламат затладыла. Алай, ол биз этген гюняхла ючюн бизге бир тюрлю бир кечгинлик болурму ол сен бизни чакъыргъан динни ичинде?" Алайда Уллу Аллахдан Келечиге (Аллахны ыразылыгъы бла саламы аны бла болсун) аят келди: "Ол Аллахха нёгер къошмагъанла, терслиги болмагъанны ёлтюрмегенле, зийна этмегенле кечилирле. Алай этгенле уа уллу къыйынлыкъгъа тюберле (Фуркан сурасы, 68). Дагъыда: "Эй Мени ол кеси кеслерине къажау зулму этген, ол гюняхха кирген къулларым, Аллахны рахматындан, кечимлигинден умут юзмегиз", - дегенни айтханды («Аз-Зумар» сурасы, 53).
 
Кечерми мени Аллах?
Эй къарындашым, сен былай айтаса: "Мен, таубагъа къайтып, керти ачыкъ жюрекден Аллахымдан кечгинлик тилерик эдим, алай, билемисе сен, сени не акъылынга келлик тюйюлдю, не кёзюнге кёргюзталлыкъ тюйюлсе ол мен этген гюняхлы, осал ишлени. Энди уа мен билмейме, кечерми мени Аллах аллай бир жылны ичинде этилген гюняхларым ючюн?"
Эй хурметли къарындашым! Таубагъа къайтама деген кёп адам сагъыш этеди аны юсюнден. Келигиз, бир жаш адамны юсюнден хапаргъа тынгылайыкъ. Бу жаш адам гитчелигинден бери гюняхха берилгенледен болгъанды. Онжети жыллыгъына муну юсюнде болмагъан гюнях къалмагъан эди: уру-тонаудан башлап, зийнагъа дери. Аны къой да, къыз сабийге артыкълыкъ этгенди. Бир кезиуде тохтап, жашаууна сагъыш этип, ол этген ишлери ючюн уллу сокъураннганды, ызы бла теренден, ачыкъ жюрекден кертиси бла таубагъа къайтханды. Сора, диннге толу кирип, керти муслийман болгъанды, ызы бла айтханды: "Мен Уллу, Сыйлы, Кючлю, бир Аллахдан кечгинлик тилегенме. Кечеле бла жукъламай, намазла этеме, баш кюн бла орта кюн ораза тутама, эрттен намаздан сора, жукъламай, Къуран окъуйма. Кечерми мени уллу Аллах?"

Сагъыш эт, хурметли къарындаш эм эгеч! Ислам динни мурдору, тамыры, башы - ол Аллахны китабы - Къуранды эмда сыйлы Келечини Суннасыды. Аны себепли хар бир муслийман адам хар соруууна ол эки китапда жууап табады. Алайды да, биз Аллахны китабына къарасакъ, Аллахны быллай сёзлерин окъурукъбуз: "Эй Мухаммад, адамлагъа айт: "Ол, кеси кесигизге зулмулукъ этип, гюняхха кирген Мени къулларым, Аллахны рахматындан умут юзмегиз. Кертиди, Уллу Аллах гюняхланы толу кечеди, Аллах Кечиучюдю, Рахматлыды. Аллахыгъыздан кечгинлик тилегиз, сора боюнсунугъуз Анга" («Аз-Зумар» сурасы, 53,54). Аллахны бу сёзлери башында айтылгъан затланы толу оноуун этедиле эмда башындагъы соруулагъа толу жууап бередиле.

"Мени гюняхым Аллах кечген гюняхладан эсе кёпдю, аны себепли кечерми мени Аллах?" - деген акъыл Аллахны рахматыны уллулугъуна, кенглигине ишекли болгъан адамгъа келеди.

Экинчиден, аллай акъыл - Аллах битеу гюняхланы кечалмаз деп - Аллахны кючю неге да жетгенине толу ийнанмагъандан келеди.

Ючюнчюден, Аллахха таукеллиги къарыусуз болгъан адамгъа келеди аллай акъыл. Унутмайыкъ - адамны жюрегини эм кючлю ишлеринден бири - ол таукелликди (арап. - "тауаккуль").

Тёртюнчюден, Аллахдан кечгинлик тилегенликге, гюняхла кечилмейдиле деген адамгъа келеди аллай акъыл.

Бу башда айтылгъан тёрт затха тюбюнде жууап берейик. Биринчиден, башында айтылгъанны ангылар ючюн, Аллахны бу сёзлерин окъуюкъ: "Мени рахматым (кечимлигим, сюймеклигим) хар затны да къучакълайды" («Аль-Араф» сурасы, 156).
Экинчиден, ма бу хадисни окъуюкъ: "Аллах айтды: "Мен гюняхланы кечиучю болгъанымы ким биле эсе да эмда Манга нёгер къошмай эсе, Мен аны кечерме, бир затха да къарамай". Къыямат Кюнде алай болур дейди, къул Аллахына тюбесе.

Ючюнчюден, тюбюнде айтылгъан хадисни билген сакъланыр деди аллай ажашма къылыкъдан. Ма ол сыйлы хадис: айтды Уллу Аллах: "Эй Адамдан туугъан! Сен Манга дууа этсенг эмда Манга таукел этсенг, Мен, бир затха да къарамай, сени битеу этген затларынгы кечеме. Эй Адамны баласы! Сени гюняхларынг, асыры уллудан, булутлагъа жетген эселе да, сен Менден кертиси бла кечгинлик тилесенг, бир затха да къарамай, кечерме Мен сени! Эй Адам улу, гюняхларынг асыры кёпден, асыры уллудан жер тенгли бир болуп тургъанлай, сен, Манга нёгер къошмай, Мени аллыма келсенг, Мен санга аллай бир кечгинлик бла келирме".
Тёртюнчюсю, ахыры бла бу соруугъа жууап берирге ма бу хадис жетерикди: «Келечи (Аллахны ыразылыгъы бла саламы аны бла болсун) айтды: «Кертиси бла, гюняхына сокъуранып, тауба этген адам гюнях этмеген кибик болады». 
Энди уа Аллахны кечиучю болгъанына толу ышанмагъан адамгъа ма бу хадис.

 
Жюз адамны ёлтюрген адам таубагъа къайтханы
Файгъамбар (Аллахны ыразылыгъы бла саламы аны бла болсун) айтханды деп, Абу Саид Саад ибн Малик ибн Синан аль-Худри (Р.А.) билдиреди. Келечи (Аллахны ыразылыгъы бла саламы аны бла болсун) айтды, сахабалагъа айланып: «Сизге дери жашагъан къауумланы ичинде биреу болгъанды. Ол адам токъсан тогъуз адамны ёлтюрген эди. Эмда ол, гюняхына уллу сокъуранып, керти, таза жюрекден уллу таубагъа къайтып: «Болурму манга кечилиу?» - деген соруууна жууап тапмай, бек аман къыйнала эди. Бир жол бу адам сурай айланнган жерде адамла, христиан килисаны кёргюзтюп: «Ары бир бар, ким биледи, сени сорууунга жууапны бабас айтыргъа болур», - дегендиле. Бу адам, килисагъа кирип, бабасха сорду: «Мен 99 адамны ёлтюргенме, бармыды манга кечгинлик?» Бабас: «Угъай, жокъду санга кечгинлик», - дегенни айтханды. «Алай эсе», - деп, бу адам, къылычны сермеп, уруп, бабасны башын алгъанды. Аны бла жюзюнчю адамны ёлтюргенди. Ишни алай болгъанына къарамай, бу адам, арымай-талмай, жер юсюнде соруууна жууап билген адамны излегенлей тургъанды. 

Бир жол жерлени биринде анга бир билимли адамны кёргюзтдюле. Бу адам, ол алимге кирип, сорду: «Мен жюз адамны ёлтюргенме, бармыды манга кечгинлик?» - «Хау, барды санга кечгинлик», - деди ол билимли адам. «Къалай билейим мен аны?» - деп, хахай этди бу адам. Алим айтды: «Ма быллай бир жерде адамланы бир къаууму барды. Ол адамла жаланда бир Уллу Аллахха табынадыла. Сен ары бар, ол миллетге къошул, Аллахха табын, къуллукъ эт. Алай кесинги жеринге къайтма - ол гюняхлы жерди».

Бу сёзлени эшитгенлей, бу адам, къысхалай, жолгъа чыкъды. Жолну жартысын ётгенлей - Аллах биледи аны себебин - ол адам ёлюп къалады. Эки мёлек алайда аны ёлюгюне жетедиле. Рахматны мёлеги айтды: «Бу адам, жюрегин Уллу Аллахха ачып, кертиси бла таубагъа къайтханды, муну жанын мен алама». - «Угъай, бу адамны бир иги иши жокъду, ёреси гюняхды, муну мен алама», - дегенни азапны мёлеги айтды. Алай айта, эки мёлек даулашдыла, сора орталарын айырыргъа Уллу Аллахны аллына келдиле. Аллах айтды: «Ол адамны ёлген жеринден ёнчелегиз да, сора, ол муслийманланы жерине жууукъ эсе, Жаннетни мёлеги алсын аны. Алай, ол адам гюняхны жерине жууукъ эсе, Жаханимни мёлеги алсын аны».

Мёлекле, къайтып, ол адамгъа келгинчи, Аллах, жерни тепдирип, ол адамны ийманны жерине жууукъ этгенди. Алай бла, бу адамны жаны рахматны мёлегине жетгенди - Аллахдан кечгинлик тапханды». 

Эй гюняхларына сокъураннган къарындашым! Таубагъа къайтама деген адамгъа не тыйгъыч барды? Сен кесинги гюняхларынгы бу адамны гюняхларындан уллуму сунаса? Аллах жюз адамны ёлтюргенни кечгенин кесинг билдинг. Сора сен, гюняхла этген къарындашым, Аллахны кечмеклигинден, рахматындан умутунгу къалай юзерсе?

Эй ийманлы къарындашым, бу уллу ахшылыкъды. Аллахны бу аятына бир сагъыш эт. Аллах айтды: «Аллахха нёгер къошмагъанла, терслиги болмагъанны ёлтюрмегенле, зийна этмегенле… Алай бу затланы этгенле уллу азап табарла. Къыямат Кюнде эки къаты къыйынлыкъгъа кирирле, сора къалырла ёмюрлюкде ол къыйынлыкъда, налат чекгенлей, чёкдюрюлгенлей. Алай, ол затладан къачханла, тауба этгенле, ийман этип, иги ишле этгенле - быланы Аллах аман ишлерин иги ишлеге алышыр. Кертиди, Аллах - Кечиучю, Рахматлыды» (Аль-Фуркъан сурасы, 68-70).
Бу аятны: «Быланы Аллах аман ишлерин иги ишлеге алышыр», - деген сёзлеринде тохтап, бир сагъыш эт. Аллахны Рахматыны, Кечмеклигини уллулугъун бил. Биз къаллай бир гюняхла этебиз, кече да, кюн да сагъыш эт. Тюз да ийман жолгъа тургъанлай, Аллах аланы барысын да иги ишле деп санап, саугъа, сууап жазарыкъды жарлы жанларыбызгъа! Аман ишлени иги ишлеге алышыныуну юсюнден Исламны алимлери алай айтадыла: «Аллай алышыу эки тюрлю болады:

Биринчи, Аллах адамны юсюнде болгъан осал халын иги халгъа алышады. Сёз ючюн, маджуслугъун алышып, ийман береди; зийначылыгъын алышып, сый, намыс береди; ётюрюкчюлюгюн алышып, тюзлюк береди; сатхычлыкъ халны кертичиликге алышып береди.

Экинчиси, адам этген аман ишлени Аллах Къыямат Кюнде, алышып, иги ишле этип къарарыкъды».

Сагъыш эт Аллахны сёзлерине: «Аллах быланы аман ишлерин иги ишлеге алышыр!» Адам не къадар динни къаты тутса, гюняхлары ючюн кечгинлик тилесе, ол къадар Аллах адамны аман ишлерин иги ишлеге алышады. Мындан уллу ахшылыкъ болурму? Аллахны чомартлыгъыны юсюнден бир аламат хадисге къарайыкъ. 

Абу ар-Рахман ибн Джубаир Абу Туваил айтханды деп билдиреди: «Бир жол Келечиге (Аллахны ыразылыгъы бла саламы аны бла болсун), къашлары кёзлерине тюшюп, таякъгъа таяннган бир онгсуз, терен къарт келген эди. Сора, Келечини (Аллахны ыразылыгъы бла саламы аны бла болсун) аллында тохтап, айтды: «Мен этмегенлей, бу жерни юсюнде не уллу, не гитче гюнях къалмагъанды. Мени гюняхларым жер юсюнде хар адам сайын юлешинсе эди, ол гюняхланы ауурлугъундан, эзилип, къырылмай, бир адам къалмаз эди. Бармыды манга кечгинлик?» Келечи (Аллахны ыразылыгъы бла саламы аны бла болсун) сорду: «Ислам динни алгъанмыса?» Къарт, алайда толу ийман-шагъадатны келтирип, Ислам диннге кирди. Келечи (Аллахны ыразылыгъы бла саламы аны бла болсун) айтды: «Энди сен муслийман адамса, иги ишле эт, аман ишледен кенг бол. Аллах сени Исламны алгъынчы этген битеу аман ишлеринги иги ишлеге алышырыкъды. Мындан ары сени жашауунг таза къагъытдан башланырыкъды». Къарт сорду: «Эй Аллахны Келечиси, Аллах мени зийначылыгъымы да, аманатха хыянатчылыгъымыдамы кечерикди?» - «Хау, ала да кечилликдиле», - деди Келечи (Аллахны ыразылыгъы бла саламы аны бла болсун). «Уллу Аллах!» - деп, къычырды къарт. Кёзден жокъ болгъунчу эшитиле эди къартны Аллахха махтау салып баргъаны», - деп, ат-Табарани, аль-Баззар китапларында келтиредиле.

Таубагъа къайтхан адам алай сорады: «Мен, ажашып, ийман-намаз этмегенлей, Ислам динде болмагъан заманымда этген иги ишлерим саналлыкъмыдыла Аллахны аллында? Огъесе, динни алгъанымлай, иймансыз жашауум бла ала да, къырылып, саналмаймы къаллыкъдыла?»
Жууапха бу хадис. Урва ибн аз-Зубаир Хаким, ибн Хаззам айтхан эди деп, билдиреди: «Бир жол мен Келечиден (Аллахны ыразылыгъы бла саламы аны бла болсун) сордум: «Эй Аллахны Келечиси! Мен Ислам дин бла жашап башлагъынчы этген иги ишлерим ючюн Аллахдан ыразылыкъ, саугъа табарыкъмамы? Сёз ючюн, садакъа этгеним ючюн, къулгъа эркинлик бергеним ючюн, жууукълукъну тутханым ючюн?» Келечи (Аллахны ыразылыгъы бла саламы аны бла болсун) айтды: «Сен Ислам диннге кирдинг, ары дери этген иги ишлеринг бары да санга сакъланадыла». 

Энди сагъыш эт.

Гюняхларынг толу кечилдиле, аман ишлеринг иги ишлеге алышындыла. Исламгъа киргинчи этген иги ишлерин, таубагъа къайтхандан сора, санга саналдыла. Энди уа не зат къалгъанды, сен тауба этип, муслийман болуп, керегича, Ислам дин бла жашаргъа?

Сен былай сорургъа боллукъса: «Мен, гюнях этгенлей, терк окъуна таубагъа къайтыр ючюн, не этерге керекме?»
Жууабы: «Сен, гюнях этгенинге керти сокъуранып, таубагъа къайтханынглай, эки иш этерге боласа:

Биринчи, ол жанынгы, жюрегинги ишиди. Сен жюрегинг бла этген гюняхынга сокъуранып, къаты ниет этесе экинчи ол гюняхха къайтмазгъа. Аллахдан къоркъгъан адамны этериги алайды. 

Экинчиси, ол санны ишиди. Къалайды ол? Тюрлю-тюрлю ахшы ишле, сёз ючюн, тауба-намаз. Магъанасы неди бу намазны? 

 
Тауба-намаз
Абу Бакр (Р.А.) айтханды: «Мен Келечини былай айтханын эшитгенме: «Биреу гюнях этип, ызы бла, тазаланып, эки ракят намаз этип, сора Аллахдан кечгинлик тилесе, Аллах аны кечер». Сора бу аятны окъуду: «Ол осал, зулму ишле этип, кеслерини жанларына заран салгъанла. Ызы бла сокъуранып, таубагъа къайтып, Аллахдан кечгинлик тилегенле - Уллу Аллахдан сора, ким кечеди гюняхланы? Сора, гюнях этгенин толу билип, гюняхны тутмагъанла - аланы саугъалары - Уллу Аллахдан кечгинлик, сора тюплери бла къобан суула баргъан кёгет-терек бахчала, гюллю талала. Кирирле ала ары ёмюрлеге. Кертиди, иги ишле этгенлеге - Аллахдан тийишли саугъа» (Аль-Имран сурасы, 135).
Тауба-намазны ичинде этилсе иги болгъан затланы юсюнден кёп затла айтыладыла. Сёз ючюн, тауба-намазны аллында тынгылы, тюз абидез алыргъа керекди. Нек дегенде санны юсюнде болгъан гюняхла суу бла кетедиле, эм ахыр тамычы бла ахыр гюнях къуруйду.

Абидез тынгылы болур ючюн, «Бисмилляхини» айтып башларгъа керекди, ызы бла быллай зикир айтылады: «Шагъатлыкъ этеме, бир Аллахдан сора, башха болмагъанына, шагъатлыкъ этеме Мухаммад Аллахны Келечиси эм къулу болгъанына. Уллу Аллахым, Сен мени тауба этгенледен, тазаланнганладан эт. Уллу Аллахым, битеу махтау Санга! Шагъатлыкъ этеме, Сенден сора, башха Аллах болмагъанына. Тилейме Сенден кечгинлик, сокъуранама Сени аллынгда этген гюняхларыма!»
Была абидезден сора айтылгъан зикирледиле. Быланы айтханлагъа хар бири ючюн уллу саугъа!

Экинчиден, намазгъа туруп эки ракят къыласа. Бу намазда халат этерге сакъ болургъа керекди.

Ючюнчюден, акъылынг намаздан къачмазча, намазгъа берилирге керекди.

Тёртюнчюден, Аллахны кеп эсгерип, Аллахны аллында кесинги басаргъа керексе бу намазны ичинде.

Бешинчиден, намазны бошагъанлай, Аллахдан кечгинлик тилерге керекди.

Аллах бу намазынгы къабыл этсе, санга Жаннет борч болады. Адам, гюняхы кечилир ючюн, кёп иги ишле этерге керекди, Аллахны буйругъундан чыкъмазгъа керекди.

Омар ибн аль-Хаттаб (Р.А.) бир жол Келечи бла (Аллахны ыразылыгъы бла саламы аны бла болсун) ёчешип, ызы бла гюнях этгенин ангылап, сокъуранып, алай айтды: «Мен ангыладым, гюняхым кечилир ючюн, иги ишле этерге керек болгъанымы». Бу иш Худайбиия къазауатда болгъан эди.

Бу хадисде айтылгъан хапаргъа тынгылап, бир сагъыш эт. Келечи (Аллахны ыразылыгъы бла саламы аны бла болсун) айтды: «Аман иш этип, ызы бла иги ишле этген темир кёлек бууа тур-гъан адамгъа ушайды. Ол буугъан темир кёлек - адамны гюняхларыды. Хар бир иги иш - ол темир кёлекни бир тогъайын ычхындырады. Алай бла, хар бир иги ишинг тогъайланы бир бири ызындан ычхындырады, ызы бла, кёлек саулай юсюнгден кетип, тынчлыкъ, ырахатлыкъ келеди».

Сен ангыладынг, иги ишле гюняхны сынжырларындан эркин этип, Аллахха толу берилир эркинликге чыгъарады. Дагъыда бир юлгю. 

Ибн Масуд билдиреди: «Бир жол Келечиге биреу, келип, былай айтды: «Эй Аллахны Келечиси, мен терек бахчада бир тиширыугъа тюбедим, сора мен анга, узалып, къучакълап, уппа, башха затла этдим, алай зийна уа этмегенме. Не сюйсенг да эт манга». Келечини (Аллахны ыразылыгъы бла саламы аны бла болсун) зат айтмагъанын кёрюп, ол адам кетди. Алайда тургъан Омар айтды: «Бу адам гюняхын кеси ачыкъламаса эди, Аллах ачыкъларыкъ тюйюл эди». Сора Келечи (Аллахны ыразылыгъы бла саламы аны бла болсун) айтды: «Чакъырыгъыз ол адамны артха. Ол къайтып келгенлей, Келечи анга бу аятны окъуду: «Кюнню эки къыйырында да намазынгы тут, эмда кечеге жууукъ сагъатлада. Кертиди, иги ишле аман ишлени жокъ этедиле. Муну эслилени эслерине тюшюребиз». Омар сорду: «Эй Аллахны Келечиси, бу сёзле жаланда бу адамгъамыды, огъесе барыбызгъадамы айтылады?» Келечи (Аллахны ыразылыгъы бла саламы аны бла болсун) айтды: «Битеу адамлагъа».

 
Аманлыкъны тутхан, гюняхчы нёгерлерим къоймайдыла мени
Сен былай айталлыкъса: «Мен, таубагъа къайтып, тюзеллик эдим, алай ол аманлыкъны къоймагъан, гюняхчы жёнгерлерим къоймайдыла мени. Мени аз-мазда тюрленнгеними кёргенлей, къадалып тохтайдыла, сора мен да былайда къарыусузлугъуму сеземе. Не этейим мен, къалай болайым?»
Сен тёзерге керексе. Нек десенг бу Аллахны низамыды. Ол низам бла Уллу Аллах, нени да билген Аллах, аманны игиден, кесини кертичи къулун ётюрюкчюден айырады. Сен, ийман жолгъа туруп, биринчи атлам этип башлагъанныглай, сакъ болуп, къаты, тёзюмлю болургъа кюреш. Нек десенг Адам-жин шайтаны, бир бирлерине кёл кенгдирип, къадалып, сени терсине айландырыргъа кюрешедиле. Алай сен алагъа бойсунма, тынгылама. Сени, ийман жолгъа туруп, тюзелгенинги кёргенлей, ала алгъа санга былай айтадыла: «Эй жазыкъ, не болгъанды санга? Сени да башынг кетип башлагъан кёреме. Охо, бир бёлек замандан ызынга къайтырса». Сёз ючюн, бир адам, таубагъа къайтып, ийман этерге кюрешгенин кёргенлей, бир-бирле алай айтадыла: «Заран жетген болур санга. Аллах сакъласын сени!» неда: «Ай харип, не барды санга ол жашауда? Халкъча нек жашамайса? Мен сени алгъа тап адамча биле эдим, энди уа мен сени таныялмайма!» неда: «Керекмиди санга бу къыйынлыкъ? Аша, ич. Ох де да, зауукълу жаша, тёгерекде къаллай омакъ къызла, тюрлю-тюрлю аламат затла бардыла. Сен а кесинги бир жанына тартып, кесинги жазыкъ этип. Ийнан сен анга, мени санга жаным ауруйду».

Аллах «ан-Нас» сураны аятларында айтады: «Айт: « Излейме адамланы Патчахындан, адамланы Раббийинден, адамланы Аллахындан ол аманлыкъны шыбырдап (шайтан) къачыучудан болушлукъ. Ол адамланы жюреклерине шыбырдаучудан, адам, жин, шайтанладан!»
Сен кимден къоркъургъа керексе, кимни айтханын этерге керексе? Аллахнымы, огъесе ол аман жёнгерленими?

Сен билирге керексе, ала сени бир заманда да къоярыкъ тюйюлдюле. Ала, сени гюнях жолгъа къайтарыр ючюн, къыстау кюреширикдиле. Бир жаш адам былай айта эди: «Мен, ийман жолгъа туруп, таза жашауну башлагъанда, хар межгитге баргъан заманымда, алгъа жашауда болгъан гюняхчы къыз жёнгерим, машина бла къатымда барып, эски гюняхлы жашаугъа чакъырып кюреше эди». 

«Ибрахим» сураны 27 аятында Аллах айтады: «Ол керти ийман этгенлени Уллу Аллах эки дунияда да Кесини сёзю бла онглу этеди».
Ол гюняхчы жёнгерлеринг санга эски жашауунгу эсинге тюшюрюрге кюреширикдиле, ол иймансыз заманынгда этген гюняхларынгы эсинге тюшюрюп, кезюнге ариу, омакъ этип кёргюзтюп, къогъузтургъа кюреширикдиле. Ол гюняхларынгы эсинге тюшюрген тюрлю-тюрлю эсгертмеле, тилекле, суратла, письмола. Была бла къадаллыкъдыла. Боюнсунма, тынгылама алагъа, ала сени алдагъан этедиле, эски гюнях жашаугъа къогъузтхан этедиле - сакъ бол, къарындашым! 

Келечини (Аллахны ыразылыгъы бла саламы аны бла болсун) Кааба ибн Малик деген нёгерини юсюнден хапаргъа тынгылайыкъ. Аллахны Келечиси (Аллахны ыразылыгъы бла саламы аны бла болсун) Табукъ къазауатха чыгъыгъыз деп, муслийманлагъа буйрукъ этген эди. Бу сахаба, сылтау табып, чыгъаргъа къолундан келип тургъанлай, къазауатха бармагъаны ючюн, Келечи (Аллахны ыразылыгъы бла саламы аны бла болсун) оноу этип, муну, Аллахдан оноу келгинчи, муслийманла кеслеринден кенг этген эдиле. 

Муну быллай кюннге къалгъанын кёрюп, гяуурланы патчахы Хасан мынга къагъыт жазды: «Келечи сени бир жанына тюртгенин биз билдик. Аллах сени аллай учуз кюннге къалыргъа деп жаратмагъанды. Алайды да, сен бизге къошулсанг, биз санга тийишли намыс берип сыйларбыз». 

Бу сахаба, къагъытны окъуп: «Мени муну бла Аллах сынагъан этеди», - деп, ол къагъытны отха атып кюйдюрдю.

Бу кяфыр патчах, муслийман адамны къарыусузлугъу бла хайырланып, муслийман жерден - Мединадан - алдап чакъырып, кяфырлагъа къошуп, кяфыр этерге деген ниет бла жазгъан эди ол къагъытны. Алай бу ийманлы адамны шайтан алдаялмады.

Эй муслийман къарындашым эм эгечим, ол иймансызла, гюняхчыла сени не бла алдаргъа кюреше эселе да, аланы барын да отха ата, кюл эт. Ол эсгертмеле жана туруб, а, ол отха къара да, жаханим отну эсинге тюшюр. Уллу Аллах «Ар-Рум» сурада айтады: «Тёз, къаты бол (Я, Мухаммад). Аллах сёз берсе - ол кертиди. Ол таукелликлери, ышанмакълыкълары болмагъанла сени тёзюмлюгюнгю, къатылыгъынгы чайкъатмасынла».
 
Ала мени халек этерге айтадыла
Адам былай айтыргъа болады: «Мен, таубагъа къайтып, ийман жолгъа турургъа сюе эдим, алай мени эски жёнгерлерим: «Бизден айырылсанг, сени юсюнгден билген затларыбызны адамлагъа жайгъан этерикбиз», - деп айтадыла. Мен а, атым аман бла айтылыр деп, къоркъгъан этеме». 
Эй къарындаш эм эгеч! Шайтан къулла бла къазауат эт. Кертиди, шайтанны кючю жокъду. Сен къаты ийман этип, тёзюмлю болсанг, Ибилис къуллары санга бир заран да эталмазла. Алай аланы къаты къадалгъанларын сен бил.

Сен бир затны юсюнде аланы аллында къарыусузлугъунгу кёргюзтсенг, ала сени жюрегинге башха да кёп жолла табаргъа кюреширле. Сора, алагъа хорлатсанг, эки дуниянгда да къоранчлы болурса. Башынгы жиберме, хорлатма алагъа. Аллахдан болушлукъ тиле, аладан къутулууну тиле. Былай айт: «Жетеди манга уллу Аллах. Ол - эм иги къоруулаучуду».
Келечи (Аллахны ыразылыгъы бла саламы аны бла болсун), бир адамладан къоркъса: «Я Аллах! Сен быланы кёкюреклерин къыс. Сенден излейбиз аланы аманлыкъларындан болушлукъ», - деп айтыучу эди. 
 
Дин эгечлериме
Хурметли дин эгечим! Тюнене билимсизликден гюнях этип жашап, бюгюн а таубагъа къайтып, гюняхларына сокъуранып, ийман жолгъа тургъан эгечим! Сени халынг бирда къыйынды. Сени тюз жолгъа туруп, динде жюрюгенча, юсюнгю, башынгы жабып, ол гюняхладан эмда гюняхчы жёнгерлерингден къачханынгы кёрюп, Ибилис къулла санга битеу кючлерин уруп, къадаладыла. Телефон бла сёлешип: «Эй, сен тюнене ким болгъанынгы унутуп, бюгюн а мёлекми болгъанса? Биз билебиз сен не затла этип айланнганынгы. Бюгече, мен чакъыргъанлай, чыкъмасанг, битеу тёгереке жаярыкъма сени ким болгъанынгы. Сен, не уллу жыйрыкъла кийип, кесинги не бек намыслы кёргюзтсенг да, бизден къутулмазса», - деп, къоркъутургъа кюрешедиле. Эм бек ол бузулгъан адамла шайтанлары бла бирге ол тюз жолгъа тохтагъан жырлаучулагъа, тепсеучюлеге, музыкантлагъа, артистлеге къадаладыла.

Алай, ол таубагъа къайтып, Аллахдан къоркъгъан къулларын Аллах ол аманланы къолларына берип къоймайды. Ол Аллахдан болушлукъ излеген бир заманда да алданмаз. Унутма, къыйынлыкъдан сора женгиллик келеди, жарсыудан сора къууанч келеди. Хайт де, хорлатма. Муслийманла жаланда хорлагъан этедиле. Инша Аллах!
Эй хурметли муслийманла, келигиз бу хапаргъа тынгылайыкъ. Бу хапар сыйлы Келечини (Аллахны ыразылыгъы бла саламы аны бла болсун) Мурсид ибн Абу Мурсид аль-Ганави деген сахабаны юсюнден айтылады. Муслийманла Мединада болуп, гяуурла уа Мекканы тутхан заманда бу адам Ислам динни алып, сора кесин танытмай, бугъунуп, келип, ол Меккада тутмакъда тургъан муслийманлагъа болуша эди. Муну бу халда ишлегенин билген, алгъа муну бла аман аланнган Анак деп бир тиширыу, Мурсидни кече бла Меккагъа келгенин билгенлей, аллына чыгъып: «Эй Мурсид, мен санга эрттеден бери тансыкъ болуп турама. Кел, бюгече мени бла къал», - дегенни айтды. Мурсид: «Эй Анак, мен Ислам динни алгъанма. Аллах зийнаны харам этеди», - деп жууап къайтаргъанды. Муну зийнагъа тарталмазлыгъын ангылап, бу къатын, тёгерекге айланып: «Эй Мекканы жашаучулары, тутмакъдагъы муслийманланы къутултхан, алагъа болушхан адам былайдады, тутугъуз муну», - деп, хахай этип башлагъанды. 

Былайда адамла ызындан болгъанларын кёрюп, Мурсид, къачып, дорбунда бугъуп, адамла чачылгъанлай а, Мединагъа къайтхан эди. Бир бёлек замандан сора бу жаш, Келечиге (Аллахны ыразылыгъы бла саламы аны бла болсун) келип: «Ол Анак деген тиширыуну къатыннга алыргъа боллукъмуду?» - деп соргъанды.

Уллу Аллахдан Келечиге (Аллахны ыразылыгъы бла саламы аны бла болсун) бу сёзле келгинчи, Келечи Мурсидни соруууна жууап бермегенди. Бу сёзде Къуранны «Ан-Нур» сурасыны ючюнчю аятында былай айтылады: «Зийначы жаланда зийначыны неда маджусну аллыкъды къатыннга. Зийначы тиширыу жаланда зийначыгъа неда маджусха барлыкъды эрге», - дегенди Аллах! Бу сёзлени айтып, Келечи: «Алайды да, Мурсид, ол тиширыу керек тюйюлдю санга», - дегенни айтханды. 

Былайда кесинг кёрдюнг - Аллах ийман этгенлени, иги иш этгенлени сакълагъан этгенин. Алай, Аллахдан санга сынау келип, сора ол сен къоркъгъан адамланы ортасында сени гюняхларынгы юсюнден хапар жайылса, сенден соргъан этерле. Былайда сен ангылатыргъа керек боллукъса. Аны себепли кертичи бол. Айт: «Хау, кертиди, мен этгенме гюняхла. Алай мен, этгенлериме сокъуранып, Аллахдан кечгинлик тилегенме, таубагъа къайтып, ийман жолгъа тургъанма. Сиз а не излейсиз менден? Аллах, ма-нга жан аурутуп, муслийманладан этгенди, сизге да мен аны излейме. Кесигизни тыймай эсегиз а, не сюйсегиз айтыгъыз, не сюйсегиз этигиз, мен жаланда Аллахны ыразылыгъын излейме».

Келигиз, кёзюбюзге кёргюзтейик, адам кертиси бла бу дунияда угъай, ол дунияда уяллыкъды. Бу дунияда, сёз ючюн, бир жюз неда эки жюз адам билсин сени гюняхынгы. Хау, кертиди, бек уяллыкъды адам аны гюняхларын жууугъу, ахлусу, юйдегиси, сабийи билсе. Ала сени гюняхларынгы билгенликге, бир кесекден ол унутулду, кетди. Алай кертиси бла уялыу, налат, уллу, ахырсыз айып Къыямат Кюн боллукъду. Нек десенг, биринчиден, бу дунияда сени гюняхларынгы адамладан кёрген бек аз боллукъду, кёбюсю аны эшитип къоядыла. Къыямат кюн а битеу кёклени, жерлени жашаучулары - адамла, мёлекле, жинле сени тёгерегингден алып, сени гюняхларынга къарагъан этерикдиле эмда санга уллу налат, уллу айып саллыкъдыла, алай сен бир жары къачалмазса, бир жерде бугъалмазса.

Эй, хурметли къарындаш эм эгеч, келигиз Ибрахимни (Аллахны саламы аны бла болсун) дууасын унутмайыкъ. Ибрахим (Аллахны саламы аны бла болсун) былай тилей эди Уллу Аллахдан: «Я Аллах, Къыямат Кюн Сен мени бетими жойма, не байлыгъым, не жашларым болушмазлыкъ Кюнде Сен мени бетими жойма. Ол кюнде уялмазла жаланда гюняхсыз жюрекле бла келгенле!»
Санга бек къыйын болгъан заманда кесинги сакъла. Фай-гъамбар (Салляллаху гъалейхи уа саллям) тилегенча, Аллахдан тилек эт: «Я Аллахым, жетишимсизликлерибизни Сен букъдур, къоркъууда Сен бизни сакъла. Ол бизге кюйсюзлюк, зулмулукъ этгенлеге бизден жазакларын табарча эт, я Аллахым, сора ол бизге артыкълыкъ этгенлени хорларгъа бизге насып бер. Уллу Аллах, биз къыйынлыкъгъа тюшюп, бизни душманларыбыз, ол бизге зарланганнла уа анга къууанырча этме!»
 
* * *
Сен былай айталлыкъса: «Мен кёп ачы гюняхла этгенме. Ала ючюн Аллахдан кечгинлик тилегенме. Алай ол гюняхла мени къоймайдыла. Ол мени этгеним эсиме тюшсе, ёлюр от ичгенча болама. Ол сагъышладан жукъум къуругъанды, тынчлыгъым тас болгъанды. Къалай табайым мен жюрек ырахатлыкъ?»
Эй муслийман эгеч эм къарындаш. Сени жюрегинге, башы-нга ол затла келе эселе, къууан - ала сени керти тауба этгенинги шагъатларыдыла. Сен этген гюняхларынга кертиси бла сокъураннганса. Керти сокъуранып, ачыкъ жюрекден керти таубагъа къайтханса.

Ётген жашауунга къара - Аллахны кечеригине умут эт. Аллахны рахматындан умут юзме. Аллах айтды: «Ажашханладан сора, ким юзеди Аллахны рахматындан умут?» («Аль-Хиджр» сурасы, 56).
Ибн Масуд айтханды: «Аллахны рахматындан умут юзген - Аллахха нёгер къошхандан сора эм уллу гюняхха саналады». 
Ийманлы адам ачыкъ жюрекден къоркъа, умут эте барады Аллахыны аллына. Тюрлю-тюрлю заманда Аллахны къулу тюрлю-тюрлю халгъа тюшеди - бирде эм бек Аллахдан къоркъгъан этеди неда эм бек умут этеди уллу Аллахдан. 

Сёз ючюн, Аллахны айтханын этмей, гюнях этсе, ызы бла, Аллахдан къоркъуп, таубагъа къайтыргъа излейди. Кечгинлик тилегенлей а, Аллахны кечеригине уллу умут этеди. 

Адам, абызырай, жарсыулу ауаз бла былай сорургъа боллукъду: «Мен, таубагъа къайтыр ючюн, этген гюняхларымы ачыкъларгъа керекмеми? Къадиге бары гюняхларымы ачыкъларгъа манга борчмуду?»
Башында айтылгъан адамланы юсюнден хапарланы магъанасы неди? Эй ийманлы къарындашым. Ислам динни эм уллу, эм кючлю затларындан бири - сени бла Уллу Аллахны ортасында бир киши да, бир зат да жокъду. Адам тюзюнлей Аллах бла сёлеширча, анга Уллу Аллах онг бергенди, аны борч этгенди эмда анга ыразылыгъын билдиргенди. Алайды да, жарсыуунг, тилегинг бар эсе, тюзюнлей Уллу Аллахдан тиле, дууа эт. Аллах сыйлы китабында - Къуранда - айтады: «(Эй Мухаммад), Мени къулларым сенден Мени юсюмден сорсала, айт, Мен жууукъма сизге кеси кесигизден эсе. Мени излеген, Менден тилеген къулуму Мен билеме эмда жууап береме» («Аль-Бакъара» сурасы, 186).
Адам кечгинлик кимден тилейди? Адам таубаны кимге келтиреди? Кимни аллында сокъуранады этген гюняхларына? Кимни айтханын этип ийман этеди? Жууап белгилиди - Аллахны. Алайды да, гюняхларынгы да жаланда бир Аллахны аллында ачыкъла, жюрегинги ач, тиле, жиля, берил Аллахынга. Кертиди, сени жаланда Аллах кечерикди, ызы бла сюерикди. Аллахны эм сюйген къуллары - ол гюняхларына сокъуранып, Андан кечгинлик тилегенледиле. Тауба дууаланы эм башчы дууасында «Саййид аль-истигъфар» (тауба дууаланы эм игиси) былай айтылады: «Мен этген гюняхымы Аллахны аллында ачыкълайма».

Биз муслийманлабыз, биз христианлагъа ушамайбыз. Аланы эфендилери, ахча алып: «Сени гюняхынг кечилди», - деп, къагъыт жазып, адамланы алдайдыла. Ала, кеслерин Аллахны бла адамланы ортасына салып: «Аллах жаланда бизни бла сёлешеди, айтырыгъыгъыз бар эсе, бизге айтыгъыз, биз а сизни ючюн Аллахдан тилербиз», - деп, анга да ахча багъа салып, миллетлени алдап, кеслерине жашау мадар этедиле. Аллахха тауусулмагъан шукур бизни муслийманладан этгени ючюн! Аллах айтды Къуранда: «Ала билмеймидиле, Аллах кесини къулларыны таубаларын къабыл этгенин?» («Ат-Тауба» сурасы, 104).
Муслийман адамны таубасы къабыл болур ючюн, аны бла Аллахны ортасында бир киши да керек тюйюлдю.

Сен былай сорургъа боллукъса: «Мен гюнях этдим, энди аны ючюн манга сюд болуп, азап чегерге керекмеми? Барып, къадиге гюняхымы ачыкъларгъа мен борчлумамы?»
Хурметли, ийманлы къарындашларым эм эгечлерим! Бу сорууну жууабы былайды. Сен гюнях этген эсенг, сора сени гюнях этгенинги, бир Аллахдан сора, бир киши билмеген эсе, сен ол гюняхынгы букъдурургъа эркинсе. Алайда сени гюняхынгы Аллах ачыкъ этмеген эсе - Аллах аны жапды, букъдурду. Сыйлы Аллахны сыйлы атларындан бири «Букъдуруучу» Аллах, Кесини муслийман къулларыны гюняхларын букъдурургъа сюеди. 
Алайды да, сиз ашыкъмагъыз гюняхларыгъызны ачыкъларгъа, жаяргъа. Кесигиз билесиз, кёп адамны тилине тюшген мардады. Сора атыгъыз аман бла чыкъгъанын, ол сиз этмегенни да сизге аталгъанын кёрюрсюз. Аллах сюймейди къулуна аллай жюрек къыйынлыкъны. Аны себепли гюнях этип къойсагъыз, бир киши билмеген эсе аны, букъдуругъуз, Аллахдан ачыкъ жюрекден кечгинлик тилегиз, ызы бла иги ишле этигиз. Аллахха къоюгъуз ол гюняхны. Сора Аллах кечер деп умут этгенлей туругъуз, эмда экинчи гюняхха къайтмазгъа кюрешигиз.

Ишни былай болгъанын сиз башда айтылгъан хапарладан билликсиз. Эсигиздемиди, ол зийна этгенле Келечиге (Аллахны ыразылыгъы бла саламы аны бла болсун) келип, гюняхларын ачыкълагъанда, Келечи (Аллахны ыразылыгъы бла саламы аны бла болсун) юч кере аланы ызларына ашыргъанды? Ол гюняхны букъдурур умут этгенди. Алай, ол эр бла къатын Аллахны аллында ол гюняхдан таза болургъа ниет этгенлери себепли, алагъа шариат сюд болгъан эди. 

Неда эсигизде эсе, ол терек бахчада: «Бир къызгъа узалып, гюняхлы затла этгенме», - деп, биреу келген эди. Анга Омар ибн Хаттаб: «Бу адам гюняхын ачыкъ этмесе эди, Аллах аны ачыкъларыкъ тюйюл эди», - дегенде, Келечи (Аллахны ыразылыгъы бла саламы аны бла болсун), зат айтмай, ол сёзлеге ыразылыгъын билдирген эди. 

Былайда сиз ангыладыгъыз - бир кереги жокъду сизге адамланы аллында гюняхларыгъызны ачыкъларгъа неда, межгитге барып, аны юсюнден иймамгъа айтыргъа. Бир-бирле, межгитге келип, иймамгъа гюняхын айтып, Шариатда жюрюгенча, чыбыкъла тюйюлюуну излейдиле. Бир-бир билимсиз муслийманла алай этип, гюняхларын ачыкълап, ызы бла башлары бедишге къалып, къыйналадыла, неда, аны кётюралмай, терсине айланып кетедиле. Бир юлгю келтирейик.

Бир муслийман, ол этген гюняхындан тазаланама деп, бир межгитни билимсиз иймамына келип, гюняхын толу ачыкъла-гъанды. Ол иймам анга ариу айтып, юйретип, ызына ашырыр орунуна: «Тюзюнлей къадиге бар да, ала санга миллетни аллында ол гюняхларынга къарап, Шариатда жюрюгенча, сюд этсинле, алай болмай, санга башха амал жокъду», - дегенни айтханды. Бу насыпсыз, битеу миллет гюняхларын билсе келлик кюнню, эмда аны кётюралмазлыгъын ангылап, тауба да этмей, ол гюнях жашаууна къайтхан эди.

Алайды да, муслийманла, ажашмаз ючюн, терс затла этмез ючюн, Аллахны тюз жолунда ажашмай барыр ючюн, билим алыргъа керекди. Билимде - жарыкъ, женгиллик, жюрек ырахатлыкъ. Алайды да, динигизни билирге кюрешигиз. Кертиди, Ислам дин эки дунияны да насыбыды! Къуранда Аллах айтады: «Билмесегиз, ол билимлери болгъанладан соругъуз» («Ан-Нахль» сурасы, 43). Башха жерде: «Рахматлы Аллах - Аны юсюнден билими болгъандан сор» («Фуркъан» сурасы, 59).
Унутмагъыз, адам межгитни иймамы болгъанлыкъгъа, неда, миллетни аллына чыгъыб, ууаз-насийхат бере билгенликге, Ислам динден терен билими болуп, Шариат бла тюз хукму чыгъара билген кёп адам жокъду. Аны себепли хар бир тюбеген иймамгъа неда насийхат бергеннге, неда азан айтханнга хукму, фатыуа алама деп барсанг, ол къадар ажашып, терсине айланыргъа боллукъса. Муслийман юмметни ичинде адамланы терсине айландыргъан иймамла чыгъарыкъларындан Келечи (Аллахны ыразылыгъы бла саламы аны бла болсун) бек къоркъгъанды. 

Хар бирибиз къаллай адамладан ала эсек да билим, фатыуа, аны ючюн жууап тутарыкъбыз Аллахны аллында. Буруннгуда билимли дин ахлула алай айтып болгъандыла: «Кертиди, бу билим - Ислам динди, аны себепли иги айырыгъыз динигизни кимден алгъаныгъызны».
Алайды да, сакъ болугъуз билимсизледен билим, фатыуа излерге. Сорууугъуз бар эсе, билимли адамладан, алимледен сурагъыз. Бизни болушчубуз а Уллу Аллахды!

 
Таубагъа къайтханлагъа бек керекли хукмула
Сен былай айталлыкъса: «Мен таубагъа къайтырыкъ эдим, алай, бу гюняхланы, аны таубасыны юсюнден динде, Шариатда болгъан хукмуланы, керекли билимни билмейме. Башымда кёп соруу барды. Сёз ючюн, бир-бир гюняхланы юсюнде къаллай тауба келтириледи, Аллахны аллында борчларым, башха адамны аллында борчларым, дин, мюлк борчла къалай тёленедиле, аны хукму-фатыуасы къалайды? Бу эм башха соруулагъа бармыды жууапла?
Аллахха къайтхан къарындашым, санга эм бек керекли сорууладан бир къауумуна биз былайда, Аллах айтса, жууап бере-йик. Бу жууапла дин алимле чыгъаргъан хукмула эм фатыуаладыла. Биз а аны къысхасы бла, женгил тил бла санга жетдирирге кюрешейик. 

Биринчи соруу: «Мен гюняхла этип турдум, ызы бла этгениме сокъурандым, таубагъа къайтдым. Алай бир кесек замандан сора мен, къарыусузлугъума хорлатып, жангыдан гюнях этдим. Мени сорууум былайды: экинчи гюняхны этгеним ючюн, биринчи гюняхымы таубасы къабыл болгъанлай къаллыкъмыды? Огъесе, экинчи гюняхны этгенлей, битеу гюняхларым жангыданмы жазыладыла?»
Жууабы: Ислам динде билимлери болгъан адамланы кёбюсю быллай соруугъа былай жууап бередиле: ол гюняхына кертиси бла ачыкъ жюрекден сокъуранып, таубагъа къайтхан адамны ол гюняхха къайтмазгъа къаты ниети болургъа керекди эмда, ол, не да этип, ол гюняхдан къачаргъа керекди. Алай, адам ол гюняхха жангыдан къайтса, ол жангыдан гюнях этгеннге саналады, ол алгъа этген гюняхы ючюн этген таубасы уа къабыл болгъанлай къалады. Ол жангы гюняхха уа жангыдан тауба этерге керекди.

Экинчи соруу: «Мен, тохтамай, бир гюняхны этип, тауба этмей туруп, сора башха тюрлю гюняхым ючюн тауба этсем, ол тюз боллукъмуду?»
Жууабы: Сен бир гюняхны тутуп, аны ючюн таубагъа къайтмай тургъанлай, башха гюнях этип, аны ючюн тауба этсенг, ол къабыл болады. Алай былайда бир зат барды. Сен бир гюняхха тауба этип тургъанлай, сен ол этген гюняхынгы бир тюрлюсюн этсенг, сёз ючюн, сен аракъы ичгенинг ючюн таубагъа къайтып, алай наркотик ичгенинги къоймагъан эсенг, сени ол аракъы ичгенинг ючюн таубанг къабыл болмайды. Неда биреу бир тиширыу бла зийна этгени ючюн таубагъа къайтып, ызы бла уа башха тиширыу бла зийна эте эсе, бу адам гюняхына сокъураннган адамгъа саналмайды Аллахны аллында. Неда биреу ахчаны процентге берип, сора ол ахчагъа процент къошханына сокъуранып, алай, ол ахчагъа ахча къозлар ючюн берген бёлек заманнга сокъуранмагъан эсе, быллай адам бу гюняхына сокъуранып, таубагъа къайтхан адамгъа саналмайды. Алай а тюрлю-тюрлю гюняхланы таубалары къабыл болады. Сёз ючюн, зийна этген, аракъы ичген адам - зийна этгени ючюн тауба этип, аракъы ичгени ючюн таубасы жокъ эсе - зийна ючюн этилген таубасы къабыл болады. Башда айтылгъанча, бир тюрлю гюняхны бир затларына сокъуранып, алай а башха затларын этген адамны таубасыны кючю болмайды, ол бир гюняхдан башха гюняхха кёчгенча саналады.

Ючюнчю соруу: «Мен алгъа Аллахны аллында борчларымы эте эдим. Энди уа намазны да къойгъанма, ораза да тутмайма, закят да тёлемейме. Ишни алай болгъанына мен бек уллу сокъураннганма эм, керти тауба этип, ызыма къайтып, ийман жолгъа тургъанма. Алай мен билмейме: ол талай заман намазымы, оразамы, закятны къоюп турдум, энди уа тёлерге керекмеми мен анча заманнга этмей, къойгъан борчларымы? Не этейим да, къалай болайым?»
Жууабы: Быллай ёнкюч борчланы юсюнден дин алимле тюрлю-тюрлю акъыл этедиле. Алай аланы кёбюсю былай айтадыла. Ол, намазны къоюп, ажашып, аланып, артда уа бир талай бир замандан сора ызына къайтып, намазгъа тохтагъан адамгъа борч тюйюлдю ол этилмеген намазларын тёлерге. Бир жаны бла - ол заманында этилмеген намазланы заманы кетгенди, экинчиси - аланы тёлерге санга борч тюйюлдю. Сен этерик: кёп дууа этип, дууангда уа Уллу Аллахдан ол гюняхынг ючюн кёп кечгинликле тилеп, таубала этип, сора борч (фарз) намазны тышында этилген сунна, нафиля намазланы, къолунгдан келгенча, кёп этерге. Кечиучю Бир Аллах - Аллах кечип къояргъа да болур…

Оразаны юсюнден: сёз ючюн, адам толу муслийман болуп, билип тургъанлай, оразаны не болгъанын - саугъасын, жууабын - къойгъан эсе, Рамадан оразаны тутханын, алай, ызы бла ол этген гюняхына кертиси бла сокъуранып, таубагъа къайтып, ийман жолгъа тургъан эсе, ол былай этерге керекди.

Биринчиден, Аллахдан кечгинлик тилерге керекди, ызы бла ораза айны хар бир кюню ючюн бир жарлыны, ачны ашатыргъа керекди, экинчи Рамадан ай жетгинчи. Сёз ючюн, биреу бир он жыл мындан алда Рамадан айда бир беш кюнню ёнкюч этди, дагъыда, уллу кёллюлюк этип, бир тёрт жыл мындан алгъа бир он кюнню ёнкюч этди. Бюгюнлюкде уа ол адам, этгенине сокъуранып, таубагъа къайтып, ийман жолгъа тургъанлай, ол ётген Рамаданлада ораза тутмай къойгъан хар бир кюню ючюн бир жарлыны, ачны ашатыргъа керекди. 

Башха юлгю: къызны заманы жетди, алай, кесини юйюрюне аны айтыргъа уялып, ораза тутаргъа жарамай тургъан кезиуюнде, Рамадан айда бир жети, сегиз кюн ораза тутду. Ол къыз, этген гюняхын ангылап, таубагъа къайтып, ол кюнлерин тёлейме десе, хар кюню ючюн ач, жарлыны ашатып аны бла ёнкючюнден къутулады.

Оразаны юсюнден, башында айтылгъанча, акъыл этген алимледен башха, дин устала айтханнга кёре адам, Рамадан оразаны Аллах тюзюнлей борч этгенин билип тургъанлай, аны тутмагъан къаллай борчлу болгъанын билген, амалы болуп тургъанлай, ораза тутаргъа билип, алай, не тутаргъа сюймей, не эринип, не уллу кёллюлюк этип, Рамадан айда ораза тутмаса - анга кечгинлик, тёлеу жокъду дейдиле. Аллах сакъласын хар бир муслийманны Аллахны аллында уллу кёллюлюкден!

Закятны юсюнден: ол жыл сайын тёлерге борч (фарыз) болгъан закят-садакъаны адам, амал тапханлай, битеу тёленмеген жыллары ючюн тёлерге керекди. Нек десенг закят жарлыны юлюшюдю эмда Аллахны ишиди, беш уллу фарыз борчладан бириди.

Къыяматны жууукъ болгъаныны шартларындан бири - къолундан келген адамгъа ол закятха чыгъаргъан капекле бек ауур кёрюнюрюкдюле. Аллах бизни аллайладан этмесин!

Тёртюнчю соруу: «Мен биреуну хакъыны юсюнде гюнях этсем, мен къаллай тауба этерге керекме?»
Бу соруугъа жууапны бу хадисде табаргъа боллукъбуз. Келечи (Аллахны ыразылыгъы бла саламы аны бла болсун) айтды: «Бир муслийман адам башха муслийманнга - кесини дин къарындашына - кюйсюзлюк артыкълыкъ этип, не сый-намысына, не мюлкюне узалгъан эсе, жаны саулай, кюйсюзлюк этип, сыйырып алгъанын къайтарсын эмда кечгинлик тилесин. Бу гюняхын тюзетмей ёлюп кетсе, Къыямат Кюнде, ахча, алтын, башха байлыкъ жюрюмеген Кюнде, адам ёнкючлерин эм уллу байлыкъ бла тёлерикди. Ол Ахыр Кюнню эм уллу байлыгъы - иги ишле, сууап ишле. Алайды да, ол Кюнде ол адам ол хакъына, намысына кюйсюзлюк этген адамгъа берлигин сууаплары бла, иги ишле бла тёлерикди, ёнкючюн жабаргъа сууабы жетмесе, ол адамны гюняхларын, аман ишлерин сыртына жюклерикди».
Унутмагъыз, Къыямат Кюнде адамлагъа эм жетмеген зат, адамла эм термилген, эм бек излеген затла иги ишле, сууапла боллукъдула. Алайды да, жаныгъыз саулай аллай затларыгъыздан къутулугъуз. Аллах болушсун!

Берлигигиз бар эсе, не да этип, ёнкючюгюзден къутулугъуз. Болалмай эсегиз, кечгинлик тилегиз. Алай, ол сиз берлигигиз болгъан сизни кечмей эсе, ёнкючюгюзню жабаргъа амал излерге керекди. Болушлукъну уа Уллу Аллахдан тилегиз!

Бешинчи соруу: «Мен бир адамны не да бир къауум адамны юсюнден тил этгенме. Башхалагъа уа аланы юслеринде болмагъан аман затланы алагъа атап, жалгъан затла айтханма. Мен бу этген осал ишиме бек сокъуранама. Энди, мени таубам къабыл болур ючюн, мен борчлумамы, ол адамлагъа барып, аланы юсюнде этген гюняхларымы алагъа ачыкъларгъа? Алай этерге керек тюйюл эсе, сора мен не зат этейим, таубам къабыл болур ючюн?»
Жууабы: Бу соруугъа жууап берир ючюн, муну хайырына, хатасына къараргъа керекди. Сен, барып, алагъа: «Мен сизни юсюгюзден быллай затла айтханма, кечигиз», - дегенлей, ала ачыулансала, санга чапсала неда мудах болсала - боллугъу алайды - ызы бла, сени айтханынг бла болмай, юсюнге сюелип, сени айтханларынгы теренден билирге излеселе, сора, сени айтханларынгы толу ачыкълагъанлай, санга ачыуланнганларындан да бек ачыуланып, чабыуулкъ этерге болсала, ишни арты анга къаллыгъын сезе эсенг, сен борчлу тюйюлсе, барып, аланы аллында жууап тутаргъа. Нек дегенде аманлыкъны, бузукълукъну уллу, кёп этген затланы Ислам дин харам этеди. Ол муслийманланы орталарын бузгъан, бир бирлерине жюреклерин сууутхан сёзле, ишле, Шариатха къажау келедиле. Исламны магъанасы муслийманланы бирликлериди. Аны ючюн биз, не да этип, дин ахлуланы орталарында бирликни къурулушдурургъа керекбиз - ол бизни дин борчубузду.

Алайды да, къарындашым, башда айтылгъанча, бу ишде зараны кёп боллукъ эсе, бир кишиге да зат айтмайса. Аллахдан кечгинлик тилейсе, ол этген ишинги осаллыгъын сезип, аллай затланы мындан ары этмезге къаты ниет аласа.

Экинчиден, ол сен биреуну юсюнден тил этип неда жалгъан зат айтхан эсенг, сени ол сёзлеринги эшитген адамгъа келип, кесинги ётюрюгюнгю, терслигинги ачыкълап, сени атынгы аман бла чыгъаргъан къарындашынгы уа тазалап, ариу бетли этерге керексе. 

Ючюнчюден, кимни юсюнден къалайда жайгъан эсенг да аман хапарла, алайгъа барып, ол сени эшитген адамланы къатында сен аман айтхан адамны юсюнден ариу айтып, иги, махтаулу затларын чыгъарып, махтаргъа керекди.

Тёртюнчюден, ол сен осал затла айтхан адамгъа башхала аман айтсала, сен аны къорууларгъа керексе эмда ол адамны юсюнде ала айтхан аманлыкъла болмагъанына ийнандырыр ючюн кюреширге керексе.

Бешинчиден, сен атын аман бла чыгъаргъан адамгъа ол кёрмеген жерде дууала, ахшы тилекле этерге керексе. Биз бир затны ангыларгъа керекбиз: биз, былай этип, ортаны аламат этерге излемесек, ол айтылгъан осал затла муслийманны жюрегинден кетмей, ахыры бла дин къарындашланы орталарын къажаулукъгъа келтирирге боллукъдула. Аллах сакъласын андан. Сакъ болайыкъ. 

Башындагъы соруугъа жууап бере, хайырлы затны юсюнден да айтыргъа боллукъбуз. Сёз ючюн, ол сен атын аман бла чы-гъаргъан адамны сабырлыгъын, жумушакълыгъын биле эсенг, тереннге кирмей, къысхасы бла этген гюняхынгы ачыкълап, ызы бла кечгинлик тилерге боласа. 

Сёз ючюн, быллай сёзле айтыргъа боллукъса: «Оллахи, къарындашым, мен сени Уллу Аллах ючюн сюеме. Алай, сени юсюнгде гюняхлы затларым барды да, аны санга ачыкълап, сени ыразылыгъынгы тапмай, тынчлыкъ табалмам», - деп, сора айт: «Кёп болмай, сени юсюнгден терс сёзле айтдым, алай, ийнан сен анга, мен бек сокъураннганма этгениме, таубагъа къайтып, Аллахдан кечгинлик тилегенме, сен кечмесенг - Аллах кечмез, тилейме сенден кечгинлик». Мынга гюняхынгы ичин бери къотарып, саулай да ачыкъларгъа санга борч тюйюлдю.

Хурметли муслийманла, былайда бир затха эс буругъуз. Башында айтылгъан затла: тил этген, адамгъа жалгъан айтхан, атын аман бла чыгъаргъан - была бары да адамны намысына, сыйына, бетине тиедиле. Себеби: муслийманланы арасында жарашыулукъ болур ючюн, ол айтылгъан сёзлени ол сёзю этилген адамдан букъдурургъа эркинлик барды, аны хатасы хайырындан кёп боллукъ эсе. Адам, сёзю этилгенин билсе, бек этсе, ачыуланнган этерикди. Алай, биреу биреуну мюлкюне заран, къоранч этсе, эркинлиги болмай узалса, ол жаланда алгъанын толу къайтарып, ол мюлкюне заран тийген адамны ыразылыгъын алгъан заманда боллукъду таубасы къабыл. Алайды да, мюлкню юсюнде бир зат да букъдурулмай, битеу толу къайтарылады иесине. Мюлкюн къолуна жыйгъан адам анга жаланда къууаннган этерикди.

Алтынчи соруу: «Адам адамны билип ёлтюрсе, аны ючюн къаллай тауба этерге керекди?»
Жууабы: Адамны билип ёлтюргенни юч борчу барды:

Аллахны аллында.

Ёлгенни аллында.

Ёлгенни туудукъларыны аллында.

Аллахны аллында борчунгу жаланда тауба этип, кечгинлик тилеп жабарыкъса. Туудукъланы аллында борчну тёлер ючюн, аланы къолларына берилирге керекди. Ала Шариатда болгъан оноу бла не, сени къанынгы тёгюп, дерт жетдирликдиле, не сенден, оноу этип, багъа чыгъарлыкъдыла, неда кечген этерикдиле. Туудукъла бу юч оноудан къайсын тийишли керселе да, аны къабыл этерге Шариат эркинлик береди.

Ёлгенни аллында борч къалады. Кесинг билгенликден, бу дунияда ол борчну тёлерге амал жокъду. Исламны алимлери айтханнга кёре, ол ёлтюрген керти ачыкъ жюрекден тауба этсе, Аллах ёлтюргенни ёлгенни аллында бу борчдан эркин этер. Ёлген-нге уа Къыямат Кюнде Уллу Аллах Кесинден анга уллу ахшылыкъ берир.

Бу соруугъа жууапладан башда айтылгъан жууап эм тийишлиледен бирине саналады.

Жетинчи соруу: «Уручуну таубасы къаллайды?»
Жууабы: Ол урлагъан, таубагъа къайтханлай, урлагъан зат-ларын иесине къайтарыргъа керекди. Алай ол, урлагъан затларын тас этген эсе неда бир къауум замандан сора багъасы тюшген эсе, ол урланнган мюлкню иеси таубагъа къайтхан уручуну аны ючюн кечмей эсе, - ол урлагъаннга борч болады алгъанын толусунлай иесине къайтарыргъа. Алай ол урланнган мюлкню иеси аны кечсе, - ол урлагъан Уллу Аллахха махтау салсын!

Сегизинчи соруу: «Таубагъа къайтхан уручу алай айтады: «Мен, кимден урлагъан эсем да, андан кечгинлик тилейме деп, анга барсам, асыры уялгъандан, бир зат да айталмайма. Къалай болайым?»
Жууабы: Бу сорууну эм иги жууабы былайды. Былайда ол сен этерик эм керекли зат - сен урлагъан затланы къайтарыргъа керексе. Кесинг элтип, къайтарып, кечгинлик тилерге амал тапмай эсенг, санга ол борч тюйюлдю, сен башха амал табаргъа боллукъса. Сёз ючюн, сен ол урлагъан затларынгы башха адамдан неда почта бла жиберирге боллукъса, сора сени атынгы сагъынмазгъа тилерге боллукъса. Неда ол, адамла табарча, бир жерде къояргъа боласа, неда, кесинг элтип: «Мен муну тапхан этгенме» неда: «Муну санга биреу жибергенди, атын билдирирге унама-гъанды», - деп айтып, къайтарыргъа боласа.

Тогъузунчу соруу: «Мен атамы хуржунундан ахча урладым, алай, къаллай бир урлагъаным эсимде тюйюлдю. Мен тауба этдим, алай, атама кертини айтыргъа уялгъан этеме. Не этейим?»
Жууабы. Быллай бир алгъанма деп, бир багъа чыгъар неда андан кёп ал да, ачыкъдан къайтаралмай эсенг, букъдуруп, алгъанынгча, ызына сал.

Онунчу соруу: «Мен кёп адамны тонагъанма, алай мен аланы танымайма» неда «Ол мен тонагъан адамла кёчюп кетгендиле. Мен аланы къайры кетгенлерин билмейме. Къалай къайтарайым аланы затларын?»
Жууабы: Сен, керти тауба этип, кечилирге излеп, Аллахны ыразылыгъын табаргъа сюе эсенг, амалынга, къолайлыгъынга кёре, ол тоналгъан адамланы табаргъа кюреширге керексе. Тапсанг а, алгъанынгы толу къайтар эмда Аллахха махтау сал! Ол сен тонагъан адам ёлген ёсе, аны туудугъуна къайтар. Алай, не къадар кюрешип, табалмагъан эсенг, ол сен тонагъан адамдан урла-гъанынгы саулай садакъа этип, ол тоналгъан адамны атындан юлеш. Ол игисиди. Ол сен тонагъанла иймансызла эсе да, алай эт. Нек десенг Аллах алагъа бу дунияда береди, алай ол дунияда алагъа юлюш жокъду.

Аллах, терслиги болмагъаннга - ким болса да кюйсюзлюк, терслик этерге эркин этмейди. Сакъ болайыкъ, Аллахдан кереклисича къоркъайыкъ!

Былайда бир юлгю келтирейик. Буруннгуда, дин къазауатда бир муслийман аскерчи ол душманладан сыйырылгъан мюлкден бир зат урлагъан эди. Ызы бла ол, этген гюняхына сокъуранып, таубагъа къайтып, урлагъан затларын алып, аскерни башчысына келип, сора, этгенин айтып, кечгинлик тиледи. Аскер башчысы айтды: «Бу сен келтиргенни мен алаллыкъ тюйюлме. Аскерчилени мен эртте окъуна юйлерине жибергенме. Кимге юлеширикме мен муну?» - дегенни айтып, ол затланы да алмай, муну ызына ашырды. Ол мюлк а аскерчилени ортасында юлешинирге керек эди. Бу, не этерге билмей, Хаджадж ибн аш-Шагъир деген дин алимге барып, фатыуа изледи. Ол алим былай айтды мынга: «Аллах биледи ол аскерни эмда аскерчилени, аланы жууукъларын, аны себепли сен ол мюлкню бешге бёл да, бир бёлюмюн хумсню тутханлагъа бер. Къалгъан тёрт бёлюмну уа садакъа эт. Аллах тапдырыр хар кимни юлюшюн». 

Муавия (Р.А.) - муслийманланы патчахы - ол оноуну эшитгенде: «Мен, аллай оноу этер ючюн, байлыгъымы жартысын берир эдим», - деген эди.

Онбиринчи соруу: «Мен ёксюзню ырысхысын ашагъанма. Ол мюлк бла хайырланып, сатыу этип, уллу хайыр кёргенме. Алай мен, Аллахдан къоркъуп, таубагъа къайтханма. Энди къалай тюзетейим мен бу гюняхымы?»
Жууабы: Бу сорууну юсюнде дин алимле тюрлю-тюрлю акъыл этедиле, орталыгъы бла уа алай болады: биринчиден, сен ол ёксюзню мюлкюн толу къайтарыргъа керексе. Ол мюлкден алгъан хайырынгы уа экиден бирин ёксюзге къайтараса, бир жартысы уа сеникиди. Сёз ючюн, малла урлагъан таубагъа къайтса, борчу - малланы ызына къайтарыргъа. Мал къозлап, саны къошулса, ол къошулгъанны экиден бирин ол урланнган малла бла бирге къайтараса. Малла къырылгъан эселе уа, башха мадар этип, ахча бла, башха затла бла ол малланы иесинден ыразылыкъ табаса. Аллай амал да табалмай эсенг, ол иеден кечгинлик излейсе, аллай амал да жокъ эсе, Уллу Аллахдан кечгинлик тилейсе ол тонагъан адамынг ючюн да, кесинг ючюн да.

Онекинчи соруу: «Биреу биреуден бир зат урлады - магнитофон дейик. Бир бёлек замандан сора ол, урлагъан этгенине сокъуранып, ол затны къайтарыргъа изледи. Алай ол зат эски да болгъанды, багъасы да тюшгенди. Былайда амал къалайды?»
Жууабы: Биринчиден, магнитофонну къайтараса. Сора, кесинги амалсыз этмей, къолунгдан келгенча, бюгюннгю багъасы чыгъарча, башындан ахча къошаса. Алай этерге амал тапмасанг, ол къолунгда болгъанны ол адамны атындан садакъа этесе. 

Онючюнчю соруу: «Мен, процентге ахча берип, аны бла жашай эдим. Энди мен ол ахырлыкъ гюняхыма сокъуран-нганма. Алай, ол ахчадан менде бир капек да къалмагъанды. Мен къалай тауба этейим?»
Жууабы: Сен, бек къаты тауба этип, Аллахдан бек уллу кечгинлик тилерге керексе. Нек дегенде Аллахны аллында эм уллу, ёлюм гюняхладан бири - процент ашагъанды. Процентге берген да, алгъан да, шагъатлыкъ этген да - бары да Аллахны аллында бирдиле. Аллах сыйлы Къуранда процентге къатышханнга уруш ачханын айтады. Сенде процент бла алгъан мюлк къалмагъан эсе, башда айтылгъанча, тауба этсенг, болады.

Онтёртюнчю соруу: «Мени бир-бир затларым, сёз ючюн, машина, сагъат, магнитофон, жартысы - процент ахчагъа, жартысы - халал ахчагъа алыннгандыла».
Жууабы: Сени уллу бёлюнмеген мюлкюнг, юй, машина, башха уллу затларынгы багъасыны жартысы харам ахча бла алыннган эсе, сен, халал мюлкюнгден ол харам юлюшню чыгъарып, иги ишлеге жоюп, мюлкюнгю тазаларгъа керексе.

Онбешинчи соруу: «Мен байлыгъымы бир жартысын харам затла бла сатыу этип, сёз ючюн, аракъы, башха харам ичгиле, сигаретле сатып ишлегенме, алай ол харам ахча эрт-те окъуна мени халал байлыгъым бла къатышханды. Къалай болайым мен?»
Жууабы: Сен харам затланы сатхан эсенг, Шариат эркин этмегенин билип тургъанлай, сёз ючюн, тюрлю-тюрлю къобузла, башха музыка инструментле неда харам тутхан видео, аудио кассетала, басма чыгъармала, сигаретле, харам ичгиле, сора, этгенинге сокъуранып, таубагъа къайтхан эсенг, сен ол харам бла ишлеген ахчаны, чыгъарып, иги ишлеге жойсанг - игиси олду. Алай ол ахчаны садакъа этерге жарамайды. Аллах жаланда ахшыны къабыл кёреди.

Башда айтылгъаныча, харам ахча халал, хайыр бла къатыш болгъан эсе, сен ол харам ахчаны капек-капегине чыгъарыргъа амалынг жокъ эсе, амалынга кёре, быллай бир болур дегенни чыгъарып, мюлкюнгю тазала. Ол къоранчынгы уа Аллах игилик бла толтурур. 

Былайда дагъыда бир зат барды. Сёз ючюн, ол харам мюлк жыйгъан адам муслийман болмай туруп, артда уа Ислам динни алса, ол борчлу тюйюлдю ол харам мюлкню чыгъарып чачаргъа. Нек дегенде Келечи (Аллахны ыразылыгъы бла саламы аны бла болсун) кесини диннге кирген сахабаларына аны борч этмегенди. Айтханыбызча, муслийман болуп, Шариат аны харам этгенин билип, аны бла кюрешген адам ийман жолгъа туруп, таубагъа къайтханлай, анга борч болады харам мюлкден къутулургъа.

Оналтынчы соруу: «Биреу улутха алады. Алай Аллах, -анга жан аурутуп, ийман жолгъа салды. Ол улутха бла жыйгъан мюлкюн не этерге керекди?»
Жууабы: Улутха алгъан адам эки къауумдан болургъа болады:

Биринчиден, улутханы бир онгсуз, башха амал тапмай, тюз болуп тургъанлай неда кесиникин артха алалмай, амалсыздан берген адам болургъа болады. Ол заманда таубагъа къайтхан улутхачы ол адамны ахчасын толу къайтарыргъа керекди.

Экинчиден, улутханы дуниядан тоя билмеген, биреуню насыпсызлыгъы бла кесине аламатлыкъ излеп неда кесиники болмагъан затны умут этип, бир кюйсюз бузукълукъ салгъан бир адам берирге болады. Ол таубагъа къайтып, ийман жолгъа тургъан улутхачы борчлу тюйюлдю аллай адамны ахчасын къайтарыргъа. Аны къой да, бир амал болуп, ол ахчаны къайтармазгъа керекди. Нек десенг, сени юсюнг бла эталмаса ишин, ол ахча бла хайырланып, башха амал табаргъа кюреширикди. Алайды да, алайда ол бузукълукъну тый, ол ахчаны уа жарлылагъа юлеш.

Ийман жолгъа тургъан къарындашым! Улутха бла келген байлыкъны ол артыкълыкъ сынап келтиргенни ызына къайтар, артыкълыкъны излеп келгенни уа ахчасын иги ишлеге жой, жарлылагъа юлеш. 

Онжетинчи соруу: «Мен гюнях, харам ишле этип, байлыкъ жыйдым. Энди мен ийман жолгъа туруп, таубагъа къайтдым. Ол харам ишлерим ючюн кимден алгъан эсем да ахча, башха байлыкъ, манга борчмуду артха къайтарыргъа ол мюлкню?»
Жууабы: Харам бла, гюнях бла ахча ишлеп, ызы бла таубагъа къайтхан адам ол байлыкъдан толу къутулургъа керекди. Алай харам, гюнях ючюн ахча, башха байлыкъ берген адамлагъа ол бергенлерин артха къайтарыргъа жарамайды. Сёз ючюн, зийналыкъ бла байлыкъ жыйгъан къатын, гюняхха чакъыргъан жырла жырлап байлыкъ жыйгъан жырчы, харам ичги, наркотик сатып алгъан неда ётюрюк шагъатлыкъ этип байлыкъ жыйгъан - была, былагъа ушагъанла, этгенлерине сокъуранып, таубагъа къайтып, ийман жолгъа турсала - харам байлыкъдан къутулургъа керекдиле. Алай артха къайтарыргъа уа жарамайды.

Онсегизинчи соруу: «Мен зийна этгенме. Энди уа мен таубагъа къайтханма, алай мени жарсытхан - адамла билип къоярла деген. Мен, бу гюняхны букъдурур ючюн, ол зийна этген тиширыуну къатыннга алсам, ол тюз боллукъмуду?»
Башха соруу: «Мен узакъ жерде неда башха къыралда зийна этгенме. Ол зийнадан туугъан мени сабийиме саналамыды? Мен борчлумамы ол къатыннга алиментле тёлерге?»
Жууабы: Бюгюнлюкде, Ахыр Заманда, быллай соруула бек кёп болгъандыла. Бир заманда болмагъанча, не тюрлю, бузукълукъ да кёп болгъанды бюгюнлюкде. Себеби: керти муслийман адам кесини жашауун жангыдан тинтип, кесин, юйдегисин, сабийлерин, юйюр жашауун, жашау низамын, ашын, сууун, юсюн, башын, жашау мадарын Исламны мардасына сыйындырып, Аллахны Шариатына тийишли этерге керекди. Къуран бла Сунна чеклеген жолда чайкъалмай, бир жанына таймай баргъа керекди.

Сёз ючюн, эр бла къатын болургъа тийишли жаш, къыз, кеслери алларына, шагъатсыз къалмазгъа керекдиле. Эр киши къан жууукълугъу болмагъан тиширыу бла къол бла саламлашыргъа керек тюйюлдю. Тиширыу юсюн, башын Ислам динде жюрюгенча жабаргъа керекди. Муслийман адам динни жюрютмеген жерледен, къауумладан кенг болургъа керекди. Ата, ана, сабийлерин эртте окъуна юйдегили этерге кюреширге керекди.

Бу сорууну жууабына уа былай айтыргъа боллукъду:

Биринчиден, бу сорууну берген, тиширыугъа артыкълыкъ этген эсе, керти таубагъа къайтып, ол тиширыугъа, этген хатасы ючюн, къалын тёлерге керекди. Алай, бу осал ишни хапары жайылып, ачыкъ болгъан эсе, Шариатха кёре, къади оноу этерге керекди.

Экинчиден, бу сорууну берген тиширыуну ыразылыгъын алып этген эсе аны бла зийна, ол адам жаланда, тауба этип, Аллахдан кечгинлик тилейди. Ол зийнадан туугъан сабийни кесине алыргъа жарамайды эмда алиментле тёлемейди. Нек дегенде зийнадан туугъан сабий жаланда анасы бла байламлыды. Ол сабийни зийначы атасы бла байлагъан харамды. 

Алайды да, таубагъа къайтханнга, зийна гюняхны букъдурур ючюн, ол зийна этген тиширыуну къатыннга алыргъа жарамайды. Аллах айтады сыйлы Къуранда: «Зийначы жаланда зийначы бла неда маджус бла юйдегили болсун. Зийначы тиширыу - аны къатыннга жаланда зийначы неда маджус киши алсын («Ан-Нур» сурасы, 3). 
Тиширыуну къарыны болгъаны бла болмагъанын билгинчиге дери, аны бла некях этерге жарамайды. Башда айтылгъанча, зийна болуп, ызы бла ол жаш, ол тиширыу да таубагъа къайтып, ийман жолгъа турсала, сора тиширыу ичинде сабий жюрютюлмегени белгили болса, была эркиндиле, некях этип, эр бла къатын болуп, жангыдан Аллах сюйгенча жашау башларгъа.

Онтогъузунчу соруу: «Кёп жыл мындан алгъа мен зийна этип, сора, киши билмесин деп, ол зийна этген тиширыуну къатыннга алып жашайма. Ол да, мен да ол этген гюняхыбызгъа бек уллу сокъураннганбыз, уллу таубагъа къайтханбыз. Энди биз бюгюнлюкде къалай болайыкъ?»
Жууабы: Ачыкъ жюрекден керти таубагъа къайтхан кезиуюгюзде жангыдан некях этигиз, Шариатда жюрюгенча, эки жанындан шагъатла бла, къатынны жанындан уакили бла. Ачыкъ этмей, акъырын, тынч, юйде этеме десенг да некяхны - болады.

Жыйырманчы соруу: Бир къатын алай сорады: «Эрге баргъынчы, Аллах сюймеген бир гюняхлы ишле этгенме. Энди мен, таубагъа къайтып, ийман жолгъа тургъанма, алай, эримден уялгъан этеме. Борчмуду манга эрге чыкъгъынчыгъа дери жашаууму эрими аллында ачыкъларгъа?»
Жууабы: Не эр, не къатын бири бирлерини аллында юйдегили болгъунчу этилген гюняхларын ачыкъларгъа борчлу тюйюлдюле. Ол Аллах букъдургъан кир ишлени алагъа ачар кереги жокъду. Керти тауба бла бу иш жабылады.

Сёз ючюн, биреу, къыз алгъанма деп, артда уа алай болма-гъанын билсе, къалынны да артха алып, айырылыргъа эркинди. Алай бу, къатынын этген гюняхына сокъуранып, таубагъа къайтханын кёрюп, жан аурутуп, муну гюняхын букъдуруп, жашау этеме десе, эркинди. Аллахдан а мынга уллу саугъа. 

Жыйырма биринчи соруу: «Эр киши эр киши бла зийна этсе, быланы ишлери къалайды? Быллай гюняхны таубасы къаллайды?»
Жуабы: Гюняхны бу тюрлюсю бла Лут (гъалейхи ссалям) файгъамбарны миллети белгили болгъанды. Аны себепли бу гюняхха Лут файгъамбарны миллетини гюняхы дейдиле. Аны юсюнден Аллах сыйлы Къуранда айтады. Дин алимле айтханнга кёре, Аллах Лут файгъамбарны миллетини быллай гюняхы ючюн бир миллетге чекдирмеген азапны чекдирип, бир башха къауумгъа бермеген къыйынлыкъны бергенди. Аллах аланы кёз чыракъларын ючюлтюп, сокъур этип, сюркелирча этгенди. «Аль-Къамар» деген сураны 37 аятында: «Биз аланы кёзлерин сыйдам этгенбиз», - дейди Уллу Аллах.

Аллах, алагъа уллу, ачы къычырыкъ жиберип, юйлерини башын тюбюне этгенди, тюйюлген желим ташладан жауун жиберип, бир инсанын къоймай къыргъанды.

Лут файгъамбарны юйюрюн къутултуп, къалгъанланы уа тёрт уллу шахарны - хар шахарда, тёрт жюз мингден жети жюз мингнге дери бузулгъан халкъы бла бирге - Жабраил мёлек (А.С.), Аллахны буйругъун толтура, къанаты бла ол шахарланы тамыры бла жерден айырып, кёкге кётюрюп, баштёбен айландырып, жерге ургъанды. Мёлек ол шахарланы жерге аллай кюч бла ургъанды, ала тийген жер батып, жер юсюнде эм чунгур жер болгъанды. 

Ол шахарла батхан жер а тенгиз болгъанды. Бюгюнлюкде ол тенгизни аты «Мыллык тенгизди» (Мёртвое море). Ол тенгиз жер юсюнде эм тузлу тенгизге саналады, аны ичинде жаны болгъан зат къымылдамайды, андан сора ол тенгизни тийреси жер юсюнде эм исси жерледен бирине саналады. Ол тенгиз Израилдеди. 

Кесигиз ангылагъандан, бу гюнях эм осал гюняхладан бириди. Шариатха кёре, бу гюняхны этгенни, юйдегилимиди, юйдегили тюйюлмюдю, оноуу бирди - ёлтюрген. Келечи (Аллахны ыразылыгъы бла саламы аны бла болсун) айтханды: «Лутну миллетини гюняхын эте тургъанланы тутсагъыз, ол этгенни да, кимге эте эсе да аны да ёлтюрюгюз». Алайды да, бу гюняхны этген бек уллу тауба этерге керекди.

Жыйырма экинчи соруу: «Мен, таубагъа къайтып, ийман жолгъа тургъанма. Менде тюрлю-тюрлю къыл къобузларым, харам заты болгъан видео, аудио кассеталарым барды. Мен аладан къалай къутулайым? Сатсам, ол затла ючюн мен уллу ахча аллыкъма. Сатаргъа жарамай эсе уа, не этейим?»
Жууабы: Гюняхлы затланы сатаргъа жарамайды, алагъа багъа чегерге да харамды. Келечи (Аллахны ыразылыгъы бла саламы аны бла болсун) айтханды: «Аллах харам этген затха багъа чыгъарыргъа да харам этгенди". Сен аланы сатсанг, ол гюнях андан да ары жайылып барлыгъын биле эсенг, сен аны сатмазгъа керексе. Аллах аллай сатыуну, алыуну харам этип: «Гюняхны, къажаулукъну юсюнде болушлукъ этмегиз», - дегенди («Аль-Майда» сурасы, 2). Сен бу дуниянгда не кёп къоранч сынасанг да, Аллах Кесини таусулмагъан, къорамагъан байлыгъындан сени къоранчынгы толтурур. Аллахны къолундагъы кёпдю, игиди.

Жыйырма ючюнчю соруу: «Биреу басманы ишчиси, журналист, редактор, лектор, директор болуп, диннге къажау келген статьяла, бериуле, китапла, башха чыгъарма затланы жайып, адамланы алдап, терсине буруп тургъанды. Динни, ийманны аман бла кёргюзтюп, атеизмни кётюрюп, жайып, тили бла да, къаламы бла да Ислам диннге, муслийманлагъа заран жетдирип, гюняхны, бузукълукъну тутуп, адамлагъа аны байлап тургъанды. Энди уа, этгенине сокъуранып, керти таубагъа къайтып, ийман жолгъа тургъанды. Муну иши къалайды?»
Жууабы: Бу адамны насыбы тутханды. Нек? Аллах жан аурутуп, муну тюз жолгъа салгъанды. Аллах болушсун, таубасы уа бу адамны быллай болургъа керекди.

Биринчиден, не да этип, ол муну бериулерине тынгылагъанланы, муну чыгъармаларын окъугъанланы, муну билгенлени, таныгъанланы, муну лекциясына тынгылагъанланы - быланы да, башхаланы да алларына чыгъып, ол гюняхлы затланы айтханына, жазгъанына сокъуранып, ала бары да ётюрюк болгъанын эмда экинчи ол иш бла кюрешмезлигини юсюнден ачыкъ айтыргъа керекди.

Сора ол мынга ышанып, муну ётюрюклерине алданып ажашханлагъа, не да этип, не кюч, не амал да табып, ол ётюрюкню ётюрюк болгъанын ачыкълап, билдирирге керекди. Магъанасы: Аллах биледи, ол алданнганла ангылап, тюз жолгъа турургъа болурла. 

Экинчиден, Ислам динни кётюрюр эмда жаяр ючюн, битеу амалын, битеу кючюн, тилин, жазма усталыгъын салыргъа керекди. Адамланы Ислам диннге чакъырып, дин билимге юйретип кюреширге керекди.

Ючюнчюден, дин душманланы ниетлерин ачыкъларгъа, аланы дин ахлулагъа къажау, харам ичлерин тышына чыгъарыргъа битеу фахмусун салыргъа керекди. Тюнене Ислам диннге къажау къалай кюреше эсе, бюгюнлюкде Ислам диннге, муслийманлагъа андан да бек кюрешип болушса, анга ол игиди. Къысхасы, аллай адам таубагъа къайтса, ол Ислам динни, кертини байрагъы, жасма къамасы болургъа керекди.

Сёз ючюн, адамла жыйылгъан бир жерде биреу, терс фатыуа берип, ызы бла ол зат терс болгъанын билсе, ызына къайтып, ол адамлагъа кертини билдирирге борчлуду. Кертиди, Аллах кимни сюйсе да, аны салады тюз жолгъа. Аллах болушсун барыбызгъа да.

 
Гюнях-таубаны юсюнден сёзню бошай
Багъалы къарындаш эм эгеч, хурметли окъуучу! Аллах таубаны, кечиуню эшигин кенгнге ачханды, ол эшикледен кирмей къалай къалырса? Келечи (Аллахны ыразылыгъы бла саламы аны бла болсун) айтды: «Кертиди, таубаны эшиги барды. Ол эшикни кенглиги кюн батхан бла кюн чыкъгъанны ортасы тенгли барды». Башха жерде Келечи (Аллахны ыразылыгъы бла саламы аны бла болсун) айтды: «Таубаны эшигини кенглиги жетмиш жыл тенгли барды».

Аллах былай айтады: «Эй мени къулларым, сиз кече да, кюн да гюнях этесиз, мен а кечеме сизни, излегиз Мени кечмеклигими, Мен кечерме сизни!»

Аллах, кечеге къарап, ол кюндюз гюнях этгенлени таубаларын къабыл этерге излейди. Кюндюзге къарап, ол кече гюнях этгенлени таубаларын къабыл этерге излейди. Аллах кечгинлик тилегенлени бек сюеди. Сора сен къалай къайтмазса таубагъа? Сора сен къалай тилемезсе кечгинлик Кечиучю Аллахдан? Тиле! Тиле Аллахдан гюняхларынг ючюн кечгинлик. Тиле эм иги, эм татлы сёзле бла. 

Унутма, Аллахны эм сюйген къулу - гюнях этип, ызы бла сокъуранып, таубагъа къайтхан къулду.
Бил, Аллах сени анангдан, атангдан, сабийлерингден эсе бек сюеди. Жаны болгъанланы ичинде жаланда къуш киреди балалары ючюн отха. Къуш балаларын сюйгенден эсе бек сюеди сени Аллах. 

Тиле Аллахдан кечгинлик, таукел бол Аллахны рахматына. Кертиди, Аллах кечерге сюеди! Тиле Аллахдан, айт: «Уллу Аллах, Бир Аллах, Сыйлы Аллах, тилейме Сенден Сени Уллулу-гъунг бла, кесими онгсузлугъум бла, тилейме Сенден Сени чексиз кючюнг бла, кесими чексиз къарыусузлугъум бла, тилейме Сенден Сени санаусуз байлыгъынг бла кесими ахырсыз жарлылыгъым бла! Битеу неге да Сени буйругъунгду! Мени ётюрюкчю, гюняхлы, факъыр жаным Сени къолунгдады. Сени, менден башха, къулларынгы санауу жокъду. Алай мени жокъду, Сенден башха, Аллахым. Сенсе жангыз бир Аллах. Жокъду манга Сенден башхадан болушлукъ, жангыз Сенсе къутултурукъ, сакъларыкъ. Тилейме Сенден, факъырачы тилегенча, тилейме Сенден, ол Са-нга саулай да берилгенле тилегенча, тилейме Сенден, ол къоркъгъан, сокъур тилегенча, тилейме Сенден, ол Санга бойсуннганла, Сени аллынгда кеслерин чёкдюргенле, кёзлери Сенден толгъанла, жюреклери Санга ачылгъанла тилегенча, тилейме Сенден, Уллу Аллахым, Сен мени битеу гюняхларымы толу кеч. Жокъду, Сенден башха, гюняхланы кечген. Битеу сый, битеу махтау жаланда Сангады!»

Аллахдан тилегенлени Аллах бир заманда да къоймайды. Аллах гюняхларына асыры сокъураннгандан жилягъанланы сюеди. 

Ол гюняхына кертиден сокъураннган адамны, гюняхны заранлыгъын унутмагъан адамны гюняхдан-гюняхха ийманы кючлюден-кючлю болуп барады. Гюнях этип, ызы бла керти таубагъа къайтхан адам, ол гюняхны унутмай, анга къайтыргъа Аллахдан къоркъуп, кирсиз, таза, къаты ийман этген муслийман болады. Аны ол гюняхха кийирген налатлы шайтан, аны гюняхдан гюняхха ийманлыдан-ийманлы болгъанын кёрюп, амалсыз болуп: «Мен муну бу гюняхха кийирмесем эди, бу таубагъа къайтырыкъ тюйюл эди», - деп, этгенине сокъуранады. Сёз ючюн, биреу атыны юсюне ашын да, сууун да жюклеп, исси къум тюзде бара тургъанлай, арып, солургъа тохтайды. Сора, къалкъып къалып, уянса, аты юсюнде ашы бла да, сууу бла да жокъ. Бу хахай этеди, ары да чабады, бери да чабады - ат жокъ. Сора, амалсыз болуп: «Бу салкъында сакълайым», - деп, алайда къалады. Ючюнчю кюнде ачдан, суусапдан къарыусуз болуп, ол иссиде: «Энди уа ёлдюм», - дегенлей, бир тауушла эшитип къараса, аты юсюнде ашы бла да, сууу бла да аллында турады. Ол ёлеме деген адам, кесини кёзлерине ышанмай, ол ашха, суугъа къалай къууанырыкъ эсе да, таубагъа къайтхан адамгъа Аллах андан да бек къууанады. Алайды да, Аллахны къууандырыргъа ашыкъ!

Аллах сюйсюн сизни, Аллах къууансын барыбызгъа да! Бир затха ашыкъмагъанча ашыгъыгъыз таубагъа къайтыргъа! Нек дегенде, эки зат жетсе, ол заманда тауба къабыл боллукъ тюйюлдю:

Ёле туруп, хыр-хыр этип башлагъанлай.

Кюн батхан жанындан чыкъгъанлай. Алайды да, ашыгъыгъыз! Аллах болушсун барыбызгъа да.

Хурметли къарындашларым эм эгечлерим! Иги ишле этерге ашыгъайыкъ. Аллахдан кёп саугъа болур ючюн кюрешейик. Кесибизге къарындаш этип ийманлыланы алайыкъ. Аллах бизни тюз жолгъа салгъандан сора, терсине кетмейик, ажашмайыкъ. Аллах болушсун барыбызгъа да.

Уллу Аллахым, Сыйлы Аллахым, Бир Аллахым, жан аурут Сен бизге, кертиди, Сен бизни Рахматынга алмасанг, бизге ким жан аурутур? Сен болушмасанг бизге, къайдан табарбыз биз болушлукъ? Сен бизни кесинге алмасанг, кимди бизни сакъларыкъ? Аллахым, Сен Кесинги жарлы, факъыр, къарыусуз тилеучю къулларынга жан аурут. Аллахым, жаланда Сенден излейбиз болушлукъ, сакъланмакълыкъ. Кертиди, жаланда Сенсе къутултхан, сакълагъан, берген, кечген!

Хурметли жамауат! Багъалы къарындаш эм эгеч! 

Кесигиз башында айтылгъандан ангыладыгъыз: ТАУБА этер ючюн, Аллахдан кечгинлик тилерге керекди. Тилек дегеннге - дууа дейдиле. Дууа этерден алгъа, дууаны юсюнден билимибиз болургъа керекди. Таубагъа къайтханны таубаны юсюнден билими болуп, таубаны кереклисича этсе, таубасы толу болады. Таубаны юсюнден билимни бегимлеринден бири дууады.

Дууаны низамын билип, кереклисича этсек, инша Аллах дууабыз къабыл болур. Алайды да, келигиз былайда къысхасы бла дууаны юсюнден билимге бир къарайыкъ, битеу билим а бир Аллахдады! 

«...(Айтды Аллах: Эй Мухаммад!) 
Мени къулларым Мени юсюмден (сенден) сорсала, 
(сен айт) Мен алагъа жууукъдама, 
тилеклерин эшитип турама...»
«Аль-Бакъара», 186 

 
ДУУАНЫ ЮСЮНДЕН СЁЗ
Хурметли къарындаш эм эгеч! Битеу нени да Аллах жаратханды. Жаратып, къурап, хар бир жаннга, хар бир затха Кесини аллында алагъа борч салгъанды эмда Кесине табыныргъа, Кесине махтау салыргъа буюргъанды.

Табыныуну магъанасы - Аллахны бирлигине битеу жашауу бла, саны бла, ишлери бла шагъатлыкъ этиу эмда умутну жаланда Аллахдан этиу, таукелликни жаланда Аллахха этиу. Бир Аллахдан умут этиуну магъанасы: битеу тилеклеринг Аллахха, болушлукъ излегенинг жаланда Аллахдан, Аллахны аллында этген гюняхларынгы кечиую Аллахда. Битеу Аллах жаратхан, жаны болгъан, болмагъан да, арымай, талмай, кече да, кюн да, тохтамай, Аллахдан асыры къоркъгъандан, Аллах алагъа буюргъан борчну толтура, табыннганлай, тилек (дууа) этгенлей, махтау (зикир) салгъанлай турадыла. Къуранда «Исра» сураны 44 аятында: «Жети кёк да, жер да битеу жашаучулары бла Уллу Аллахха махтау саладыла. Бир зат жокъду дуниялада Аллахха махтау салмагъан (табынмагъан), тилек (дууа) этмеген, алай, аланы тиллерин сиз ангылаяллыкъ тюйюлсюз. Кертиди, Аллах - Тёзюмлю, Кечиучю», - деп айтылады.

Башха жерде, «Нур» сураны 41 аятында Аллах: «Кёремисе сен, битеу кёкдегиле да, битеу жердегиле да Аллахха къаллай махтау салгъанларын! Бир къарачы, къош-къош болуп учуп айланнган къанатлыла Аллахны къалай махтайдыла! Хар бир Аллах жаратхан биледи намазын эмда Аллахха махтау сёзлерин (зикирин), Аллах а кёрюп турады аланы ишлерин», - дейди сыйлы Къуранда.

Хадиследе айтылгъаннга кёре, кёкде ийнени буруну тенгли бир жер жокъду, алайда мёлек намаз этмей. Къыямат Кюннге дери бирлери сюелип (къыям), бирлери бел бюгюп (рукугъ), бирлери тобукъ бюгюп (сежде), бирлери дууа этип, бирлери зикир этип, бирлери тауаф этип, бирлери жазыу бардырып, хар бири да ол табыннган халдан чыкъмай турлукъдула.

Жер юсюнде къаяла къыяматха дери сюелип (къыям) табынадыла, хайыуан, жаныуар тобукъ бюгюп (рукугъда) табынадыла, терек, тирлик ханс тамырлары бла жерге жатып (сежде) табынадыла, махтау саладыла.

Жаланда жангыз жинлеге, адамлагъа Аллах бергенди эркинлик: «Сюйсенг ийнан Аллахха, сюйсенг ийнанма», - дегенди. Битеу жанладан, битеу жаратханындан адамны Аллах энчи этип айыргъанды эмда акъыл бла, ангылагъан жюрек бла, аламат сыфат бла алгъышлагъанды. Адамдан къалгъанланы уа адамгъа къуллукъгъа салгъанды эмда алагъа адамны сыйларгъа буюр-гъанды. Аллах, адамны дуниясын къысха этип, жашау юзюлмеген ахыратда жашау тёресине Жаннетни хазырлагъанды. Алайды да, Аллахны аллында борчугъузну толтурургъа ашыгъыгъыз, дин Исламны кереклисича тутугъуз, Аллахны дининден башха, дин излемегиз. Аллахдан башха, бир кишиден да, бир затдан да тилек этмегиз, жаланда Аллахха таукел болугъуз. Сыйлы Къуранда: «(Ол къолларындан бир зат да келмеген) санга не хайыры, не хатасы болмагъанладан ол Аллахдан башхаладан тилек этме (излеме болушлукъ, сакълама аладан), алай, сен алай этсенг (башхаладан умут этсенг), сора сен зулмучуладан, кюйсюзледен болурса (сагъыш эт). Аллах санга заран этеме десе, Бир Аллахдан сора ким сакъларыкъды сени ол зарандан? Алай, Аллах санга ахшылыкъ этеме десе, Бир Аллахдан сора, ким тыярыкъды сенден аны? Аллах береди къайсы къулуна сюйсе да, Ол - Кечиучю, Жан Аурутуучу Аллахды», - деп «Йунус» сураны 106-107 аятларында айтылады.

Башда айтылгъанны магъанасы: «дууа» деген Аллахха табыныу (намаз) дегенни магъанасын тутады эмда дууа этерге бизге Аллах буюргъанды. Дууаны юсюнден Къуранда эм Суннада кёп айтылады. Аллахны Келечиси (Аллахны ыразылыгъы бла саламы аны бла болсун): «Дууа - ол намазды (табыныуду)», - дегенни айтханды деп, Нугъман ибн Башир деген сахабасы билдиргенди деп, Бухари, Тирмизи, ибн Маджа, Абу Дауд билдиредиле.

Башха жерде Келечини (Аллахны ыразылыгъы бла саламы аны бла болсун): «Дууагъызны Аллах къабыл кёрлюгюне къаты ийнанып этигиз», - деген сёзлерин Абу Хурайра билдиреди. Дагъыда: «Дууа этмегеннге, Аллахдан тилемегеннге Аллах чамланнган этеди», - деп, Келечини (Аллахны ыразылыгъы бла саламы аны бла болсун) сёзлерин биягъы Абу Хурайра ат-Тирмизини хадис китабында билдиреди. Дагъыда, ол билдиргеннге кёре, Келечи (Аллахны ыразылыгъы бла саламы аны бла болсун): «Аллахны аллында дууадан огъурлу бир зат да жокъду», - дегенди. Алайды да, хурметли къарындашларым эм эгечлерим, биз къарыусуз, жарлы, гюняхлы жанлабыз. Аллах а бизни кечгенлей турады, ашыбызны, сууубузну тапдыргъанлай турады. Келигиз Аллахыбызгъа шукур этейик, Аллах сюйгенни этейик эмда Аллах сюймегенден кенгде болайыкъ. Керти муслийманла болсакъ, эки дунияда да насыплы болурбуз.

 

Муслийман адамны эм уллу кючю, эм уллу саууту - дууады

Аллах дууаны къабыл этсе, адамны туугъанда жазылгъан къадары тюрленирге болады. Адам улугъа сюйген жолун сайларгъа Аллах эркинлик бергенди. Къайсы жолну сайласа да, анга кёре, Аллах анга къадар береди. Адам иймансыз, гюнях жолда бара, таубагъа къайтып, дууа этсе, Аллах дууасын тийишли кёрсе, ийман жолгъа салыр аны. Аны себепли, кёп дууа этип, Аллахдан игиликни излеп турургъа керекбиз. Аллахны Келечиси (Аллахны ыразылыгъы бла саламы аны бла болсун) кесини юмметин (муслийманланы) дууаны низамларына юйретгенди. Дууаларыбыз къабыл болур ючюн, не этерге керек болгъанын, дууаны къалай этерге керек болгъанын кесини жашау юлгюсюнде кёргюзтгенди.

Алайды да, биз дууаны эте билирге керекбиз. Кёп адам: «Мени гюняхларым кёпдю», неда: «Да энди мен къартма», неда: «Да мен тилеп тургъанлыкъгъа бир, зат тюрленмейди», - деп, тюрлю-тюрлю затла айтадыла. Дууа этмегенле уллу кёллюлюк этип, Дууаны юсюнден хапарлары болгъанла уа, этген дууаларына жууап боллугъуна ышанмай: «Дууадан не хайыр, тилегеними тапмайма сора», - дейдиле. Келигиз былайда дууаны юсюнден билимни, къолубуздан келгенча, къысхасы бла ачыкълайыкъ эмда Ислам динни алимлери дууаны юсюнден не айтханларын билейик.

Уллу Аллах сыйлы Къуранда: «Сизни Сыйлы Аллахыгъыз айтады сизге: «(Дууа этигиз) тилегиз Менден, Мен сизге жу-уап берирме! Кертиди, (Мени аллымда) ол кеслерин Манга кёкётюрюп, Мени буйругъуму этмегенлени уа налат берип Ки-йрирме Жаханимге».
«Бакъара» деген сураны 186 аятында уа Аллах былай айтады: «(Я Мухаммад!) Мени къулларым Мени юсюмден сорсала, сен айт алагъа: кертиди, Мен бек жууукъма алагъа, ол Манга дууа этгенлеге Мен тилеклерине жууап берирме. Ала да Манга жууап берсинле (аланы Манга жууаплары), Манга ийнансынла, Мени буйрукъларымы кереклисича толтурсунла, алай болса уа, ала тюз жолда болурла».
Келечи уа (Аллахны ыразылыгъы бла саламы аны бла болсун): «Дууа - намазды», Аллах: «Тилегиз Менден - Мен жууап берирме сизге!» - дегенни айтханды», - деп хадисде билдиреди.

Башха жерде Аллахны Келечиси (Аллахны ыразылыгъы бла саламы аны бла болсун): «Кертиди, битеу берекет Аллахдады. Уллу Аллах Уялчакъды эм Чомартды. Аллахны къулу дууа - тилек - этсе, къолларын ёрге кётюрсе, Аллах аны къолларын къурлай къояргъа уялгъан этеди», - дегенди.
Дагъыда Айтханды Аллахны Келечиси (Аллахны ыразылыгъы бла саламы аны бла болсун): «Къайсы муслийман да, дууа этип, Аллахдан тилесе, ол тилегинде гюняхлы затла, жу-уукълукъну бузгъан затла болмасала, Аллах аны тилегине юч тюрлю жууапдан бирин къайтарыргъа болады:
1. Аллах, аны дууасын толу къабыл кёрюп, тилегенин береди.
2. Дууада тилегени чакълы бир къыйынлыкъдан сакълайды.
3. Дууасына бу дунияда жууап бермей, тилеген адамны дууасын ахыратына деп асырайды. Сора Къыямат Кюн Аллах, бу адамны Кесине чакъырып, алай сорлукъду: «Эй Мени къулум, Мен санга дууа эт, тиле кереклинги Менден бу дунияда деп буюргъан эдим, сора Мен а санга жууап къайтарыргъа сёз берген эдим. Толтургъан этгенмисе сен Мени буйругъуму? Дууала окъу-гъанмыса сен?» 
Ол адам: «Хау, окъугъанма», - деп айтыр. Ол заманда Аллах айтыр анга: «Эй къулум, сени бир дууанг къалма-гъанды, эшитилмей. Сен дуниянгда ол сен сюймеген бир къауум затдан къутулургъа излеген эдинг да, Мен сени аладан къутултхан эдим. Сен: «Къыйынлыкъдан, жарсыудан, ачыудан къутулт», - деп тилей эдинг. Алай, ол тилегинги жууабын сен билмейсе. Аллай дууаларынга жууапны, сууапны Мен санга ахыратынга хазырлагъанма», - деп, сора дуниясында къабыл болмай къалгъан дууаларына жууапланы, сууапланы бу адамгъа толусунлай кёргюзтюрюкдюле. Аны кёргенлей, ол адам бу дунияда къабыл болгъан дууаларына сокъуранып, хар дууасына жууабы ол дунияда болурун излер эди».
(Ахмад (Р.А.) билдиреди.)

Хурметли муслийманла, бизни дууаларыбыз къабыл болур ючюн, биз бир къауум затны билирге керекбиз:

1. Аллахыбызны аллында ачыкъ жюрекли болургъа керекбиз.

2. Дууабызны башлар аллында сора бошай туруп, Аллахха махтау, Келечиге (Аллахны ыразылыгъы бла саламы аны бла болсун) салауат салыргъа керекбиз.

3. Аллах бизни тилегибизни къабыл этеригине ишекли болмай, ышаныргъа, тилегибизде къаты болургъа керекбиз.

4. Дууабызда къыстау болургъа, тилегибизге жууап алыргъа ашыкъмазгъа керекбиз.

5. Жюрегибизден тилерге керекбиз.

6. Дууа этип Аллахдан зауукълукъда да, къыйынлыкъда да тилерге керекбиз.

7. Бир Аллахдан сора, бир кишиден, бир затдан тилерге жарамайды (харамды, ширкди).

8. Дууангда не кесинге, не юйюрюнге, не сабийлеринге, не мюлкюнге къаргъыш этерге жарамайды.

Адам, ачыуланып жюрекден къаргъыш, аман айтса, аны алайда Аллах къабыл кёрюп къояргъа боллукъду. Сагъыш этигиз. Бизни миллетни тилинде жюрюген, былай къарасанг, бош сёз кёрюннгенча, сагъыш этсенг а - ачы къаргъыш. Сёз ючюн: «Шау боллукъ» неда: «Ай, юйюнг къурусун!», «Тюп боллукъ!», башха: «Къара къан жаусун сени юйюнге!», «Эй, аман ёлгюн сен!», «От тамызгъанынг къуругъан!» неда «Эй, ананг къатынынг болсун!» (Бу артда айтылгъан къаргъышны ачылыгъына бир къара, аны магъанасына бир сагъыш эт, эм осалы уа, бу сёзле бизни миллетни тилинде эм эркин айлан-нган сёзледиле, ол сёзлеге бир киши да эс окъуна бурмайдыла, сагъыш этмегенлей, ата баласына, къарындаш къарындашха айтадыла). Дагъыда кёп башха тюрлю сёзле. Бу ачы къаргъышланы кеслери не айтханларын билмей, юйюрде, орамда бир бирлерине, сабийлерине, малларына, мюлклерине айтадыла. Аны юсю бла кёп юйюрню мюлкюнде, малында берекетлери, юйюрлеринде жылыулары жокъду, ауруу, къыйынлыкъ, жарлылыкъ, онгсузлукъ, амалсызлыкъ бир бирлерин алыша, ол къаргъышла жюрюген юйлеге басынадыла. Бек сакъ болайыкъ. Аллай сёзледен кенг болайыкъ. Билмей айтсагъ а, тауба этейик.

9. Дууа эте туруп уллу да айтмай, шыбырдагъан да этмей, орта ауаз бла этилсе - ол игиди.

10. ууада кесинги гюняхынгы Аллахны аллында ачыкъдан айт, аны ючюн кечгинлик тиле. Аллахны санга этген игилигин билип, шукур эт.

11. Дууангы назму халда окъумазгъа эмда дууанга макъам салмазгъа кюреш.

12. Дууа эте туруп, жюрегингде Аллахны аллында къоркъунг, бойсунуунг эмда Аллахны рахматын излемеклигинг болсун.

13. Ишинг болмай, артыкълыкъ бла, зор бла биреуну бир затын сыйыргъан эсенг, иесине къайтар, кечгинлик тиле андан, ызы бла Аллахны аллында таубагъа къайт, сора дууангы эт.

14. Тилегинги юч кере къайтарып айтсанг - эм игиси олду.

15. Дууангы бетинг бла къыбылагъа айналып этсенг - ол игиди.

16. Дууа эте туруп къолларынгы инбашынга дери кётюрсенг, къол аязларынгы кёкге айландырсанг - ол игиди.

17. Дууангы аллында абидез ал, амалынг бар эсе.

18. Ол сени къолунгдан келмезлик затланы юсюнден тилеме.

Аллах не сюйсе да, аны этеди. Санга не керек болгъанын, санга не зат иги болгъанын Ол биледи. Алайды да, тели зат-ланы тилей турма. Кесинге тийишли затланы тиле.

19. Башха адамны юсюнден тилерге ниетинг бар эсе, биринчи кесингден башла. Дин къарындашынга тилек эте туруп, мёлек, сыртынгдан къарап: «Санга да, санга да», - деп, сени ючюн тилек этеди.

20. Эм игиси - Аллахдан Аллахны сыйлы атлары бла тилесенг. Сени тилегинге тийишли атла бла, сёз ючюн, Аллахдан кечгинлик тилер аллында, Аллахны Кечиучю болгъанын белгилеген сыйлы атларын айтаса: Ар-Рахман, Ар-Рахим, Аль-Барр, Аль-Керим, Аль-Аафу, Аль-Гъафур, Ат-Тауаб, ызы бла дууа окъуйса. Дагъыда, дууа къабыл болур ючюн, дууа этген адам бир иги, огъурлу иш этген эсе, ол иш ючюн тилегени къабыл боллугъун Аллахдан тилерге болады. Неда бир ийманлы адамдан кесинге дууа этерге тилесенг, ол дууа да къабыл болургъа болады.

21. Муслийманны дууасы къабыл болур ючюн, эм кючлю, эм биринчи шарты харамдан кенг болургъа, мюлкю, харекети, ашы, сууу халалдан болургъа керекди. Харам бла жашагъанны дууасы къабыл болмайды. Быллай оноуну тамыры Аллахны сёзлеринден келеди. Къудуси хадисде Келечи (Аллахны ыразылыгъы бла саламы аны бла болсун) айтады: «Айтды Аллах: «Биреу узакъ жолоу-чулукъдан келеди, юсю, башы кир, букъу, сора къолларын Манга созуп тилейди: «Я Аллах, я Аллах». Кеси уа ол халда ашагъаны харамдан, ичгени харамдан, кийгени харамдан, жашауу да харамда. Сора ол адам Менден къаллай жууап излейди?»
22. Гюняхлы затланы, жууукълукъну бузгъан затланы дууада тилерге жарамайды.

23. Дууа къабыл болур ючюн, Адам жашауунда адамланы, игиликге чакъырып, гюняхдан, амандан тыйгъанладан болургъа керекди.

24. Не аз гюняхдан да къачаргъа керекди.

 

Къаллай заманлада, къаллай жерледе эмда не халда дууа къабыл болургъа болады

1. Рамадан айны Къадар кечесинде.

2. Кечени ючюнчю бёлюмюнде, сора фарЫз намаздан сора.

3. Азан бла икъаматны ортасында.

4. Саулай да кечени бир кезиуюнде.

5. Фарыз намазгъа азан айтыла туруп.

6. Жауун жауа туруп.

7. Аллахны жолунда къазауат этип, алгъа бара туруп.

8. Джума кюнню бир бёлюмюнде: не экинди намазны заманы, не хутбаны, не хутбаны ызындан келген намазны заманында.

9. Зам зам сууну иче туруп.

10. Намазда, тобукъ бюгюп, сеждеге баргъан заманда.

11. Кече уянып къалып, сора файгъамбар (Аллахны ыразылыгъы бла саламы аны бла болсун) этген дууаладан бирин окъусанг.

12. Жукълар аллында абидез алып, сора, кече уянып, дууа этсенг.

13. Дууангы бу сёзле бла башласанг: Ля иляха илля анта субханакя инни кунту мина аз-залимин.
14. Бир муслийман адам ёлген заманда дууа этсенг.

15. Намазда ахыр «Ат-Тахиятха» олтуруп, сора «Ат-Тахиятны» окъуп, ызы бла салауатны окъуп, ызы бла дууа этсенг.

16. Аллахдан Аны эм сыйлы аты бла тилесенг (Аллах). Бу ат бла тилегеннге Аллах тилегенин бермей къоймайды.

17. Дин къарындашынг къатынгда болмай тургъанлай, аны ючюн тилесенг.

18. Хадж къылгъан заманда Арафат тауну юсюнде.

19. Рамадан айда этилген дууала.

20. Муслийманла Аллахны эсгерирге жыйылгъан заманда.

21. Жюрегинг Аллахха эм бек ачылгъан заманда.

22. Адамладан къыйынлыкъ сынагъан адамны дууасы.

23. Ата, ана сабийлери ючюн тилек этселе неда сабийлерине къаргъыш этселе - ол заманда аны тилеги эм къаргъышы къабыл болургъа болады.

24. Жолоучуну дууасы.

25. Ораза тутхан адамны дууасы.

26. Ораза тутхан адам аууз ача туруп этген дууасы.

27. Онгсуз, амалсыз этип биреуге бир зат этдире эселе - ол адамны дууасы.

28. Тюз, кертичи къырал башчыны дууасы.

29. Атасына, анасына намыс, сый берген жашны дууасы.

30. Хадж къылгъанла гитче бла орта ташха таш ата туруп этген дууалары.

31. Кааба межгитни ичинде этилген дууа эмда аны бёлюмю аль-Хиджра ичинде.

32. Ас-Сафа бла аль-Марва тауланы юсюнде этилген дууала.

33. Аль-Машгъар аль-Харам межгитни ичинде этилген дууала.

Адам къайда да тохтаусуз дууа этерге керекди. Аны юсюнден Аллах «Бакъара» сурасыны 186 аятында айтады: «Мени къулларым Мени юсюмден сенден сорсала, айт: «Мен алагъа жу-уукъдама, ала Менден тилеген заманда Мен алагъа жууап берирме».
Алай бу башда айтылгъан затлагъа энчи эс бурургъа керекди. 

Бир-бирде биз этген дууаларыбызгъа жууап нек алмайбыз?

Хар бир муслийман Адам бир затны иги билип анга къаты ийнаныргъа керекди: битеу не да Аллахны къолундады. Дууа, дууагъа жууапны оноуу бир Аллахдады. Аллах, сюйсе, береди, сюйсе, тыяды. Нени да билген Уллу Аллах бизни тилегенибизни бизге жаланда Кесини Рахматы бла береди. Тыя эсе уа, бизге ол игиди да, андан бермейди. Биз билмейбиз, Аллах биледи бизге не зат иги болгъанын. Биз къарыусуз, къолундан бир зат да келмеген Адам улубуз. Ана баласына сакъ болгъанча, кереклисин кечиндиргенча, Уллу Аллах - ана баласын сюйгенден да бек - бизни (адамланы) сюйюп, керегибизни тохтаусуз тапдыргъанлай турады. Сагъыш этейик.

Бир кере толу кёкюрек бла хауа бла солугъаныбызны, суусап болуп бир уртлам сууукъ сууну ичгенибизни неда, кёз жарыгъыбыз ючюлмей, тёгерекни бир кёргенибизни Сыйлы Аллахха не бла къайтарлыкъбыз?! Мен динни къаты тутхан эдим да неда мен а кёп иги ишле этгенме да, Аллах берирге керекди деп бир киши умут этмесин.

Биз этген ахшы ишлерибиз ючюн къысхадан саугъа излеп, кесибизни Уллу Аллахха кётюрсек, сора бизни жаратхан Уллу Аллах ол бизге берген къыйыры, саны болмагъан ахшылыкълары ючюн жууапха тартса уа, не зат этерикбиз? Жаланда Аллах бизни мыллыкны ойгъан къурт этмей, адам этгени ючюн, не бла тёлеяллыкъбыз Аллахыбызгъа? Алайды да, аны унутмайыкъ. Аллахха шукур этгенледен болайыкъ.

 
Ийманны шартларындан бири
Аллах не оноу этсе да, анга ыразы болургъа керекди. Берсе - шукур эт, тыйса - сабырлыкъ эт. Унутма, Аллах кёрюп турады сени эмда кереклинги билип, оноуунгу жарашдырып турады. Дууа эт, умутунгу юзме. Жюрегинг бла Аллахха таукел этгенлей тур. Аллахны аллында санга хайырлы заманда ол сен сакъламагъан жерден тапдырыр Аллах санга сени кереклинги.

Хурметли къарындаш эм эгеч! Башында айтылгъандан биз ангыладыкъ: Аллахны аллында кесибизни къыйыныбыз бла биз бир букъучукъгъа да тийишли тюйюлбюз. Жаланда Аллахны рахматы бла, жаланда Аллахны рахматы бла!

Дууа, тилек эте туруп, адам билмейди иши не бла бошаллыгъын. Кеси да билмей, иши аман бла бошаллыгъын излейди неда тюзюнлей кесине заран чыгъарыкъ затланы тилейди. Аллай адам татлыны ашаргъа жарамагъан, алай татлыны тилеген ауругъан сабийге ушайды.

Ол адамгъа оноу этген, адамгъа не зат иги болгъанын адамны кесинден иги билген Уллу Аллах «Бакъара» сураны 216 аятында алай айтады: «Ол сизге игини сиз кёрюп болмайсыз, ол сизге осалны (Аман бла чыгъарыкъны уа) сиз сюесиз. Аллах биледи - сиз билмейсиз».
Дууа этип, ол дууагъа жууапны сакъларгъа керекди. Дууасына жууап сакълагъан Аллахны аллында эм уллу къуллукъладан бириди. Нек десегиз адам, бериучю жаланда бир Аллах болгъанын билип, жаланда Аллахдан сакълайды, Аллахын унутмай, жууапха умут этип, Аллахны эсгергенлей турады. Сакъларгъа не къадар къыйын бола барса, ол къадар адам Аллахха ышанады. Алайды да, Аллахха не кёп ышанса да, ол къадар Анга къул жу-уукъ болады.

Муслийман адам дууасына жууап алса, алмаса да, ол дууадан, хайыр болмаса, хата табарыкъ тюйюлдю. Нек десегиз муслийман адам, дууасына жууабын бу дунияда алмаса, башда айтылгъанча, ахыратында толу табады. 

Дууаларына жууап алмагъан бир-бир адамла кеслери терс боладыла. Ол дууаларына келген жууапланы адамдан ол адамны гюняхлары къурч къала хуналача тохтап тыядыла. Адамны дууасы къабыл болур ючюн, таубагъа къайтып, ийман жашау бла жашаргъа эмда иги, огъурлу ишле этерге керекди. Эм огъурлу иш - Аллахны аллында борчубузну кереклисича толтуруу. Адам ол Аллах харам этген затдан не къадар кенг болса, ол къадар женгил этген дууасына жууап келирге болады, Аллах айтса. «Талякъ» сураны 2 аятында Аллах былай айтады: «Ол Аллахдан (кереклисича) къоркъгъанлагъа Аллах къутулуу жолну кёргюзтюр». Ол сураны 4 аятында: «Аллахдан (кереклисича) къоркъгъанланы ишлерин Аллах женгил этер», - дегенни айтады Уллу Аллах. 

Этилген дууагъа келлик жууапны эм бек тыйгъан гюнях - адам харам ашаса. Харам ашагъан адамны дууасы бирда къабыл болмайды, ол адам таубагъа къайтхынчы. Келечи (Аллахны ыразылыгъы бла саламы аны бла болсун) айтханды: «Эй адамла, Аллах Кеси Халалды, халалдан башха, бир затны да къабыл кёрмейди. Ол ийман этгенлеге Аллах файгъамбарлагъа буюргъанны буюргъанды», - ызы бла Аллахны сёзлерин айтханды: «Эй келечиле, халал ашагъыз, огъурлу ишле этигиз. Кертиди, сизни этген ишлеригизни Мен билип турама («Мукъмин» сураны 51 аяты). Башха жерде: «Эй ийман этгенле, ол Мен сизге берген халалдан ашагъыз», - дегенни Аллах «Бакъара» сураны 172 аятында айтады. Аллахны келечиси Мухаммад (Аллахны ыразылыгъы бла саламы аны бла болсун) Саад ибн Уакъас (Р.А.) деген асхабына: «Халал ашасанг, сен Аллахдан тилегенинги табарса», - дегенни айтханды. Башха жерде Келечи (Аллахны ыразылыгъы бла саламы аны бла болсун) айтды: «Эй ийман этгенле, сизни Аллахыгъыз сизге айтады: «Я Мухаммад, бар, айт адамлагъа. Хар бир дууа этгенни дууасы къабыл болмайды. Ол Мен дууаларын къабыл этерик къауум быладыла: Мени аллымда кеслерин чёкдюрюп, Манга боюнсунуп, Мени айтханымы этгенле, мен жаратхан жанлагъа кеслерин кётюрмегенле, гюняхны сюрмей, этген гюняхларына сокъуранып, кечгинлик тилеп, ызы бла уа гюняхлагъа къайтмагъанла. Дуния къайгъыларын Мени ючюн юзюп, намазларын этип, Манга махтау салгъанла (магъанасы - заманында ууахтыларын этгенле). Жолоучулагъа, жарлылагъа, онгсузлагъа, башсыз къатынлагъа иги болгъанла, къыйынлыкъ жетгенлеге жан аурутханла. Къартлагъа намыс этип, сабийлеге жан аурутханла. Бу къауумгъа билимсизлени, ажашханланы ичинде Мен билим берирме, Мен Уллулугъум бла, Кючюм бла жарытхан кюн жарыкъча бир жарыкълыкъ бла жарытырма бу адамланы къарангылыкъларын. Фирдаус жаннет къалай ушамай эсе да бирси жаннетлеге, Мен бу адамланы да башхалагъа алай, ушамазча, энчи этерме», - айтханды уллу Аллах», - деп билдиреди Келечи (Аллахны ыразылыгъы бла саламы аны бла болсун) Бухарини китабында. 

Къуранда былай айтылады. Худ файгъамбар миллетин Аллахны динине чакъыра айтханды: «Я мени халкъым, бир Аллахха табыныгъыз, Аллахха нёгер къошмагъыз, бир Аллахдан сора, башха Аллах жокъду, Аллах бирди. Этген гюняхларыгъыз ючюн Аллахдан кечгинлик тилегиз. Сора, дууа этип, Аллахдан тилегиз, берир сизге Аллах тилегенигизни, башха тюрлю-тюрлю ахшылыкъла жерден, кёкден, байлыгъыгъызгъа байлыкъ къошулур, жашларыгъыз кёп болур, жашауугъуз иги болур», - дегенни айтханды. Эм биринчиден, дууабыз къабыл болур ючюн, таубагъа къайтып, Аллахдан гюняхларыбыз ючюн кечгинлик тилерге керекбиз.

 
Ибрахим ибн Адхам деп бир белгили алим болгъанды. Адамла, муну тёгерегин алып: «Я Ибрахим, биз кече да, кюн да дууа этебиз, алай, дууаларыбызгъа жууап алмайбыз, не этейик, къалай болайыкъ?» - дегенни айтхандыла. 
Ибрахим: «Он затны юсюнде сизни жюреклеригиз ёлгенди да, аны ючюн сизни дууаларыгъыз къабыл болмайдыла».
«Не затладыла ол айтханларынг?» - деп сордула адамла.
Ибрахим: «Сиз Аллахыгъызны таныдыгъыз, алай Анга бойсунмайсыз, айтханын этмейсиз. Аллахны келечисин билдигиз, алай аны Суннасы бла жашамайсыз. Сиз Аллахны китабы Къуран бла танышдыгъыз, алай Къуранны оноуу бла жашамайсыз. Аллахны рахматы бла Аллах берген ырысхыны ашайсыз, алай Аллахха шукур этмейсиз. Жаннет болгъанын билесиз, алай ары кирирге излемейсиз. Жаханим отну юсюнден билесиз, алай андан къачаргъа амал этмейсиз. Шайтан болгъанын билесиз, алай аны бла къазауат этмейсиз. Аны къой да, шайтанны айтханын этип жашайсыз. Ёлюмден къачалмазлыгъыгъызны билип турасыз, алай ёлюр кюнюгюзге хазырланмайсыз. Кюн сайын ёлюмню кёресиз, ёлюк басдырасыз, алай андан дерс алмайсыз. Жукъудан уян-нганлай, адамланы сёзлерин этип башлайсыз, кесигиз бла кюреширге уа бирда ашыкъмайсыз», - деп, аллай жууап берген эди адамлагъа.

Багъалы муслийманла! Аллах битеу жаратханындан къаллай бир бийик эсе да, сыйлы эсе да, Аллахны сёзю бирси сёзледен аллай бирге бийик эмда сыйлыды. 

Биринчиден, дууаны Къурандан Аллахны сёзлери бла этсегиз - ол игиди.

Экинчиден, Келечини (Аллахны ыразылыгъы бла саламы аны бла болсун) сёзлери бла. Келечи (Аллахны ыразылыгъы бла саламы аны бла болсун) кесинден бир зат да айтмагъанды, Аллахны сёзлерин айтханды. 

Ючюнчюден, кесигиз кесигизни сёзлеригиз бла дууа этигиз. Унутмагъыз, жюрек къатышмагъан дууа бурунугъуздан ары барлыкъ тюйюлдю. Жюрегигиз ишлер ючюн, этген дууагъызны магъанасын ангыларгъа кюрешигиз. Адамла къауум (жамауат) болуп дууа эте эселе, аладан болургъа кюрешигиз. Жамауат бла этилген намаз адам кеси этген намаздан 27 кере къаты болгъанча, жамауат бла этилген дууа да аллай бирге къаты болуп, къабыл болургъа болады. Унутмагъыз, дууагъызны башлай туруп эмда бошагъан заманда Аллахха махтау, Келечиге (Аллахны ыразылыгъы бла саламы аны бла болсун) салауат салыгъыз. Ызы бла кесигизге, биринчиден, Аллахдан кечгинлик тилегиз, ызы бла кесигизге сюйгенигизни тилегиз, ызы бла атагъыз, анагъыз ючюн тилегиз, ызы бла муслийманлагъа, Ислам диннге тилек этигиз, ызы бла уа сюйгенигизни тилегиз.

Жашагъан дуниягъызда бир затны иги эсигизде тутугъуз. Аллах Келечисине (Аллахны ыразылыгъы бла саламы аны бла болсун) айтханды: «Я Мухаммад, бар, билдир адамлагъа: Мени къулум Мени къаллай суна эсе да, Мен аллайма. Ол Мени эсгере туруп, Мен аны биргесинеме». Магъанасы: адам, чыртда ишекли болмай: «Жаланда бир Аллах береди, бир Аллах сакълайды эм кечеди, - деп, - Бир Аллахдан сора, жокъду бериучю, кечиучю эм сакълаучу», - деп, ачыкъ жюрекден ышана эсе, табар Бериучю, Кечиучю эм Сакълаучу Аллахны. 

«Къой, къой, тилегенден не хайыр? Бары бир, Аллах бир зат да бермейди», - деген насыпсызгъа уа кертиси бла да, ол буюрулгъан жашаууну жукъа къадарындан сора, зат да жокъ. Аллай адам жашайды, жиляй-жиляй, болгъаны да кёзюне кёрюнмей, къабыргъа кирип кетгинчи, жашаууна ыразы болмай.

Алайды да, багъалы къарындаш эм эгеч, Аллахыбызны Эшитиучю, Кёрюучю, Бериучю, Кечиучю, Сакълаучу деп биле эсек, Аллах айтса, этген дууаларыбыз къабыл болурла эмда ахшы тилеклерибизни жууапларын кёрюрбюз. Аллах болушсун! 

Былайда дагъыда бир затны айтыргъа керекбиз. Муслийман адам жашагъан дуниясында, Аллахны ыразылыгъын табар ючюн, къолундан келгенча, кюреширге керекди. Жаны бла да, къаны бла да, мюлкю бла да, ишлери бла да, билими бла да, сёзю бла да не къадар кюрешсе Аллахны жолунда, ол къадар къул Аллахха жу-уукъ болады. Адам не къадар Аллахха жууукъ болса, ол къадар тилеги къабыл болады.

Адам эм бек не заманда жууукъ болады Аллахха? Аллахны эм бек сюйген затын эте туруп. Аллахны эм бек сюйген заты уа не затды? Аллах Кеси «къудиси» хадисде Кесини Келечисине (Аллахны ыразылыгъы бла саламы аны бла болсун) билдиреди: «Мени эм бек сюйгеним - Мени къулум ол Мен анга «фарыз» этип салгъан борчну кереклисича толтурса».
Келечи (Аллахны ыразылыгъы бла саламы аны бла болсун) билдиргеннге кёре, Аллахны аллында эм иги иш - Аллах фарыз этип буюргъан борчланы кереклисича толтуруу, Аллах харам этгенден кенг болуу. Бу борчланы Аллах къулларын Кесине жууукъ этер ючюн буюргъанды. Алай бла къул, фарызларын заманында, кереклисича толтурса, ол Аллахына жууукъ болады, ызы бла мынга Аллахдан рахмат, берекет келип башлайды.

Аллахны аллында адамны саныны эм уллу борчу - ол намазды. «Жерге дери ийилип (Аллахны аллында), сежде эт эмда Аллахынга жууукъ бол», - деп Уллу Аллах «Аль-Алякъ» сураны 19 аятында айтады. 

Аллахны Келечиси (Аллахны ыразылыгъы бла саламы аны бла болсун) айтханды: «Адам Аллахына эм бек жууукъ, тобукъ бюгюп, сеждеге барса болады».

Алайды да, намазыгъызда сежде этген заманда, аямай, дууаланы окъугъуз. 

Аллахха жууукъ этген борчладан бири - кертичилик эм тюзлюк. Была: миллетине тюзлюкню тутхан къырал башчы; юйдегисине, сабийлерине тюзлюкню тутхан юй тамата. Аллахны Келечиси (Аллахны ыразылыгъы бла саламы аны бла болсун) айтханын эшитгенме деп, Абдаллах ибн Омар (Р.А.) Келечини (Аллахны ыразылыгъы бла саламы аны бла болсун) сёзлерин билдире, Муслимни хадис китабында жазады: «Кертиди, тюзлюкню тутханла Къыямат Кюнде Аллахны онг жанында нюр минбарлада сюелликдиле. Ала сёзлеринде, юйюрлеринде эм ол оноу этгенлерини юслеринде тюзлюк тутханла боллукъдула».

Кертиди, башда айтылгъанча, борчларын тынгылы этген адамла Аллахха жууукъ боладыла. Алай, фарызларын да тынгылы этип, аны башындан Суннаны да, нафиляны да (фарызны тышындан келген сууап къуллукъ), сёз ючюн, къолундан келгенча фарызны, тышындан ол файгъамбар (Аллахны ыразылыгъы бла саламы аны бла болсун) этген намазланы этсе, Рамадан оразаны тышында сууап оразала тутса, закятыны тышында, садакъаны къолундан келгенча чыгъарса, борчун толтургъандан сора, хадж умра къылса, адамланы диннге чакъырса, харамны не ууагъындан да кесин тыйып, адамланы анга чакъырса, дин къазауатха мюлкю бла, жаны бла къатышса, дагъыда кёп ахшы иш санаргъа боллукъду. Кысхасы - алай бла муслийман, Аллахха жууукълукъну излеп, борчларыны тышындан къуллукъ этерге кюрешсе, аллай адам Аллахны эм жууугъу болады эмда Аллахны досларындан (аулия) кеси да билмей тургъанлай болуп къалыргъа болады.

Аллах «къудс» хадисде айтады: «Мени къулум Манга жу-уукълукъну излеп, ол Мен анга борч этип, буюргъанны ты-нгылы толтуруп, аны тышындан къуллукъ этип кюрешсе, ол Манга жууукъ болур, сора Мен аны сюерме, ызы бла Мен аны къарагъан кёзю, эшитген къулагъы, сезген жюреги болурма, тилине сёзлени Мен салырма, Мен аны сермеген, тутхан къолу, жюрюген аягъы болурма. Ол заманда Мени ол къулум тилесе, Мен анга тилегенин берирме, ол Менден: «Сакъла, букъдур», - деп тилесе, Мен аны сакъларма эмда букъдурурма».
Башда айтылгъан хадисден биз ангыладыкъ: «Аллахны айтханын этип эмда Аллахны ыразылыгъын излеген адамны дууасын къабыл этерикме», - деп Уллу Аллах кеси сёз береди. Унутмайыкъ аны.

Аллахха жууукъ этген затладан бири - ол Аллах харам этген затладан къачыу, кенг туруу. Эсде тутайыкъ, Къуранда, Суннада эм Ислам динни белгили алимлери айтханнга кёре, гюняхдан кесин тыймагъан адам Аллах бла ачыкъ урушха киреди. Гюняхны не къадар сюрюп, гюняхха адам не къадар терен кирсе, ол къадар Аллахны бла ол адамны ортасында ол урушну оту уллу жанады. Адамда не кюч барды Аллах бла уруш этерге? Ол Аллах уруш ачхан адамны уа Аллах гунч этеди. Сакъ болайыкъ. Аллахыбыздан болушлукъ излейик эм харамдан, гюняхдан къачайыкъ.

Аллахха жууукъ этген эм кючлю къуллукъладан бири - ол Къуран окъуу, анга тынгылау, аны магъанасына сагъыш этиу эм андан билим алыу. Аллахны Келечиси (Аллахны ыразылыгъы бла саламы аны бла болсун) айтханды: «Ол Аллахны Кесинден келген затдан бек Аллахха бир зат да жууукъ этмейди». Магъанасы: Къуран аятлары - Аллахны сёзлериди, Къуран окъугъан Аллахны Кеси бла сёлешеди. Аллахны сюйгеннге ол сюйгенини сёзлеринден татлы бир зат да жокъду. «Къуранны сюйген Аллахны эм аны Келечисин сюеди», - дегенди Ибн Масгъуд (Р.А.) - Келечини (Аллахны ыразылыгъы бла саламы аны бла болсун) белгили сахабы эм Исламны эм сыйлы алимлеринден бири.

Аллахны аллында Аллахха эм жууукъ этген эм уллу къуллукъ - ол Аллахны эсгериу - зикирди. «Бакъара» сураны 152 аятында айтады уллу Аллах: «Эсгеригиз Мени, Мен да эсгерирме сизни!» - башха жерде: «Аллахны эсигизде тутугъуз».
Келечи (Аллахны ыразылыгъы бла саламы аны бла болсун) айтханды: «Аллахны эсгергенден тиллеригиз арымасын», - башха жерде: «Аллахны эсгергенден къалгъаны бу дунияда налады».
«Фуссилят» сураны 38 аятында Уллу Аллах айтады: «Кече да, кюн да, арымай, талмай, Аллахха махтау салып, Аллахны эсгергенле Аллахны жууукъларындан болурла».
«Аллахха ийнанып, ызы бла Ислам динни къоюп, 
ызы бла ийманнга къайтып, ызы бла (башха дин излеп) 
биягъы Ислам динден чыкъгъанла (бу хал бла) къаты 
кяфыр болгъанларын кёргюзтедиле. Жокъду былагъа 
Аллахдан кечгинлик...»
«Ан-Нисаа», 137

 
ИСЛАМ ДИНДЕН БАШХАНЫ ИЗЛЕГЕН ТАУЛУЛАГЪА
Кертиди, хурметли къарындашым эм эгечим, Аллахны аллында керти дин жаланда Исламды. Ислам дин уллу, омакъ къалагъа ушайды, аны къабакъ эшиклерини киритлеринден бири - таубады. Бюгюнлюкде бизни миллетде Ислам динни къоюп, ажашып, бирси динлеге кетгенле бардыла. 

Аладан бир къаууму - билимсизликден, бир къаууму - шайтаннга алданып, бир къаууму уа - ачыкъдан дуния амалы ючюн. Ол уллу къыйынлыкъды. Биринчиден, ол адамны кесине, ызы бла жууугъуна, ахлусуна. Эй ажашхан жан, кеч болгъунчу, таубагъа къайт, ызынга ата-бабангы динине къайт. Кертиди, Аллахны аллында керти дин - Исламды. Билмей тургъанынглай ёлюм желкенгден тутхунчу, дининге къайт. Къара, сыйлы Къуранда Аллах не айтады: «Я Мухаммад, айт (адам улусуна): «Аллахны сюе эсегиз, мени ызымдан келигиз», - де да, адамланы жол ызынга чакъыр: «Мени ызымдан келсегиз а, ол заманда сюер сизни Уллу Аллах, сора кечер сизни битеу гюняхларыгъызны. Кечген - Аллахды, жан аурутхан - Аллахды» («Имран» сураны 31 аяты). 
Башха жерде: «Эй адам улу, ол Аллахдан келгенни ызындан барыгъыз. Аллахдан башха, кесигизге оноучу излемегиз. Ётген ёмюрледен бек аз дерс аласыз сиз» («Аль-Агъраф» сураны 3 аяты).
Башха жерде: «Бу китап - ол Мен сизге берген огъурлу Къуранды. Муну бла жашагъыз, Аллахдан къоркъугъуз, ол заманда кечилирге болурсуз» («Ангъам» сураны 155 аяты).
Башха жерде: «Кертиди, Аллахны аллында керти дин - Ислам динди» («Имран» сураны 19 аяты).
Башха жерде: «Ислам динден башха динни излеген билсин: Аллах аны къабыл этерик тюйюлдю. Керти дунияда тюп болгъанладан болур (башха динни излеген)» («Имран» сураны 85 аяты).
Башха жерде: «Бюгюнлюкде Мен сизге сизни динигизни (Исламны) толу толтуруп бошадым, аны бла бирге Рахматымы сизге толу кёргюзтдюм эмда сизге дин деп, Ислам динни бердим» («Майда» сураны 3 аяты).
Башха жерде: «(Я Мухаммад, сен адамлагъа бу затланы айтханлай) ала сени бла сен айтханны алмаздан даулашып башласала, сен былай айт: «Ол мени изымдан келгенле бла мен Аллахха берилдим». Сора ол китаплары болгъанладан (чюйютлюледен бла христианладан), китаплары болмагъанладан сен сор: «Сиз, Аллахха берилип, Ислам динни алдыгъызмы?» Ала, Аллахха берилип (Ислам динни алгъан эселе), тюз жол бла барадыла, алай, ала андан терсине бурулгъан эселе (Ислам динни унамай эселе), сени борчунг - айтыргъа, аланы Аллахны аллында борчларын билдирирге, Аллах а кёрюп турады Кесини къулларын».
Аллахны Келечиси - Мухаммад файгъамбар (Аллахны ыразылыгъы бла саламы аны бла болсун) кёп христиан, чюйют патчахлагъа къагъыт жазып, Ислам диннге чакъыргъанды. Башха диннге эркинлик болса эди, Аллахны Келечиси (Аллахны ыразылыгъы бла саламы аны бла болсун) аны юсюнден айтырыкъ эди. Башха диннге Аллах эркинлик берсе эди, Аны ахыр Келечиси (Аллахны ыразылыгъы бла саламы аны бла болсун), сыйлы файгъамбарыбыз: «Жаланда Ислам динни тутхан къутуллукъду (ёчюлмезлик жаханим отдан)», - деген сёзлени айтырыкъ тюйюл эди. Нек десенг Келечи (Аллахны ыразылыгъы бла саламы аны бла болсун) кесинден бир сёз да айтмай эди. Диннге тийишли зат-ланы юсюнден аны тилине сёзню Аллах сала эди. Келечи (Аллахны ыразылыгъы бла саламы аны бла болсун) кеси эмда аны сахабалары (жёнгерлери), эм Таурат, Инжил бла жашагъан чюйютлюлени, христианланы, бир-бир неда жамауатларыны аллында чыгъып, Ислам диннге чакъыргъандыла.

Сёз ючюн, Анас ибн Малик (Р.А.) деген сахаба былай билдиреди: «Мухаммад файгъамбарны (Аллахны ыразылыгъы бла саламы аны бла болсун) юйюнде чюйютлю жашчыкъ къул болуп ишлегенди. Бир жол ол, бек ауруп, ишине келалмай, юйюнде тёшек болгъанды. Файгъамбар (Аллахны ыразылыгъы бла саламы аны бла болсун), бу жаш адамны сурай келип, ауругъанын кёрюп, баш жанындан олтургъанды, сора: «Ислам динни алып, муслийман бол», - дегенни айтханды. 

Жаш къатында сюелген атасына къарады. Атасы: «Аллахны Келечиси айтханын эт», - деди. Сора бу жаш, ийман-шагъадатны айтып, муслийман болду. Ол юйден чыгъа, файгъамбар: «Энтта да бир къулун мени юсюм бла жаханим отдан къутултхан Уллу Аллахха битеу махтау», - дегенни айтды.

Башха жерде. Бир жол Омар ибн аль-Хаттаб (Р.А.) деген сахабы Келечиге (Аллахны ыразылыгъы бла саламы аны бла болсун) не Инжилни, неда Тауратны бир-эки чапырагъын алып келди да, сора окъургъа башлады. Келечи (Аллахны ыразылыгъы бла саламы аны бла болсун), ачыуланып: «Аллах бла къаргъанама, мен сизге тамгъасы болмагъан, таза, сыйлы Шариатны келтиргениме. Буюрама мен сизге: бир заманда да ол китаплары болгъан къауумлагъа (чюйют, христиан) динни юсю бла жууап-фатыуа излеп бармагъыз. Нек десегиз бир жол сиз алагъа соруу берирсиз, ала уа анга керти жууап къайтарырла, алай сиз аны ётюрюкге санарсыз, башха сорууугъузгъа уа ала ётюрюк айтырла, сиз а аны керти сунарсыз. Ол мени жанымы къолунда тутхан Уллу Аллах бла къаргъанама: бюгюнлюкде Муса файгъамбар сау болса эди, мен келтирген динни алып, мени ызымдан келгенден башха, ол амал тапмаз эди», - дегенни айды. 

Алайды да, чюйютлюлеге, христианлагъа Жаннет тилерге бизге Къуран бла Сунна харам этеди, аны бла бирге ала бла динибизни оноуун этген да бизге харамды.

Бусагъатда ким да биледи Тауратны бла Инжилни ким къалай бла тюрлендиргенлерин. Ол китаплада Аллахдан келгенден бек азы къалгъанды, жокъду дерча алайды. Ол китапла бла жашагъан къауумланы эфендилери кеслерине, патчахларына табынлай ол китапланы тюрлендиргендиле. Таурат бла Инжилни Аллах адамлагъа аманат этип, Кесини келечилери бла жиберген эди. Алай, файгъамбарладан сора келген тёлюле ол аманатны тутмадыла, Аллахха боюсунмадыла.

Аны себепли уллу Аллах ахыр Келечи бла (Аллахны ыразылыгъы бла саламы аны бла болсун) бирге Ахыр китапны - Къуранны - жиберип, аны Кеси Кесине аманат этгенди. Себеби - минг бла жарым жылны ичинде Къуранда харфы угъай, харакяты да тюрленмегенди. Нек десенг Къуранны Аллах Кеси сакълайды.

Аллах Ахыр Келечини - Мухаммад файгъамбарны (Аллахны ыразылыгъы бла саламы аны бла болсун), аны бла бирге Къуранны битеу дуниягъа, битеу адам улусуна, битеу жин дуниягъа жибергенди эмда: «Къуран бла жашагъыз», - деп буюргъанды. Аллах айтды Къуранда: «Эй Исраилни миллети (чюйютлюле), Мен жибергеннге (Къураннга) ийнаныгъыз. Ол сиз тюрлендирген Тауратдагъы кертини ачыкъларгъа Жибергенме Мен бу Къуранны. Ол Къураннга ийнанмагъанланы ичинде биринчиледен болмагъыз. (Бу Къуранда жазылгъан) Мени аятларымы учуз багъагъа сатмагъыз. Жаланда Менден къоркъугъуз» («Бакъара» сураны 41 аяты).
Былайда: «Мени аятларымы учуз багъагъа сатмагъыз», - деген Аллахны сёзлери чюйют миллет, къадалып, Аллахны китабын - Тауратны - тюрлендиргенлерин ачыкъдан кёргюзтеди. Чюйютлюлени патчахлары, байлары эфендилерине харекет, байлыкъ берип, Тауратны бир-бир жерлерин тюрлендирип, кеслерине женгил этип, бир-бир жерлерин а, къырып, жокъ этгендиле.

Чюйютлюле да, христианла да кеслерини китапларындан ахыр Келечини - Мухаммад файгъамбарны (Аллахны ыразылыгъы бла саламы аны бла болсун) - юсюнден эрттеден окъуна биле эдиле. Аны келгенин билгенлей, миллетлери аны ызындан барлыкъларын, оноуну, байлыкъны тас этериклерин ангылап, чюйют, христиан эфендиле, къадалып, Тауратны бла Инжилни арталлыда тюрлендирип, бизни файгъамбарны юсюнден айтылгъан жерлени къырып, жокъ этерге кюрешгендиле. 

Бир юлгю: Келечи (Аллахны ыразылыгъы бла саламы аны бла болсун) келген заманда Меккада жашагъан чюйютлюлени таматаларындан бири Ка’б Ибн Ашраф чюйютлюлени дин усталарын жыйып, былай соргъанды: «Ол файгъамбарма деген Мухаммадны (Аллахны ыразылыгъы бла саламы аны бла болсун) юсюнден не дейсиз?» - «Кертиси бла ол Аллахны Келечисиди», - деп жууап бердиле чюйют эфендиле. Сора Ибн Ашраф: «Сиз манга башха жууап берсегиз эди, мен сизге тюрлю-тюрлю сау-гъала берир эдим», - дегенни айтды.

Была, ахча, саугъа хапарны эшитгенлей: «Сен ашыкъма, биз къалай эсе да сагъыш этмей айтып къойдукъ. Сен бизге бир заман бер да, биз Тауратха къарайыкъ, сагъыш этейик», - дедиле.

Ызы бла бу чюйют алимле, барып, Тауратда Аллахны ахыр Келечисини (Аллахны ыразылыгъы бла саламы аны бла болсун) атын, сыфатын, шартларын тюрлендирип, къайтып келип Ашрафха окъудула. Тарыхда белгиге кёре, Аллахны сёзлерин тюрлендиргенлери ючюн, Ашраф быланы хар бирине биришер машок арпа бла тёртюшер метр кисей къумач берген эди. 

Христианланы дин китаплары - Инжил - Тауратдан эсе кыртыды. Биринчиден, къол бла жазылгъан 4500 Инжил китап бюгюннге дери сакъланнганды. 1892 жылда Америкада «Библияны тинтиу комитет» къуралгъан эди. Ол заманда комитетни къолунда жаланда 1700 къолдан жазылгъан эски Инжилле бар эдиле. Аланы бир бирине келишдиребиз дегенде, бир бирлерине келишмеген 150000 халат табылгъан эди. 1700 китапда аллай бир зат келишмеген, 4500 китапда уа къаллай бир терс зат чыгъарыкъ болур эди?

Иса файгъамбар (Аллахны саламы аны бла болсун) айтханды деп биринчи жазмала ол бу дуниядан кетип, 400 жюз жылдан сора жайылып башлагъандыла.

Иса файгъамбар (Аллахны саламы аны бла болсун) келтирген сёзлени тюрлендирип, кеслеринден къошуп, ётюрюк шагъатла къурап, файгъамбарны къатында аланнган адамла айтхандыла деп, къырал башчылагъа жакъ басып, къарангы миллетлерини аллында кеслерине сый излеп, христиан бабасла бир бирлери бла эришип бардыргъандыла жалгъан жазмаланы. Асыры кёп ётюрюк Инжил болгъандан, къайсына кертиди деп сайларгъа билмей, христиан динни башчылары, абызырап, не этерге билмегендиле.

Тёртюнчю ёмюрде Византияны патчахы Константин христиан динни алгъандан сора, Никей шахарда 325-чи жылда христианланы битеу таматалары жыйылып, оноу этип, керти Инжил деп, тёртюсюн айырадыла (Матвей, Лука, Иоан, Пётр). Айыр-гъандада сейир айырадыла. Битеу да ол жыйылыугъа керти Инжилледиле деп, Ингилиз энциклопедия айтханнга кёре, 120 тюрлю-тюрлю Инжилле келтирген эдиле. Къалай айыргъан эдиле ол къадар китапдан тёртюсюн? 

Ол китапланы барысы да кече килисада жерге жайып къояргъа, эрттенликде, къайсы Инжил стол юсюне секирип минсе, аны айырыргъа деп оноулашхан эдиле. Айтханларыча этип, эрттенлигинде ол башда айтылгъан тёрт Инжилни стол юсюнде табып, бу Аллахны оноууду деп, анга келишген эдиле. Бир акъыллы адам алай соргъан эди: «Кечеге килисаны эшигин ким жапхан болур эди? Баям, килисаны ачхычы хуржунунда болгъан адам этген болур эди ол кече Инжиллени оноуун».

Ол «Никей оноудан» 55 жыл озгъандан сор, жангыдан оноу этип, ол 120 Инжилден дагъыда 27 къабыл кёрюп ол китапла бла хайырланыргъа эркинлик берген эдиле. Алай бла бюгюнлюкде 27-чи Инжилге Жангы заветни керти китаплары (канонические) деп, къалгъанлагъа уа апокриф (ишекли) деп, неда терс деп, христиан динни ара оноучуларыны фатыуалары барды.

Иса файгъамбар (Аллахны саламы аны бла болсун), бирси файгъамбарлача, Аллахны Келечисини - Мухаммад файгъамбарны (Аллахны ыразылыгъы бла саламы аны бла болсун) келлигини, халыны, жашау мардасыны юсюнден айтханды. Алай, сиз бюгюнде жюрюген христиан китапланы ичинде аны юсюнден бир зат да табарыкъ тюйюлсюз. Нек? 

Биринчиден, Ислам динни душманлары ол сёзлени, бир Инжилде да къоймай, къыргъандыла.

Экинчиден, бюгюнлюкде «Жангы завет» христиан динни дин китабыны дегенликге, ол китапны ондан сегизи апостол Павел деп, кесине христиан дин алып, христиан ат атагъан Болюс деген чюйютлюню сёзлеридиле. Павел Иса айтхан сёзлеге къажау болгъанды эмда биринчиден Исаны сёзлерин ол тюрлендиргенди.

Алай болгъанлыкъгъа, бизни файгъамбарны (Аллахны ыразылыгъы бла саламы аны бла болсун) юсюнден бир-бир Инжилледе, кёп болмаса да, бир затчыкъла уа сакъланнгандыла. Исламны душманлары аллай Инжиллени, не да этип, жокъ этерге не заманда да бек къаты кюрешгендиле, алай Аллахны иши не заманда да жаланда хорлагъан этеди! 

1709 жылда Германияда латин тилде «Варнаваны Инжили» деп бир немисли алим китап тапханды. Бюгюнлюкде ол китап Венаны музейлерини бириндеди. 1907 жылда ол китапны, ингилиз тилге кёчюрюп, Лондсвейл шахарда Лора Детт деп биреу басмалагъанды. Бир къауум жыл мындан алгъа тюрк тилде да чыкъгъанды. Варнава Исаны (Аллахны саламы аны бла болсун) тёгерегинде болгъан онеки адамдан бири болгъанды (апостол). Варнава Инжилде Иса (Алахны саламы аны бла болсун) ахыр Келечи Мухаммад файгъамбарны (Аллахны ыразылыгъы бла саламы аны бла болсун) юсюнден айтханы жазылады: «Керти айтама мен сизге, - дейди Иса (Аллахны саламы аны бла болсун), - Аллахны Келечиси битеу Аллах жаратхан затлагъа къууанч келтирлик жарыкъды. Аны жаныны омакълыгъы: нени да ангылагъаны, нени да оноу бла этериги, акъылбалыкълыгъы, къурч-кючлюгю, тёзюмлюгю эм сюймеклиги; аны жан омакълыгъы: намыс, хурмет, жумушакълыкъ, кертичилик, жан аурутмакълыгъы, рахметлиги, тюзлюгю, сабырлыгъы, ариу сёзлюлюгю. Быллай омакълыкъны Аллах битеу жаратхан жанладан эсе юч кере кёп анга бергенди. Ол бу дуниягъа келлик аламат заман! Ийнаныгъыз манга. Мен аны, бирси файгъамбарлача, кёргенме. Мен аны кёргенимде, жаным рахматлыкъдан толгъан эди, сора мен айтдым: «Я Мухаммад, Аллах аманаты бол, сени чарыкъларынгы бауларын къысаргъа Аллах мени тийишли этсин. Аллах манга аллай даража Берсе эди, мен бек уллу, огъурлу шыйых болур эдим», - деди Иса (Аллахны саламы аны бла болсун).

«Бу сёзлени айтып, Иса Аллахха махтау салды», - деп билдирди Варнава Инжилде.

Алайды да, хурметли къарындашла эм эгечле, алданмагъыз, ажашмагъыз. Аллахны аллында керти дин - Исламды. Иса (Аллахны ыразылыгъы аны бла болсун) сау болса эди, ол да Мухаммадны (Аллахны ыразылыгъы бла саламы аны бла болсун) ызындан барлыкъ эди, ол да Аллахны Къураны бла, Келечини Суннасы бла жашарыкъ эди.
Аллахны сёзлерин тюрлендирирге кюрешгенлени юсюнден Аллах былай айтады: «Къыйынлыкъ келсин ол, кеслерини къоллары бла жазып аны, уа учуз сатар ючюн: «Муну Аллах жазгъанды», - дегенлеге. Къыйынлыкъ келсин алагъа ол къоллары бла жазгъанлары ючюн. Къыйынлыкъ келсин алагъа бу (сатыудан) алгъанлары ючюн!» («Бакъара» сураны 79 аяты).
«Мен жангыз да мени жаратхан Аллахыма табынама. 
Жаланда Ол салады тюз жол-гъа».
«Аз-Зухруф», 27

 
АЧЫКЪ ЖЮРЕК БЛА КЪУЛЛУКЪ ЭТ УЛЛУ АЛЛАХХА
Аллахны ыразылыгъын излеп, Аллахны керти, тюз жолунда баргъан хурметли шуёхларым! Ислам диннге къуллукъ этигиз. Динибиз жашаса - намысыбыз, сыйыбыз сакъланыр, жашауубуз да къоркъуусуз болур.

Динибизни къойсакъ неда андан бир жанына тартсакъ - адам бетибизни тас этербиз эмда эм осал хайыуандан учуз болурбуз. Къуранда айтылгъаны, битеу Аллах къурагъан жанланы ичинде эм аманы - иймансызды.

Биз адам болургъа керекбиз ич магъанабыз бла. Тыш къабугъубуз адам сыфатлы болуп, ичибизде уа адамлыкъ болмаса, биз адам болаллыкъ тюйюлбюз.

Динибизни къалай сакъларыкъ эсек да, анга къалай даража берсек да, жашауубуз анга кёре боллукъду. Керти ийман этген адам дини ючюн, кёз къакъмай, сагъыш этмей, жанын берликди. Аллах сыйлы Къуранда буюрады: «Мюлкюгюз бла да, жаныгъыз бла да Аллахны жолунда къазауат этигиз» («Тауба» сураны 41 аяты).
Аллахха керти ийнаннган адамгъа кесин Аллах ючюн къурман этмезге бир зат да жокъду. Файгъамбарланы - Аллахны келечилерини - жашауларына къарачыгъыз. Огъурлу Келечини - Мухаммад файгъамбарны (Аллахны ыразылыгъы бла саламы аны бла болсун) - жашаууна, аны асхапларыны жашауларына, бизни ийманлы ата-бабаларыбызны жашауларына къарачыгъыз. Ала Аллах ючюн бир затларын аямагъандыла, ала жашауларын саулай да диннге кёре къурашдыргъандыла. Аланы жашау магъаналары Аллахны жолунда Аллахха къуллукъ этиу болгъанды. Ала динлери ючюн кюнлени, айланы, жылланы къазауатлада ётдюргендиле. Келигиз биз а бир сагъыш этейик. Биз Аллах ыразылыгъы ючюн не зат этебиз, динибиз ючюн не зат этебиз? Кертисин айтсакъ, бизни динде къуллугъубуз, кёп-аз да болмай, толу жокъму болур деп айтырчады. Ислам дин ючюн биз не этебиз? Бу затлагъа къарап, жашауубузгъа къаты сагъыш этейик.

Бусагъатда кёп адам: «Мен ийман этеме», - дегенликге, ала жюреклери бла дуниядадыла. Ала дунияны адамларыдыла. Дунияны адамы болур ючюн, адам, кеси бай болмаса да, жюреги бла дунияны излегени жетеди. Аллах бизни Ахыратха жаратханды эмда Ахырат ючюн къаты кюреширге буюргъанды. Алайды да, ол дуниябызгъа ишлегенибизге кёре, бу дунияда бизге берекет келеди. Иш алай болгъаны себепли, берекет, ырысхы, бизге жетмей, къатыбыз бла озады. 

Хурметли къарындаш эм эгеч! Келигиз, таубагъа къайтайыкъ эмда Аллахыбызгъа айланайыкъ. Адамны буюрулгъан ашы, ырысхысы ауана кибикди. Сен аны къойсанг да, ол сени къоймаз. Сен аны къуусанг, сен аны жеталмазса эмда ангыламазса. Алай сен, ашыкъмай, чапмай, тап барсанг, ол, ауананг кибик, сенден айырылмай, ызынгдан барыр. Ниетинг бла жаланда бир Аллах ючюн деп ишлесенг, сени ишинг женгил болур. Ырысхы-нга, ашынга, сууунга къошулур. Жарсыула, къыйынлыкъла кенг болурла.

Бизни динибизден бийик, сыйлы дин жокъду дейбиз биз соргъаннга. Биз ийман жолгъа уллу махтау салабыз. Кертиди, алай болургъа керекди. Алай кесигиз, тёгерекге къарап, бир сагъыш этигиз. Сёз ючюн, ол иймансыз, бай, кючлю западны къыралларына къарагъыз. Ала кеси кеслерине дин этип алгъан затлары ючюн, Христиан дин ючюн къалай кюрешедиле. Искусство, технология, миллетлерини жашаулары, экономика, аны къой да, урушну окъуна динлери ючюн, ол кимге табына эселе да - аны ючюн бардырадыла. Ала тутханларын къаты тутадыла, ачыкъ жюрекден тутадыла. Динлерин тутхан чюйютлюлеге бир къарагъыз. Ала битеу кючлерин да, ишлерин да динлерине бередиле. Ала кеслерини жашауларын кеслери тюрлендирген Таурат бла ишлейдиле. Бизни, муслийманланы, къолларыбызда уа тюрленмей, Аллах бла сакъланнган сыйлы Къуран. Аллыбызда уа Аллах жашау юлгю этип салгъан, огъурлу адам улуну ичинде эм сыйлы адам, Аллахны Келечиси Мухаммад файгъамбар (Аллахны ыразылыгъы бла саламы аны бла болсун), аны Суннасы. Алайды да, хурметли муслийманла, не зат да бизни кесибизден къалып турады.

Энди уа сор кеси кесингден! Кертиси бла ачыкъ жюреклимисе сен Ислам динде, Аллахны аллында?

Сен бил: Аллах жерни Адамгъа (А.С.) эм аны туудукъларына жашау тёре этерге деп къурагъанды. Адам файгъамбар (А.С.) муслийман болгъанды, бир Аллахха табыннганды, аны биринчи туудукълары да муслийманла болгъандыла, битеу файгъамбарла муслийманла болгъандыла. Бу дунияны оноуун Аллах файгъамбарланы ызлары бла баргъанлагъа тутдургъанды. Эм ахыр келечи - Мухаммад (Аллахны ыразылыгъы бла саламы аны бла болсун). Эм ахыр китап - Къуран. Къыямат Кюннге дери башха келечи, башха китап боллукъ тюйюлдю. Аны себепли, Къуран бла жашап, Мухаммад файгъамбарны (Аллахны ыразылыгъы бла саламы аны бла болсун) жол ызы бла таймай баргъанла керти дин ахлула, керти ийман этген муслийманладыла. Аллахны буйругъу бла, аны Рахматы бла муслийманла, динни кереклисича тутуп, Аллахны аллында кертичи болсала, минг жыл оноу этгенча, мындан ары да дуниягъа оноу этерикдиле. Муслийманланы бир китаплары барды, битеу файгъамбарланы да бир жол ызлары барды. Ол китап бла къалай жашаргъа керек болгъанын, ол жол ызы бла къалай барыргъа керек болгъанын Аллах Мухаммад файгъамбаргъа (Аллахны ыразылыгъы бла саламы аны бла болсун) юлгю этип салгъанды. 

Алайды да, муслийманла бир Къуран бла, бир Сунна бла жашасала, орталарында бузукълукъ болмай, бирлик боллукъду. Бир болсала уа, тамблагъы кюнлерине кеслери оноу этерикдиле. Аллах терс затланы юсюнде бир заманда да муслийманлагъа бирликни бермегенди, берлик да тюйюлдю. Ислам дунияны бирлиги тюз жолдады, кертидеди, халалдады. Бугюн а муслийманла, кёп болгъанлыкъгъа, заядыла, къарыусуздула, аякъ тюпдедиле. Жол букъусу кибик, эринмеген муслийманны малтайды, чёкдюреди, учуз этеди. Кимди терс? Муслийманла кеслери. Нек? Динлерин къойгъандыла, Аллахны аллында борчларын этмейдиле, терсине айланнгандыла. Иймансыз дунияны Аллах жаланда муслийманланы сынаргъа деп къурагъанды. Муслийманла не къадар динлерин къаты тутсала, ол къадар дин душманы, Ибилис къулу къарыусуз болады. Муслийманла бир бирлери бла кюрешип башласала уа, орталары бузулады, суукълукъ киреди, ызы бла муслийманлагъа къарыусузлукъ келеди. Муслийманла не къадар бу дуниягъа берилселе, ол къадар динлеринде билимсиз боладыла, билимсиз болсала - ахыратларын унутадыла, ахыратларын унутсала - къоркъакъ, амалсыз боладыла, къоркъакъ болсала - душманнга боюнсунадыла, сора аланы ыразылыгъын излейдиле, ала уа жаланда муслийман динин къойса ыразы боллукъдула. Динин къойгъан муслийманны Аллах къояды. Аллах къойгъанны уа жокъду эки дунияда да болушлугъу. Бу дуниясы - къыйынлыкъ, ол дуниясы уа - ёчюлмеген от. Алайды да, бизни насыбыбыз жаланда Ислам диндеди.

Хурметли къарындашла эм эгечле! Унутмагъыз Аллахны, Аллах унутмаз сизни. Тойгъан заманыгъызда Аллахны унутмасагъыз, ач болсагъыз, Аллаз унутмаз сизни. Аллахны аллында борчугъузну толтуругъуз, гюняхдан къачыгъыз. Аллахны ыразылыгъын излегиз. Кесигиз ючюн, ата, ана ючюн, сау эм ёлген ючюн, Ислам дин ючюн, миллетигиз ючюн дууа этегиз. Дууаларыгъызда бу жазманы Аллахны оноуу бла сизге жетдирирге кюрешген Аллахны жарлы къулларын унутмагъыз.

Бу жазмада хар бир керти сёз Аллахданды. Терс зат бар эсе уа - кесибизденди.

Кертини уа жаланда Аллах биледи. Аллах ыразы болсун хар бир керти къулуна, хар бир жанны Аллах тюз жолгъа салсын! Хайырын кёрюгюз. Альхамдулилляхи раббиль гъаламин уа ссаляту уа ссаляму уа ля расулина Мухаммад. 

Ассаляму гъалейкум уа рахматуллахи уа баракятух! 

«Сёз айтса, Аллахха чакъырып, огъурлу ишле этип, 
''Мен муслийманладанма!'' - деген адамдан иги ким болур?»
«Фуссилят», 33
 
ГОРЧА БЛА АБДУЛЛАХ
Орта ёсюмлю, базыкъ сюекли, къымылдагъаны, къол узатыуу гёжеф кючюн белгилеген Абдуллах, нюр жаннган ариу бетин омакъ этген, кёкюрегине жатхан къалын къара сакъалын сылай, эски нёгери Горчаны диннге чакъыра эди.
Абдуллах: 

- Алайды да, къарындашым, болады санга эндиге дери жашауунгу зыраф этип, заманынгы зая этип айланнганынг. Кел, ийман жолуна тур, гюняхларынг ючюн Аллахдан кечгинлик тиле, Аллахны айтханын этгенледен бол. Ийман этмей, Аллахны аллында бир тюрлю бир борчунгу толтурмай, бир намазынг болмай, ёлюп къалыргъа къоркъ! - дегенни айта эди.
Горча:
- Къой, къой, Борис, ёлмезлик ким барды?! Ай юйюнге бу аламат саулугъум, жылтырауукъ жашлыгъым бла бюгюннгю жашаудан татыуун алмай ёлюп къалырма деп къоркъама ансы, мени башха къоркъууум жокъду. Намазны уа, жашай келген дунияда къарт болсакъ, этербиз оноуун, - деп кюлдю. Сора ызы бла: - Борис, бир зат сорайым, биягъында, межгитден келе, ол сакъаллы жашла сени бла саламлашханда, Абдуллах деген эдиле санга, сен да кесинге арап атмы алгъанса? Алгъа эшитилмеген бир сейир затла чыгъарасыз кесигизге! - дегенни айтып кюле эди Горча.
Абдуллах:
- Муслийман адамны аты, ариу, муслийман ат болургъа керекди. Абдуллах - Аллахны къулу деген магъанада айтылады эмда адамгъа бек ариу, бек сыйлы атладан бириди. Къыямат Кюн биринчи ариу муслийман атлары болгъан муслийманланы атларын айтып чакъырлыкъдыла. Алай муслийман адамны жангыз аты муслийман ат болмай, ишлери да, жашауу да Ислам дин бла болургъа керекди. Алайды да, къачан тохтайса намазгъа? Къачан кёреме мен сени межгитде?

Горча: 
- Башлагъанса биягъы сен. Сен хар заманда да намазгъа чакъыраса, межгитге кел дейсе, мен намазгъа тохтасам, межгитден чыкъмай турсам, сабийлерими уа ким кечиндирликди?

Абдуллах:
- Ислам дин санга сабийлеринги къой да, межгитден чыкъмай тур дегенни айтмайды, алай этгенлеге бютюн осал кёзден къарайды. Ислам дин санга сабийлеринге бютюн иги къара дейди. Сени сабийлеринг санга Аллахдан аманатдыла. Биз санга айтханыбыз: сен, биринчиден, ол санга сабийлени берген Аллахны аллында борчунгу толтур дейбиз. Ол сен жийиргеннген, чархдан чыкъгъан тамычыдан сени адам этип, уллу киши этип сюеген Аллах, сени сабийлеринги да къоймаз. Юлюшюн ашамай, бир жан да кетмейди бу дуниядан! Динни кереклисича тутсанг, бютюн ырысхынг берекетли, жашауунг магъаналы боллукду, - дегенни айтып, Абдуллах Горчаны инбашына къолун салды.
Горча (ышара-ышара):
-Да Абдуллах, мен, намазгъа тохтап, толу дин бла жашайма десем, сиз айтханнга кёре, кёп затны этмезге керекме. Сизге тынгыласам, тёгерегими от алгъан сунама. Межгитге жюрюген жашла, межгитден чыкъсала, башларын энишге ийип, харамгъа къараргъа жарамайды, Аллах сюймейди аны деп, къарт аппала кибик, дуния бла бир аламат зауукъ затладан къаладыла. Неда, харам ашаргъа, харам, гюнях ишле бла кюреширге жарамайды деп, тёгерекде халкъны жашатхан затла бла кюреширге унамай, халал излейбиз деп, барып, аман кюн башларын къысып, бир болмагъан ишле бла кюрешедиле. Мен бирда ангыламайма сизни межгитде неге юйрете эселе да! - дегенни айта, къоллары бла хауаны жыра, башын солдан онгуна ата, кёзлери да ары-бери секире бардыра эди Горча хапарын. - Тёгерекге бир къара - къаллай бир зауукъ затла бардыла. Мен, жаш адам, кесими юйдегими, сабийлерими юсюбюз, жашауубуз тынгылы болсала сюеме. Бир кишиден кем къалмай, ичи тынгылы, неси да болгъан омакъ юйюм, сыйлы машинам, ахчам да кёп болса, манга олду игилик, берекет, ахшылыкъ деген. Аракъы сатмай, процент ашамай, чапмай, талашмай, мен къалай табарыкъма ол затланы?

Тамбла сабийлерими окъутургъа, эрге берирге, къатын алыргъа керек, ол затлагъа барына да ахча, харекет керекди. Тюрлю-тюрлю акъыл этип, кесим мажармасам мен ол затланы, бир киши да келтирип берлик тюйюлдю. Айланасыз алай… баш аурутуп, халкъны къоркъутуп. Алаймыды, Абдуллах? - дегенни айтып, Горча, мени бу халек сёзлериме энди бу башы кетген къыйынлы эфенди не жууап берлик болур деген сорууу жеринде тохтамагъан кёзлерине чыгъып, ышарып, Абдуллахха къарады.
Абдуллах: 
- Къарындашым, бериучю жаланда бир Аллахды. Ол санагъан затларынгы мажарыргъа сени къолунгдан келсе эди, сен кесинге битеу да адам улуну байлыгъын излер эдинг. Сен, кесинг айтханча, излеген затларынгы тюрлю-тюрлю акъыл этип мажарыргъа къолунгдан келсе эди, биринчиден, ёлюмню кесингден эмда сюйгенлерингден узакъ этер эдинг. Алай сени къолунгдан зат да келмейди, сен, Аллах санга берген ырысхыны ашайса. Кёп адамла билимсизликден бир затны ангыламайдыла. Ислам дин ишлеме, бай болма демейди. Ислам дин ишле, не къадар бай бол дейди.

Адам, жарлы болгъандан эсе, бай болса игиди. Адам бай болса, кесине, юйюрюне жууукъ-ахлусуна, жарлы-къарыусузуна болушургъа къолундан келликди. Жарлы болса уа, болушлукъ излерикди, биреуге жюк боллукъду. Ислам, тилеген къолдан эсе, берген къолну сыйлы кёреди. Алай ислам дин сенден халал къыйындан чыкъгъан халал гыржынны излейди эмда жалан аны къабыл кёреди, биз да санга аны айтабыз.

Сен мен жаш адамма, къарт болсам, тохтарма намазгъа дейсе. Къартлыгъынга дери жашарыгъынгы уа билемисе, огъесе алай боллугъуна мухуру бла къагъытынгмы барды? Къабырлагъа барып къарачы, кёп жашагъан къарт адамны къабырын алай терк табарыкъ тюйюлсе, жатханла кёбюсю жаш адамладыла. Тёгерекде зауукълукъгъа шыты жибересе, не зауукълукъду ол, бир ангылатсанг эди?

Горча (кюле-кюле): 
- Да, кёрмеймисе, тёгерекде къаллай бир омакъ ариу къыз барды. Боюн жигинги чыгъарыргъа къоркъуулуду. Аллай аламат санланы кёрюп, кесин тыйгъан бек къыйынды. Унутханмы этгенсе, досум? - деп, къууана, Горча Абдуллахны билегине къагъа эди.
Абдуллах: 
- Да бюгюнча халекликни уа ким кёргенди. Анда-мында бир дин ахлусу болмаса, тиширыуланы кёбюсю уллу-гитчеси да, ахырыда къымыжа болуп, уятларын ачып къоядыла дерчады. Алай билемисе сен, мен аланы терсге санамайма. Нек? Аланы аман юйретедиле. Бусагъатдагъы адамланы, сабийлигинден башлап, динине - адетине, намысына келишмеген “культурагъа” юйретедиле. Ийман болмагъан жерде оноуну шайтан бардырады. Окъуу юйле, информацияны жайгъанла (СМИ) къымыжалыкъны, къахмелик-бузукълукъну, жутлукъну-мыжыкълыкъны къыстау жайып, адамланы кёзлерине омакъ этип кёргюзтгенлерине шагъат ким да этерикди. Бир къарачы,бусагъатда, модады деп, тиширыула, аман кюн башларын къысып, ахыр капеклерин берип, кеслерине, къызларына къаллай быстырла алып киедиле. Кийимни магъаналарындан бири - адам аны бла эм биринчи ауратын (уятын) жабаргъа керекди. Алай бизни эгечлерибизни бюгюн юслерине кийген “кийимлери” ол букъдуруллукъ затларын бютюн белгилеген этеди. Эр кишиле, аллай сыфатлы тиширыуланы кёрселе, кёзлерин жандырадыла, башларына терс акъылны жыйып, зийнаны излейдиле, зийнаны тёгерегинде жюрюген тюрлю-тюрлю гюняхла этедиле. Миллетни кесин да, берекетин да къурутхан бек уллу, бек ачы гюняхладан бири - зийнады. Аллах бла сакъланайыкъ ол гюняхдан.

Горча: 
- Да энди бир омакъ ариу къыз бла… эрикгеними кетермесем … бу аман жашаудан бир “кайф” алмасам… сора жатайым да, ёлейим да къалайыммы? - деп, ол жюрегинден сюйген затларына бармакъларын бюге санай эди: - Сора не магъана барды бу жашауда! - дегенни айтды.

Абдуллах: 
- Да, Горча, ол сен кёз салгъан ариу къыз - сени кибик бир адамны къызы, эгечи, анасы неда къатыныды. Жер юсюнде башха тиширыу жокъду. Энди уа бир сагъыш эт. Биреу ол сен эм бек сюйген къызынгы, не эгечинги, не къатынынгы айландырса, сен ол затха не кёзден къарарыкъса? Аллах сакъласын ансы.

Горча, бир сёз да айтмай, сейир этип, Абдуллахны кёзлерине къарап, инбашларын кётюрдю.
Абдуллах: 
- Оллахий, аны къой да, сени тиширыуунга биреу кёзлерин жандырып къарагъанын кёрсенг, сен аны унамаз эдинг. Алаймыды?

Горча (абызырап): 
- Да, хау, тюз айтаса.

Абдуллах:
- Иймансызлыкъ ол насыпсызлыкъды. Бюгюннгю кюнде уа эм насыпсызла тиширыуладыла, бизни, сени, мени эгечлерибиз, аналарыбыз, къызларыбыз, юйдегилерибиз! Юйлерин кечиндиргенле ала, тюрлю-тюрлю аманлыкъчыланы юлюшлери да ала. Боюнларында сабийлери, жараусуз неда гюняхдан кеслерин тыймагъан кишилери.

Алайды да, Горча, бюгюнлюкде сен, ийман жолуна туруп, жашауунгу тюрлендирип, кесинги харамдан, харам зауукъдан тыймасанг, тамбла сени кибик зауукълукъну излеген биреу, зауукълукъну сени къызынгда излерикди. Жашынг да, сенден юлгю алып, ол сен излегенни излеп башларыкъды. Сен бюгюнлюкде бу затланы сагъышын этмесенг, тамбла бу санга ауруу болуп чыгъарыкъды, андан къутулама деп, кесинг айтханлай, арымай-талмай ишлеген капеклеринги ахырына дери аны толмагъан чунгуруна жиберликсе, ийнан сен анга. Аллах тюз жолгъа салсын барыбызны да.

Горча, мугурайып, кёзлерин ийип тынгылайды Абдуллахха.
Абдуллах: 

- Сен, эки сёз айтсанг, юйюм, мюлкюм дейсе. Эй Горча, къарындашым, сен аланы юсюнден сагъыш этип, ала ючюн кюрешгенинг адам сукъланырчады, ол игиди, байлыкъ, жашаууна женгиллик излеген ол игиди. Алай сен къатынынга, сабийлеринге, мюлкюнге этген къуллукъну, Аллахынга этсенг эди, болмаз эди эки дунияда да сенден насыплы.

Аракъы сатмай, бай болалмам дейсе. Аллах адамны гыржынын Кеси харам этген затха байламайды. Адам кеси байлайды ырысхысын харамгъа. Дуния башында бир уллу, бир ачы гюнях, бир кир иш болмайды, аракъы къатышмай. Мухаммад файгъамбар (САС): “Битеу гюняхланы анасы чагъыр ичиудю (аракъы эм башха, адамны башын тели этген ичгиле), - дегенни айтханды. Алайды да, ол аракъыдан чыкъгъан гюнях, ол аракъыгъа къатышхан хар бир адамны, къайтып келип, юйюне кирликди. Адам хар этген гюняхына тауба этмесе, бу дуниясында окъуна азап чегерикди. Ол дунияны айтмай окъуна къояйыкъ. Кёп адам, башына жетген къыйынлыкъланы (ауруу, авария, тутмакъ, юйюрюнден чыкъгъан неда юйюрюне жетген ачыуланы) къайдан чыкъгъанын ангыламай, абызырап къаладыла. Ала барысы да гюняхладан чыгъадыла. Алай иймамансыз адам, ол затланы ангыламай, гюняхдан тохтамайды. Горча, сен акъыллы адамса. Сен бир къара аракъы бла, процент бла кюрешген адамланы жашауларына. Туурадан не айтаса, аламат, бир арбазгъа окъуна сыйынмагъан ахырлыкъ ырысхысы. Алай алагъа байлыкълары кёзлерине кёрюнмейди, жюреклеринде ырахатлыкъ жокъду. Ашларында, мюлклеринде берекетлери жокъду. Юйлеринде мамырлыкъ, орталарында жарашыулукъ жокъду…

Горча Абдуллахны сёзюн бёлюп, айтырыгъын унутуп къояргъа къоркъгъанча, ашыгъып:

- Сиз, бу намаз этгенле, алай айтханлыкъгъа, хар бир амал тапхан аракъы сатыу бла, ахча къозлатыу (процент) бла тирилирге кюрешедиле. Бизни республикада уллу байлыкъ жыйгъан адамланы кёпчюлюгю ол затла бла кётюрюлгендиле!

Абдуллах: 
- Тюз айтаса. Муслийман адам дуния амалы ючюн, Ислам динден узайып, гюняхны сюрсе, Уллу Аллах анга гюнях бла келген ырысхыгъа эшиклени кенгине ачады. Адам, гюняхын ангылап, тобагъа къайтмаса, Аллах анга шайтанны бошлайды, ол а адамны гюняхын кёзюне омакъ этип кёргюзтеди - къалып къаласа бирсиледен дегенни къулагъына шыбырдап, гюняхха теренден-тереннге кийиреди. Аллай, тюзелирге унамагъан адам, къабырны къыйырына келгинчиге дери, гюняхны къоймайды, ийман этмейди. Ёле туруп, бу адамны башында бу жашауунда эм бек нени сюйген эсе да, эм бек не бла кюрешген эсе да, ол къалады, алайды да, быллай адам ол халда Аллахын динин билмей неда билгенин унутуп, къабыргъа киреди.

Аракъы этген биреу ёле туруп, эфенди ийман-шагъадатха чакъыра эди муну, алай бу, бир сёз да айталмай туруп, жан берир аллында ийман-шагъадатны орунуна “къоркъуудан дарман” деген сёзлени жазыгъыз шешаларымы къубукъларына дегенни айтып жан берген эди. 

Ёмюрю къобуз согъуп кетген биреу, ёле туруп, ийман-шагъадатны айталмай: “Ля-ля-ля” - деп, макъам таууш этерге кюрешип ёлген эди.

Ахчасын процентге берген биреу: “Ахчама быллай бир процент къошама, къайдады мени ахчам? Къайдады мени ахчам? ’’ - деп къычыра жан берген эди. Биреуню, ёле туруп, жашлары къызлары, эфенди, тёгерегине туруп: “Атам, Аллахны бирлигине шагъатлыкъ эт!” - деген сёзлени тохтамай айта эдиле, алай бу къарт: “… алай боллукъла, былай боллукъла, - деп аман айта, - биченни аз этгенсиз, малланы къалай кечиндирликбиз, къалай жашау этерикбиз, менича эки ашайсыз да!” - дегенни айта жан берген эди… Ёмюрюнде намазы, башха къуллугъу болмагъан биреу ёлген эди. Къабырын жарашдыргъанлай, къабырны къабыргъасындан бир ахырлыкъ жилян чыгъып, тёгерек чёргелип, къабыр орунну алып жатхан эди. Аны кёрюп, адамла къоркъуп къачхан эдиле. Ол къабырны къоюп, башха жерде къазгъанда, биягъы бир уллу жилян чыкъгъан эди. Алай бла бу ёлгенни жууукълары жети къабыр орун къазгъанда да, хар къабырда да уллу жилян чыкъгъан эди. Биз бу адамгъа башха, жилянсыз, къабыр табаллыкъ тюйюлбюз, иймансыз, гюняхлы дуниясы ючюн мынга Аллахдан келген кюн буду, аны себепли бу адамны сакълагъан жилян бла бирге басдырыгъыз да къоюгъуз, биз мынга башха оноу эталлыкъ тюйюлбюз дегенни дин устала айтып, ол адамны ол халда басдыргъан эдиле. Кесинг сагъыш эт. Сейир тюйюлмюдю?..

Горча биягъы Абдуллахны сёзюн бёлюп, башда айтылгъан сёзле жюрегине къоркъуу салгъанын букъдурургъа кюрешип: 

- Къоркъутмай турчу, Абдуллах. Жарлы болуп, кесим, не сабийлерим биреуге сукъланмаз ючюн, мен не зат да этерикме. Сен не зат айтсанг да, мен ангылагъаннга кёре, бу дунияда иги болайым ансы, ол дунияда уа Аллах айтхан болур, - деп, сен айтханла ала бары да бошдула деген магъанада къолун чайкъады. 

Абдуллах не аз да тюрленмей, сёзюн андан ары бардыра: 

- Кертиди, Горча, эки дуниянгда да жаланда Аллах айтхан боллукъду. Ислам дин адамны бу дунияда ахыратха хазырлайды. Ахыратына ийнанмагъан - динден таяды, кяфыр (иймансыз) болады. Ислам динден, ахыратны юсюнден билимни кетерсенг, бу динде магъана болмай къалады. Алайды да, Горча, сен ахыратынга ийнанмай эсенг, мен санга сёзюмю бош къоратама!

Горча: 
- Угъай, угъай, Абдуллах, мен ол дуниягъа, Къыямат Кюнню боллугъуна толу ийнанама. Мени къарт анам бирда кючлю дин ахлусу болгъанды. Китапдан окъуп, ол дунияны юсюнден гитчелигимден окъуна манга кёп айтханды. Жаннетли болсун!

Абдуллах:
- Амин.

Горча: 
- Ол манга гитчелигимден окъуна “къулхуну” юйретген эди. Бюгюн да унутмагъанма мен аны.

Абдуллах: 
- Горча, сен ахыратынга ийнана эсенг, бир кесек сагъыш этсенг, кесинг кёп затны ангыларыкъса. Кертини айтханда, сен жарлылыкъдан къоркъаса. Алаймыды?

Горча:
-Да жарлылыкъдан ким къоркъмайды?

Абдуллах: 
-Аллахдан къоркъайыкъ! Жарлылыкъ бла адамны шайтан къоркъутады. Ол санга тынгылама бир кишиге да, сен намазгъа тохтагъанлай, жарлылыкъ къысарыкъды сени, къалай кечиндирликсе сабийлеринги? Иги бай бол да, жашлыгъынгда жашаудан зауукълугъунгу ал да, къарт, къарыусуз болсанг а, ол заманда болурса эфенди дегенни айтып, терсине чакъырады. Ол ётюрюкчюдю. Адам жарлы неден болады? Ырысхы жетмегенден болмайды, ол болгъаны жетмей, кёзюне аз кёрюннгенден. Динни билген ийманлы адам, не да Аллахны къолунда болгъанын билген этеди. Ол кереклисини тышындан келген мюлкден къоркъгъан этеди. Аллахны аллында жууап тутарыгъын ангылагъан этеди. Харамдан къачып, халал гыржын ашаргъа излейди. Болгъанындан садакъа чыгъарыргъа кюрешеди. Сёз ючюн, сен жаланда Аллахны ыразылыгъы ючюн бир сом садакъа чыгъарсанг, Аллах, ол сомну жети жюз кереге кёп этип, аны санга бек керекли заманынгда билмей тургъанынглай, сакъламагъан жерингден чыгъарып берликди. Уллу Аллах Къуранда садакъа берген адамны садакъасын будай бюртюкге ушатады. Бир будай бюртюкню орнатсанг, андан жети сабакъ ёседи, хар бир сабакъда уа жюз будай бюртюк болады. Алай бла Аллах муслийман адамны хар бир капегине берекет салады. Адам бу дуниясында Аллах ыразылыгъы ючюн бир капек садакъа этсе, Къыямат Кюннге дери Уллу Аллах ол капекни ёсдюрюп, кёпден-кёп этип, кёз алмаз таула тенгли бир этеди. Бизни жаратхан Аллах, бизге не зат иги болгъанын бизден эсе иги биледи, аны себепли байлыкъ, жарлылыкъ - Аллахдандыла. Хар бир жанны юлюшюн, жанла къурагъынчы окъуна, Аллах тергеп бошагъанды. Муслийман адам ишни алай болгъанын билген этеди, жюреги тынч-ырахат болады. Аллах берген ырысхыгъа ыразы болуп, Аллахына шукур этеди. Ийнан, Горча, сен, Аллах санга буюргъан юлюш башхагъа жетмезлигин ангыласанг, уллу женгиллик табар эдинг жанынга. Билемисе сен муслийманны ийманы неде кёрюннгенин? Ол, жарлы болса, тёзген (сабыр) этеди, бай болса уа, Аллахына шукур этеди.

Ийманы къарыусуз, бай болама деп, аман кюн башын къысып, - кирди, харамды деп, затха да къарамай, тилин са-лындыргъан ит кибик, чапхандан, талашхандан, жыртышхандан бошамайды. Болгъаны кёзюне кёрюнмейди…

Горча, узалып, омакъ тютюнню къабындырып, кёз къакъмай тынгылай эди.
Абдуллах: 
- Болгъаны кёзюне кёрюнмей, не кёп ырысхы жыйса да, биреу мындан онглуракъ болгъанына жюреги тёзмей, кечеси-кюню болмай, къабыргъа кирип кетгинчиннге дери, тоймайды, тапмайды тынчлыкъ. Ол жыйгъаны бла ёлгюнчюннге дери хайырланыргъа ашыгъып, тюрлю-тюрлю ачы гюняхлагъа киреди, неда, ит кибик, жыйгъанына къалауур болады. Ашап бошаялмазлыгъын жыяды, ичинде жашамагъан уллу журтланы байлыгъын урлап ишлейди. Алай бла, муну байлыгъы боюнуна сынжыр, аякъларына кишен болады, жумдурукъдан суу кетгенлей кетеди. Берекети жокъ, жюрек ырахатлыгъы жокъ, таукеллиги, тёзюмлюгю жокъ. Байлыкъ келсе, кесин бек насыплы сунуп, къууанады, жарлылыкъ желкесинден тутса уа, мудах болады, кесин бек насыпсыз сунуп, жашарыгъы келмей окъуна къалады. Алай бла, хайыуан кибик, бир зат да ангыламай, шайтанны ойнар тобу болады. Энди уа, сагъыш этип, бу эки халны бир тенг эт. Къайсын сайлайса?

Горча: 
- Да, сен айтхан керти эсе, ол женгили иги болур, - деп, керти болурла сени сёзлеринг. Мени жашаууму хапарын айтхан кибиксе дегенни айтханча, эринлерин къаты къысып, мудах болуп: - Сора уа? - дегенни айтды.

Абдуллах Горчаны, даулашмай, баш ийгенине ёхтемленип:
- Сен сабийлерим биреуге сукъланмасынла дейсе. Сени сабийлеринг дин билим алсала, ала, биринчиден, Аллахдан къоркъурукъдула. Аллахдан кереклисича къоркъсала, ала сени бир заманда да, бир жерде да бетинги жоймазла, уялтмазла, жарсытмазла. Къарачы тёгерекде болгъан бузукълукъгъа. Аллах сени муслийман сабийлеринги ол бузукълукъдан сакълап, сабийлеринги юсю бла санга эки дунияда да уллу даража, насып берир, сен да динни тутхан къауумдан болсанг. Алай болмаса уа, сени сабийлеринг ахыр кёлегинги сатдырырла, ийнан сен анга!

Горча кёкюреги бла толу хауа алып: 
- Оллахий, тюз айтаса, Абдуллах. Мени бир танышымы жашы наркотикле бла тюшген эди да, битеу болгъанын сатып, ёнкючге кирип, онгсуз-амалсыз болуп, кючден чыгъаргъан эди сабийин тутмакъдан.

Абдуллах: 
- Кёресе да, къаллай бир къыйынлыкъ жетеди ийман этмеген адамлагъа. Иймансызны къоруулаучусу, сакълаучусу жокъду. Ол кесим, кесим деген бир жарлы. Муслийман адам а къыйынлыкъда, ахшылыкъда да Бериучюге, Сакълаучугъа, Къутултуучугъа таукел этип, Аллахым, Аллахым дейди! Алайды да, къарындашым, созмай, намазгъа тохта, диннге сыйындыр жашауунгу. Горча, гюнях бла берекет бир жерде турургъа амаллары жокъду. Сен манга айтчы миллет неден къуралады?

Горча:
-Адамладан.

Абдуллах: 
- Миллет юйюрледен къуралады. Адамланы саулукълары, жашау мадарлары тынгылы болсала, юйюрле да ол къадар тынгылы боладыла. Юйюрню халы, жашауу не къадар аламат болса, ол къадар миллет кючлю болады, бир болады. Адамла бузулсала, юйюрле насыпсыз боладыла. Юйюрлени жашаулары не къадар осал болса, ол къадар миллет, къырал къарыусуз, жукъа болады. Адамла не къадар гюнях этселе, ол къадар юйюрле чачылгъан этедиле. Юйюрле чачылсала, атылгъан къартла, къаралмагъан сабийле, бу аман къыйын жашауну аллында жангыз къалгъан жаш тиширыула, ёксюзле, насыпсыз, жарлы адамла кёп боладыла. Ызы бла ол миллет, къырал, эрип, оюлуп, аякъ тюп болады…

Горча Абдуллахны хар сёзюне тюз айтаса дей, оллахий, андан тюз айтмаз эдинг. Бюгюнлюкде биз бек аманнга къалгъанбыз дегеннге келди.
Абдуллах:
- Аны агнылагъанынг игиди. Алай тынгыла. Айтханыбызча, миллетни тутуругъу юйюрдю. Юйюр неден башланады. Некяхдан. Алаймыды? Бизде уа некяхны, юй къурауну неден башлайдыла? Харамдан! Муслийман адамгъа некях - насыпха, къууанчха эшикди. Некях - Аллах сюйген огъурлу ишлеринден бириди. Аллахны Шариаты бла жашау этерге кюрешген муслийманла юйюр къурасала, биринчиден, Аллахха шукур этедиле, махтау саладыла, жаш адамла кеслери да, келген къонакъла да Аллахдан дууа этип, бу жаш юйюрге тюрлю-тюрлю ахшылыкъла тилейдиле. Халал ашдан къурманлыкъ этедиле, харамны не тюрлюсюнде да аракъы, зырафына къоратылгъан харекет, динде болмагъан, адамлагъа къыйын болгъан тюрлю-тюрлю адетледен, эркеги-тишиси къатыш болгъан эсириуден, къобуз, тепсеу тойдан кенг боладыла, Аллахны кёп эсгередиле. Некяхны, ызы бла къурманлыкъны бу халда ётдюрюп, бу жаш юйюр Аллахдан ыразылыкъ табады. Уллу Аллах эм бек сюйген ишлеринден бири - муслийманла юйюр къурасала. Алай бла Аллах ыразы болады алагъа, ызы бла уа берекетни эшиги бу жаш юйюрге кенгине ачылады.

Аллах сабий берсе, шукур этип, махтау салып, къолларындан келсе, къурман этедиле, аны эшитген хар бир муслийман бу жаш юйюрге, бу дуниягъа келген сабийге тюрлю-тюрлю ахшы дууала, алгъышла этедиле. Алай бла, муслийман жаш юйюр, Аллахны буйругъундан чыкъмай, харамдан кенгине туруп, гюняхдан сакъ болуп, насыплы жашау этеди. Уллу Аллах бу юйюрню кереклисин тапдырады эмда тюрлю-тюрлю зорлукъладан сакълайды. Бу дуниялары женгил, аламат, ол дуниялары уа - Жаннет! Биз а нени кёребиз тёгерегибизде? Некяхха динден кенг адамла къатышадыла. Огъурлу, сыйлы Къуран аятла, ахшы дууала айтылмай - атдым, хайыры болмагъан хыликкя хапарла айтыладыла. Аллаху Тагъалягъа къажау барып, этчи этеригинги деген кибик, Аллах этмегиз, харамды деген затланы эркин бардырадыла. Аракъы эркин тёгюледи, адамла, эсирип, тюрлю-тюрлю налат сёзле айтадыла, харам, осал къылыкъла кёргюзтедиле. Дуния бла бир байлыкъ, садакъаны орунуна, исрафха, харамгъа кетеди. Адамланы онгсуз этген тюрлю-тюрлю жумушла этиледиле. Кеси садакъагъа тийишли болгъан адам, бирсиледен кем болмайма деп, ахыр капегине дери бу харам къурманлыкъгъа урады. Барысы да кёзбау. Жокъду быллай некяхда не насып, не берекет. Ийман жюрюмеген жерни шайтан бийлейди. Алай бла бу къурала келген жаш юйюрню “бешигинде” бууадыла, аякъ тюплерине “мина” саладыла. Ийман этмей, дууалары къабыл болмай, аман кюнлери башларын къысып, юйюр болгъанларына сокъурана, къыйынлыкъ бла жашау этерге кюрешедиле. Аллах ийман насып бермесе, быллай къуралгъан юйюрлени кёпчюлюгю узакъгъа бармай чачыладыла, жашау этерге кюрешгенлени уа жашаулары кёзлерине кёрюнмейди. Аллах быллай юйюрге сабий берсе, Аллахларына шукур этип, махтау салып, къолларындан келе эсе, къурман садакъа этер орунуна “жуугъан” этебиз деп, харамгъа киредиле. Сабийчик берген Аллахдан, кеслерине, ол сабийге тилек этер орунуна, гыжы болуп, эсирип, тиллери бла тюрлю-тюрлю осал сёзле айтадыла. Жокъду быллай юйюрню юсюнде Аллахны ыразылыгъы. Жабылгъанды быллай юйюрню аллында насыпны, берекетни эшиклери. Аллах, быладан кенг болуп, быланы кеси алларына къойгъанды. Энди уа бир айт, шуёхум, бизни миллет, сен билгеннге кёре, кёпчюлюгю къаллай юйюрледен къуралгъанды?

Горча:
- Да мен жашагъан дуниямда, сен артда айтхан къауумну тойларындан башха кёрмегенме!

Абдуллах:
- Мен санга андан да халек затны юсюнден айтайым. Ислам динни эм белгили алимлери айтханнга кёре, гюнях этген адам - Аллах бла уруш этген адамгъа саналады! Аллах сакъласын бизни андан! Гюнях не къадар ачы, не къадар осал эсе, ол къадар бек ол адамны бла Аллахны ортасында урушну оту жанады. Аллах бла уруш этген адамны уа, Уллу Аллах бир бёлек замандан тюп этеди. Энди уа бир сагъыш эт, жашауларын некяхдан башлап харам бла, гюнях бла башлагъан, ызы бла, харамдан тохтамай, ийман этмей, къамамай, Аллахдан уялмай, тохтамай, гюняхны сюрген юйюр Аллах бла уруш этгенледен болуп чыгъады. Аллай юйюрледен кёпчюлюгю къуралгъан миллет а Аллахны аллында неге тергеледи, тюзелмесе уа не кюн сакълайды аны?.. Ангыладынгмы?.. Бюгюнлюкде Россейни миллети эм аздан бир жылгъа 1200 - 1500 миллион адамгъа аз болады. Россейде хар жыл сайын 42 - 45 минг тиширыуну, аракъыдан аманына къалып, сабийлерине осал жашау бергенлери ючюн, къырал, сабийлерин сыйырып, энчи юйлеге жыяды. Бюгюнлюкде битеу къыралда тергелип, эм азы бла 600 жюз минг атылгъан сабий барды.Тергелмеген а къаллай бир жарлы сабий барды? Республикада юч айны ичине къуралгъан 100 юйюрден, 80-ны чачылады. Бизни миллет хар туугъан эки сабийге сегиз адамын тас этеди. Сабий табарыкъ тиширыуланы экиден бирини сабийи арталлыда болмайды (неда кёп жылдан болады), неда урлугъун замансыз атады, неда къарыусуз, ауруулу, жетишимсизлери болгъан сабийле табадыла.

Эрге барлыкъ къызларыбызны экиден бирине 35 - 45 жыл болуп, юйлеринде олтурадыла. Юйленмеген жаш тёлюбюзню экиден бири 35 - 45 жыллары болгъанда да юйленирге ашыкъмайдыла. Бу башда саналгъан затла миллетни эрип, къуруп баргъаныны шартларыды. Бу аууруну тамыры - юйюрдеди. Юйюрню тамыры уа некяхды. Алай бла, къарындашым, дунияда жолун, жашауун харам бла, гюнях бла башлагъан юйюр акъырын ёлтюрген ууну ичген адамгъа ушайды. Ишни былай болгъанын биз билирге керекбиз. Была барысы да иймансызлыкъдан келген аурууладыла. Биз жашауубузну, тюрлендирип, къолубузгъа алмасакъ - эрип, жокъ болуп кетерикбиз. Ийнан сен анга! Уллу Аллах къоймасын бизни! - дегенни айтып, Абдуллах жибиген кёзлерин букъдура, бир жанына къарады. Бир бёлек заманны экиси да, сагъышлы болуп, сёз айтмай турдула. 

Горча кёкюреги бла толу хауа алып, уфф деп, ауузу бла таууш этип жибере айтды.
-Оллахий, бек сейир, сагъыш этдирген затланы эшитдим. Ийнанамыса, бир заманда да бу сагъышла мени башыма келмеген эдиле. Алай кёп затны жюрегим къабыл кёрмегенди. Тюз айтаса. Алай бир соруу: бу сен санагъан затланы тюрлендирирге бир амал бармыды?

Абдуллах:
-Аны тюрлендирир ючюн, дин билими болгъан адамларыбыз, арымай-талмай, миллетни диннге чакъырыргъа керекдиле. Алай энчи уа сабийлеге артыгъы бла эс бурургъа керекбиз. Аны ючюн, биринчиден, школлада сабийлеге динни юйретирге керекбиз. Аны ючюн динни юсюнден школлада дерсле болургъа керекдиле. Алай бюгюнлюкде къырал аны къабыл кёрмейди. Миллетни тамблагъы кюню - сабийледиле. Бюгюннгю кюнде бу бузукълукъну кёре тургъанлай, бизни сабийлерибизни бу халекликден сакъларгъа излемей, алай, динден тыяр ючюн, динни эриши кёргюзтюп, адамланы Исламдан искилтин этер ючюн, бир затдан тохтамагъан къырал къуллукъчула бизни жокъ боллугъубузну излей болурла деп, кёлюме алай келеди. Бизни миллетибиз бюгюн бир кишиге да керек тюйюлдю.

Жазыучуларыбыз, назмучуларыбыз, жырчыларыбыз, театр, телевидение, ташлагъа бла агъачлагъа, ариу къызлагъа махтау бла жиляу салгъандан башха, жарлы миллети ючюн жарсып, сёз айтхан бир киши жокъду. Миллетибизни тилинде телевизорда бериуге къарасанг, жырлагъандан бла тепсегенден сора, бизге башха иш къалмагъанды деп айтырчады. Миллетибизни жарсыулары бла жашагъан бир къуллукъчу жокъду. Республикада эки жыйырма аракъы къуйгъан белгили заводла бардыла, букъдурулгъан заводла уа къаллай бир бардыла? Ислам динден башха, не бла сакъланырыкъбыз биз ол аракъы те-нгизден? Ким биледи къаллай бир жаш адамыбыз, саулукъларын тас этип, жашауларын ойгъандыла, наркотиклеге байланып. Ислам динден башха, не бла сакълайыкъ биз миллетибизни? Жокъду бизге, Ислам динден башха жол! Ислам динден башха не зат бла сакъланырыкъдыла эгечлерибиз, къызларыбыз, жашларыбыз, тохтамай, кино-телеэкранладан юсюбюзге къуюлгъан багушдан, кирден, кече-кюн келген зийнадан, бетсизликден. Аллахдан къоркъуп, эгечлерибиз, къызларыбыз юслерин жапмасала, ким къоркъуталлыкъды аланы? Жокъду бизге, Ислам динден башха, жол! Сёз хар бирибизни юсюнден, ата-ананы, къартны-жашны, уллуну-гитчени, саулай да битеу миллетни юсюнден барады. 

Биз, бири бирибизге уллу кёллю болуп, сансыз этип, бири бирибизни атарча, кёп тюйюлбюз. Мен санга айтайым, Горча, бусагъатда миллетибизни кёбюнде юйюр башчыла намазгъа тохтап, юйюрюн да намазгъа сюеп, юйлеринден харамны къурутуп, жашауларында гюняхладан кенг болуп, тиширыуларына юслерин-башларын жабаргъа буюруп, къарыусузуна болушуп, жууукълукъну, къоншулукъну жюрютюп, халал къыйын бла жашаргъа кюрешип башласала эдиле, ийнан сен анга, кёзюбюз кёрюп тургъанлай, айнып башлар эдик.
Бу башда айтылгъан затлагъа солумай тынгылагъан Горчаны, хапарны аллында сёзюнде, кюлгенинде болгъан хыликкя, масхара тауушладан ызы да къалмагъан эди. Абдуллахны сёзлерине толу берилип, мен да энди сизни блама дегенни хар къашы къымылдагъаны бла белгилейди… 
Горча:
- Тюз айтаса, Абдуллах. Оллахий, бу айтылгъан затланы барын да этмей амал болмаз деген акъыл келеди мени жюрегиме. Оллахий, бусагъатда, олтуруп, сабийинг бла телевизоргъа къарарча тюйюлдю, асыры кёп кир тёгюлгенден. Асыры кёп ётюрюк айтхандан, ол телевидениени бир сёзюне ышанырча тюйюлдю. Бу телевидение бла кёргюзтген тохтаусуз тойлагъа-оюнлагъа, жырлау-тепсеулеге къарасанг, жашауубузну саулай да байрам сунарса. Сабийлени юсюнден да тюз айтаса. Оллахий, сабийим школдан келип, кесин жюрютген халына, жашауда нени сюйгенине, эм бек не затны излегенин кёрсем, быланы школлада, университетледе терсине айландыра кёреме да деп, сабийлерими андан тыйып къоярыгъым келеди. Ол межгитге жюрюген сабийлени сыфатларына, къылыкъларына къарасам, сукъланнган этеме, ийнанамыса сен анга?!

Абдуллах:
- Да сора нек жибермейсе сабийлеринги межгитге?

Горча:
- Ийнанамыса, Абдуллах, къоркъгъан этеме!

Абдуллах (сейир эте):
- Нек?.. Неден къоркъаса?

Горча:
- Мен бир-бирде, сабийлени окъууларын сурай, школгъа бара туруучума. Анда устазла сабийлеригизни межгитлеге жибермегиз, аланы анда “ваххабитле” терс акъылгъа юйретедиле, ата-аналарына, намаз этмегенлери ючюн, къажау турургъа юйретедиле дегенни айтадыла. Бир дууагъа зат барсанг, бир-бир къарт эфендиле айтханнга кёре, бир жангы эфендиле чыкъгъандыла да, эрттеден келе келген динни, адетлени оюп, орунуна “махабист” деген жангы динни келтирип, болгъанны къара-къатыш этерге излейдиле деген хапарланы жаядыла. Оллахий, Абдуллах, ол межгитге жюрюген сакъаллыланы юсюнден бир хапарла жюрюйдюле да, аны эшитген, ала болгъан жерге сабийин къой да, къоркъмай, кеси да барлыкъ тюйюлдю. Не дейсе сен бу хапарлагъа, - деп, Горча, тынгылы тынгыларгъа хазырлыгъын билдире, Абдуллахны кёзлерине къарап сагъайды. 
Абдуллах: 
- Билемисе, Горча, сен бу сорууну бермесенг эди, мен бек сейир этер эдим. Къайры барсанг да, эки адам бирге жыйылсала, муну юсюнден хапар айтмай, айырылмайдыла. Телевизору, радиосу, газети, журналы “ваххабизм” деген сёз бла асыры къоркъутхандан, адамла, бу сёзню эшитгенлей, элгенирча болгъандыла. Бу сёзню асыры кёп кир ишле бла байламлы чыгъаргъандан, терек бахчала “вахабистлени” хаталарындан ёсмейдиле деген хапарны газетледе чыгъарсала эди, адамла анга да ийнаныр эдиле. Хожа, къазанда бише тургъан этни ийисин эшитгенинг ючюн, ахча тёле, - деп, этни биширген биреу Хожагъа къадалгъанда, ма деп, Хожа хуржунунда ахчаны зынгырдатхан эди. Аллайын, адамла бу сёзню тауушун тюрлю-тюрлю “акъыллы” адамладан эшитедиле - къоркъадыла, алай аны не болгъанын билмейдиле, кеслери тинтирге излемей, чюйют хапарлагъа ийнанадыла. Таулу миллетни тамыры бла туугъан жеринден къурутуп, кёчюрюп, жокъ этерге ол замандагъы къырал башчыла оноу этгенде, саулай да битеу миллетни уллу-гитчени, эрни-къатынны, къартны-сабийни атларына “бандитле” деп чыгъаргъан эдиле. Большевикле оноуну къолгъа алгъанда, биреуню неда бир къауумну жояргъа оноу этселе, алагъа тюрлю-тюрлю атла чыгъарып жоя эдиле, сёз ючюн: “кулакла”, “враг народа”, “Германияны, Англияны не Японияны шпиону - деген дагъыда кёп башха сёзле. “Ваххабизм” деген сёз да Ислам динни, муслийманланы атларын аман бетге чыгъарыр ючюн, шайтан къулла къурагъан ётюрюкледен бириди. Ким не зат айтса да, битеу дунияда Ислам дин кётюрюлюп, кесини жарыгъы бла кирсизлиги бла жетген жерин иймансызлыкъны киринден тазалап келеди. Бу Аллахны ишиди. “Ваххабизм” деп Аллахны ишине чырмау салыргъа Ислам динни алгъа барыуун тыяргъа кюрешгенле, бу сёзню сылтауу бла къолларын эркин этип, къара жюреклеринден чыкъгъан, къара ишлерин бардырыргъа излейдиле. Сен бюгюнлюкде Ислам дин бла жашап, харамдан, гюняхдан кенг болуп, беш намазынга межгитге жюрюп, динде жюрюгенча, сакъал жиберип башла да, тамбла сени атынг “ваххабист” болуп чыгъарыгъына сен толу ийнан. Ол хар мюйюшде “махабистле” деп къычырып айланнган адамланы жашау халларына къарап, сора ол ат аталгъан, межгитге жюрюген жаш тёлюню сыфатларына, къылыкъларына, жашау халларына къара да, барын да кесинг ангыларыкъса. Мен айтырыкъ, сёзюгюз бла, ишигиз бла, къолугъуз бла, байлыгъыгъыз бла ол жалгъан сёзлеге, муслийманла бла кюрешгенлеге болушмагъыз, жаныгъызгъа гюнях алмагъыз. Дин ахлула бла кюрешгенле Аллаху Тагъаля бла уруш этгенлеге саналадыла. Аллах бла уруш этгенледен болмагъыз. Аллах кесини керти къулун аякъ тюп этерге бир кишиге да къоярыкъ тюйюлдю!

Горча:
- Абдуллах, “ваххабизм” деген сёз не магъананы тутады?

Абдуллах:
- “Аль-Уаххаб” - сыйлы Аллахны Къуранда айтылгъан токъсан тогъуз атларындан бириди. Магъанасы: “Бериучю, Саугъалаучу”. Араб тилде “В” харф жокъду. Аны себепли “ваххабизм” деген сёзню айтыргъа сюйген адамла Аллахны атын тюрлендирип, кеслери не айтханларын билмей, магъанасыз сёзню муслийманлагъа жагъаргъа кюрешип, кеслерини билимсизликлерин кёргюзтедиле. Экинчиси: бу сёзню, эки жюз жылдан артыкъ заман мындан алгъа Сауд Аравияны, ар-Рияд деген бусагъатдагъы ара шахарыны къатында аль Уйайна деген шахарда жашагъан, Мухаммад ибн Абд аль-Уаххаб ибн Сулейман ибн Али ибн Мухаммад ибн Ахмад ибн Рашид ат-Тамими деген уллу дин алими бла байламлыдыла. Бу адамны атын толу не ючюн келтирдим мен санга: араб тилде “абд” деген “къул” деген магъананы тутады. “Абд аль-Уаххаб” деген “Саугъалаучу Аллахны къулу” деген магъанада айтылады. Бу адамны аты уа Мухаммад, атасыны аты уа Абу аль-Уаххаб, башха ата-бабаларыны атлары уа - толу атын айтханда кёрюнеди. Кертиси бла, “ваххабизм” демей, “мухаммадизм” деп айтсала эди, ол тюз боллукъ эди. “Ваххабизм” деб’а бу шейхни атасыны аты бла айтылады. Бу тюз эсе, биреу бу адамны, ол биз башында санагъан ата-балаларыны атларындан бирин алып, сёз ючюн “сулейманизм” неда “рашидизм” неда “ахмадизм” дегенни айтып, муслийманлагъа къадалса, ётюрюк айтырыкъ тюйюлдю. Ишни былай болгъаны, ачыкъдан бу “ваххабизмни” сюргенлени къарангылыкъларын кёргюзтеди!

Горча:
- Бу адамны аты уа не бла айтылгъанды. “Ваххабитле” деп, адамла шайтанлы болур ючюн, бу аллай бир не этгенди?

Абдуллах:
- Мухаммад ибн абд аль-Уаххаб динни ойгъан, динде болмагъан жангылыкъладан динни тазаларгъа салгъан уллу къыйыны бла белгили болгъанды. Сёз ючюн: “Аллахха нёгер къошуу, ёлгенледен тилек, умут этиу эмда кёп башха тюрлю затла бла. Бу муслийманланы, Ислам динни биринчи тазалыгъына, Мухаммад файгъамбарны, Аллахны саламы анга болсун, эмда аны тёгерегинде болгъан муслийманланы жашау тёрелерине чакъыргъанды. Меккагъа баргъан жоллада хажилени тонагъан зулмучу къауумланы жокъ этгенди. Муслийманланы жерлерин алып баргъан ингилиз аскерле бла къазауат этерге муслийманланы чакъыргъанды. Муну жоюп, башха муслийманла муну жол ызы бла бармаз ючюн, атын аман бла чыгъарып, Ислам динни сауут бла хорлаялмай - ичинден ояргъа кюрешген ингилизле, бу адамны этген ишлерине, жашау халына “ваххабизм” деген атны атап, дуниягъа жайгъандыла. Бюгюнлюкде динни ол биринчи муслийманлача тутама деп, жашауун Къураннга бла Аллахны келечисини жол ызына сыйындырып жашайма дегенлеге ол эски ингилиз адет бла “ваххабитле” дейдиле.

Горча:
- Сау бол, Абдуллах, бек тынгылы ангылатдынг. Мен ангылагъаннга кёре, не къыйынлыкъны да башы билимсизлик кёреме.

Абдуллах:
- Ангылап тураса. Динден билими болмагъан адам кёп ётюрюкге алданады. Муслийманла кеслерини динлерин кереклисича билселе эдиле, жашауларына кеслери оноу этер эдиле.

Горча:
- Абдуллах, “ваххабизмни” юсюнден тынгылы ангылатдынг, энди бу ёлгенни юсюнде этилген ишлени юсюнден бир сёз айтсанг эди. Асыры кёп тюрлю оноу этилгенден, кертиси бла къалай болгъанын билген бек къыйынды. Сен не дейсе?

Абдуллах:
- Ислам дин женгил динди. Алай башда айтылгъанча, адамла кеслерини билимсизликлери бла, жашауларын къыйын амалсыз этедиле. Ёлгенни юсюнде этилген ишле - кёбюсю кёзбауду. Ёлгени болгъан арбазгъа барып, юслери тюрлю-тюрлю ашладан толгъан столланы кёрсенг, христианлагъа ушаргъа жаланда стол юсюнде аракъы жетмегенин ангылайса.

Бир юйюрден адам къораса, ол уллу къыйынлыкъды. Алай ёлгенни жууукълары, бирсиледен артха къалмайбыз деп, аман кюн башларын къысып, ёлгенлерин унутуп, мюлклерин, къыйынларын, ол басыннган халкъны, адамладан махтау излеп, бек сыйлы ашла бла сыйларгъа кюрешедиле. Ала бары да динде болмагъан, адамланы амалсыз этген кёзбау ишледиле. Жокъду анда хайыр не ёлгеннге, не аны ызындан къалгъанлагъа. Ай юйюнге, хайыр къайдан боллукъду, ёмюрде сабийине ашатмагъан татлыланы, сабийлерине кесмеген малны кесип, тышына юлешселе! Хайыр къайдан боллукъду, садакъа угъай, ёмюрде сабийине бир кило кампет алып бермеген адам ючюн не этсенг да. Хайыр къайдан боллукъду, ёмюрде Аллахны бир айтханын этмей, гюняхны къарындаш этип айланнган адамгъа битеу дунияда болгъан малны союп юлешсенг да!

Адамла ёлген жерге жыйылгъанларыны хайыры: биринчиден - жаназы намаз: не къадар кёп муслийманла жаназы намазгъа сюелселе, ёлгеннге ол къадар игиди. Экинчиси: ол жыйылгъан адамла дууала этип, ёлгеннге, ёлгенни ызындан къалгъанлагъа Аллахдан тюрлю-тюрлю ахшылыкъла тилеселе. Биз а нени кёребиз? Къайгъы сёз берирге дуния бла бир халкъ жыйылады, алай жаназыгъа тургъанла уа бек аздыла. Ёлгенни арбазына басынадыла алай, къош, мал, бичен, башха лахор хапардан сора, зат да эшитилмейди. Алай бла, ол жыйылгъан халкъдан не ёлгеннге, не аны юйюне, къоранчдан башха, бир тюрлю бир хайыр чыкъмай къалады!

Горча:
- Ийнан, Абдуллах, аш-суу жюрюген адетни адамла хазна тыймазла. Биреу жарлы болгъанлыкъгъа, ол байлыгъы болгъан, не къадар айтхылыкъ этерге кюреширикди ол адетни. Адамла ёлгенни арбазына басынмай да боллукъ болмаз. Узакъдан келгенлеге да ким къарарыкъды?

Абдуллах:
- Билимсизлик адамны жарлы этеди. Динин билмеген а бек насыпсызды. Динин билмеген - Аллахын билмейди. Аллахын билмеген аны ыразылыгъын излемейди. Аллахны ыразылыгъын излемеген, хатаны, хайырны, халалны, харамны кереклисича айырмайды. Ислам дин - иш башлар аллында, аны хайырына бла хатасына къара - дейди! Башында айтылгъаныча, Ислам дин женгил динди. Алай бютюнда женгиллик къыйынлыкъда бериледи. Жан Аллахныкъыды - къачан сюйсе да береди, къачан сюйсе да алады, ол Аллахны ишиди. Биз а, Аллах не буюрса да, анга ыразы болургъа керекбиз. Адамыбыз ёлсе, къычырыкъ-сыйыт этген, сакъал ийген, тохтаусуз къара кийген - барып тохтагъан харамды. Адам аны бла Уллу Аллахны ишине ыразы болмагъанын кёргюзтеди. Къабырны юсюне тюрлю-тюрлю омакъ сыйлы ташладан “сын таш” ишлеп, юсюне да, “голливуд жулдузу” кибик, омакъ суратын ишлеген, ол да аллай харам, хайырсыз ишледен бириди. Энди уа Ислам дин берген женгилликге уа бир къара: адам ёлгенлей - жуудула, жаназы намазны къылып, элтип асырадыла. Юч кюнню ичинде ёлюмю болгъан юй къара киеди, юч кюнден сора уа жашау баргъаныча, къууанчы бла, жарсыуу бла барады. Тюз да адам ёлгенлей, жууукъ-ахлусу, башха келгенле къайгъы сёз бередиле, дууа этедиле, арбазда бир кесек туруп, ёлгенни жууукъ адамларын жапсарып, кеслерине келлик кюнню да унутмай, Аллахны эсгерип, юйлерине, ишлерине къайтадыла. Узакъдан келгенле, ала къайгъы сёз берирге келгенледен сора да, жолоучулагъа саналадыла. Аланы ашларына-сууларына къарагъан уллу сууапды. Алай ол ёлюм болгъан юйюр да, аланы къонакълары да ол юч кюнню ичинде Ислам дин бла къоншулагъа аманат болуп чыгъадыла. Бир арбазда адам ёлсе, - дууа башланады неда дууа тохтады дейдиле. “Дууа” деген арап сёзню магъанасы “тилек” дегенни тутады. Дууа, не заманда да, жерни къайсы этегинде этсенг да, ол ёлген муслийманнга жетмей къалмайды. Садакъа да ол ёлюкню юсюнде юч кюннге байланмайды. Садакъаны не заманда этсенг да, Аллах айтса - жерин табады. Ёлгенни биргесине къабыргъа жаланда кесини дунияда жашагъан заманында этген ишлери киреди. Муслийман адамны уа кесини ишлеринден сора да ызындан этилген дууаладан, садакъаладан тохтаусуз игилик, хайыр барады. “Жик дууа” деген “жыллыгъы” - деген, “деуюр” деген, ёлгенлеге “ораза ачдырыу” неда жапдырыу - была бары да адамла кеслери къура-гъан, динде болмагъан, адамланы онгсуз-амалсыз, жарлы этген адетледиле. Биреу, адамладан махтау излеп, байды да, болгъанын тёгюп, адамланы сейир этгенлерине къууанады. Биреу, а адамланы сёзлеринден къоркъуп, аман кюн башын къысып, ёнкючге кирип, адамланы ыразылыкъларын излеп, онгсузлукъгъа къалады. Аллах аллай къыйынны, аллай садакъаны къабыл кёрмегенине сен толу ийнан. Нек десенг ол бары да Аллахны ыразылыгъы ючюн этилмеген, кёзбау ишледиле. Адам ёлюп, ючюнчю кюнюнде, адетде жюрюгенча, тууар соядыла, башха аш-сууну да кёп аладыла, ызы бла юлюшле этип чачадыла. Мен ортасы бла этилгенни айтама. “Жик дууа” деп дагъыда алай этедиле. “Жыллыгъы” жетсе, уллу тууарла соядыла - чачадыла. Энди уа бир сагъыш эт - Аллахдан сынау келип, бир юйюрде хар юч кюнден бирлери ёлюп, тёрт-беш адамлары къораса - нелерин кесерикдиле, нелерин юлеширикдиле? Бир юйюрге аллай кюн жетип, болгъанларын юлешип, не этерге билмей, тиширыулары чачларын кесип сатхан эдиле деген хапар эшитгенме мен. Бу зыраф ишле миллетибизни жарлы этедиле. Кертиди, билимсизлик ол жарлылыкъды! Дин бла жашагъан муслийман, адамы ёлсе, ол, къолунда болгъаныны кесине керегини тышындагъындан садакъа чыгъарып, садакъагъа тийишлилеге юлешеди, Аллахына шукур этеди. Садакъа этерге амалы жокъ эсе уа, Аллахха таукел болуп, тёзеди!

Горча:
-Абдуллах, бир-бир элледе эфендиле, бу осал адетлени тыяр ючюн, аш-суу жюрюген жерге барлыкъ тюйюлбюз дейдиле. Тюзмюдю ол?

Абдуллах:
- Мен ангылагъаннга кёре, сорууну эфендиле алай салсала, аны хайыры боллукъ тюйюлдю. Бютюн хатасы-даууру кёп боллукъду. Нек? Эфендиле бармагъанлыкъгъа, ол къолундан келген адам, башха элни эфендилерин келтирип, этеригин этерикди. Жылдан-жылгъа айтылгъанлай турады, аны этмегиз, муну этмегиз деп. Алай, артыгъы бла келмесе, тохтагъан бир адет да этмейди. Адамлада гюнях жокъду. Ала билмейдиле. Биз бюгюнлюкде, къадалып, бу осал адетледен бирин тыйсакъ, тамбла ол адет башха сыфат алып чыгъарыкъды. Сен бир къарачы: эфендиле аш-суу жюрютмегиз ол юч кюнде дегенлей, бир-бир адамла ол адетни къойгъан этгендиле. Ала аны Аллахдан къоркъуп къоймагъандыла, алагъа ырысхы азлыкъдан, аллай оноу тынч болуп чыгъады да, андан. Бюгюнден тамблагъа бай болсала, ызларына, ол адетлеге къайтырыкъларына сен толу ийнан. Къолларында ырысхылары болгъан адамла эфендилени оноуларына кирирге бирда ашыкъмайдыла. Ол адетле бла кюрешеме деген иймамла, башха эфендиле адамла бла тюйюшге-урушха къаладыла, эллиле эриши кёрюп башлайдыла. Ала ауаналары бла тюйюшген адамлагъа ушайдыла. Бу ишни тюзю уа былайды: ол адетлеге, ол адетлени тутхан адамлагъа къадалгъанны къоюп, дин ахлула, иймамла, эфендиле, хар бир билими болгъан муслийман, миллетни Ислам билимге юйретирге керекдиле. Ийман жюрекге, билим башха кирсе, адамла динлерин билип, Аллахдан къоркъсала, игини амандан, халалны харамдан айырып, Аллахны аллында гюнях этерге къоркъуп, Аллахны оноууна сыйынып жашаргъа излерикдиле. Сора ол осал адетле акъырын-акъырын унутулуп башларыкъдыла. Бу ишге мындан башха оноу жокъду деп, мени кёлюме алай келеди. Алайды да, билимлери болгъан былай нек этесиз дегенни аз этип, кёбюсюнде, ариу, жумушакъ, тюзю ма былайды деген сёзлени айтыргъа керекдиле. Адамла ёлгенлери ючюн этген къазауатларын динлери ючюн этселе эдиле - жарлы болмаз эдиле!

Горча:
- Аллах ыразы болсун, Абдуллах! Бу затланы билсе эдик, адамыбыз ёледи да, къалай болабыз, - деп, аркъабыз къалтырамаз эди. Ёлюмню юсюнден келген ауурлукъ ёлгенни унутдурады. Оллахий, кертиси бла, Ислам дин уллу, женгил, огъурлу дин болгъанын мен бусагъатда ангыладым!

Абдуллах:
- Эй къарындашым, сен аны ангылагъан эсенг, насыбынг тутханды. Энди уа, узакъгъа созмай, Ислам динни баууна илин, къаты тут! - деп, ышара, Горчаны сыртындан акъырын-акъырын къакъды. 

Горча:
- Аллах айтса! Аллах айтса! Абдуллах, бу ёлюмню юсюнден айтханда, сен, адамны биргесине къабыргъа ишлери, садакъа дууасы киреди деген эдинг. Къабырны ичинде жашауму барды? Къалай ангыларгъа боллукъду аны?

Абдуллах:
- Кертиди, къабыргъа кирген адамны башха тюрлю жашауу башланады. Дин китаплада аны юсюнден кёп айтылады. Ёлюм жукъу кибикди. Къабырда уа адамны уятхан этедиле. Динни тутхан муслийман адам, ёлюп, къабыргъа кирсе, аны къабыры кенгине жайылады, жатхан жери, Жаннетни къабакъ эшиклерини аллында болгъан гюлле къыртишледен бири болады. Жаннетден келген ол аламат ийисден зауукълукъ ала, бирси муслийманла бла хапарла айта, Къыямат Кюнню сакълайды. 

Иймансыз, Аллахха къуллугъу болмагъан гюняхлы уа, жан бере туруп, адамны эсине келмеген азап, къыйынлыкъ сынайды. Къабыры, тар болуп, гюрюлдеп, жаннган, къып-къызыл, мыдыхы ёчюлмеген отдан толады. Сора къабыры Жаханимни чунгурларындан бири болады. Алай бла Къыямат Кюннге дери, солуу тынчлыкъ тапмай, ачыгъаны, кюйгени кючлюден-кючлю болуп, азап чекгенлей турлукъду. Къыйынлыгъы уа неден башланады? Тюз да къабыргъа киргенлей, эки мёлек, келип, бу адамны уятып, олтуртуп, соруу этип башлайдыла. Биринчи соргъанлары Аллахынг кимди деген боллукъду. Бу жарлы уа Бир Аллахдан башхасы жокъду дер орунуна мени Аллахым деп, жашауунда бек нени излеген эсе, аны айтырыкъды: ахча, байлыкъ, аракъы, зийна, эмда башха затланы. Аллах бла сакъланайыкъ ол кюнден! Ма ол сагъатдан башлап, муну эшиги жабылады, болушлукъсуз, мадарсыз къалады…- деп, Абдуллах, кеси ол къыйынлыкъны кёре тургъанча, кёзлери толуп, бети бютюнда акъ болуп, ауазы къалтырай, къабыр азапны хапарын Горчагъа айта эди. - Файгъамбарны заманында (Аллахны саламы анга болсун) жашагъан муслийманла: ’’Оллахий, къабыр жашауубуз иги болса, андан ары небиз да иги болур эди!’’ - дегенни айта эдиле.

Горчаны кёзлери да тёгерек болуп, тауушу чыкъмай, кёзлерин Абдуллахдан айырмай, солумай тынгылай эди.
Абдуллах: 
- Сен кесинг бир сагъыш эт: кюле-ойнай, сюйген адамларынгы, сабийлеринги, сюйген юйюнгю, мюлкюнгю ичинде тынч-ырахат тургъанынглай, тюрлю-тюрлю аламат муратла этип, тамблагъы кюнюнгден умут этип, ашай-иче, жылы кюннге, тёгерекге - кёкге, таугъа, чакъгъан тереклеге, омакъ гюллеге къууана тургъанынглай, ким ёлсе да, санга узакъ хапар болуп, кесинги кёп жашарыкъ сунуп, ёлюмню юсюнден сагъыш этмей тургъанынглай, Аллахдан буйрукъ келип, ёлюм ол къамамагъан желкенгден тутса, сен, ангыламай, не болду манга деп, абызырап, сын къатарса. Сора ол къатхан санларынгы ичинде жанынг, асыры къайгъыдан, ары-бери секирип: ’’Неди бу жиляу!…Мен ёлгенми этгенме?… Мен ишлерими бошамагъанма!.. Мен сюймейме ёлюрге!.. Мен бир затымы да аямай ёмюрюмю, саулугъуму ала ючюн тас этген сабийлерим… къарындашларым… Мен тохтамай сыйлап тургъан нёгерлерим… мени къолумдан гыржын ашап тургъан адамларым… Кёрмеймисиз манга не болуп тургъанын?.. Нек болушмайсыз манга?.. Нек къобармайсыз мени?.. Къайры алып барасыз?.. Къабыргъа сугъаргъа нек ашыгъасыз?.. Ай, мен жарлы… анам, атам къайдасыз сиз!..’’ - дегенлени айтып, алай къычырырса, алай сени хахайынгы, эшекле бла итледен башха, бир киши да эшитмез. Сора, къарап-къарагъынчы, отдан толгъан тар къабыргъа кирип, къалырса анда жангызлай! Аллах, сен сакъла! Алайды да, Горча, уллу кёллю адамлагъа келлик кюн, къысхасы бла ма быллай боллукъду!

Горча сууланнган кёзлеринден жаягъында суу ыз этип келген жилямукълары мыйыкъларын жибитгенин да сезмей, кючден эс жыйып:
-Оллахий, Абдуллах, ишни былай болгъанын билген сыртын намаздан тюзетмез. Оллахий, ол кюнню сынагъандан эсе, мен бусагъатлай окъуна межгитге кетдим! - Сора, хуржун жаулукъчугъу бла кёз, бурун сууун сыйпай: - Сен манга бир соруугъа жууап бер. Адам, сёз ючюн, намаз неда башха къуллукъ этмегенликге, гюнях этмесе, жюреги бла Аллахха ийнанса, кеси къыйыны бла жашаса, Рамадан айда ораза тутса, факъырачыгъа садакъа берсе, быллай адамны оноуу къалайды?

Абдуллах:
-Ол сен санагъан затла биреуню юсюнде болуп, сора ол, бирин къоймай, барын этип, динни саулай толу тутса, андан аламат муслийман болмаз. Келечи: “Ислам диннге дери эм иги Ислам динде да эм иги болады”, - дегенни айтханды. Энди сен манга айт: биреу - мен анамы бек сюеме деп, алай анасыны айтханын этмесе, къарамаса, болушмаса, атып къойса, ол кимди?

Горча:
- Да анасын атхандан аман, ётюрюкчю ким боллукъду?

Абдуллах:
- Мен Аллахха ийнанама деп, алай Аллахны айтханын этмесе, Аллах буйрукъ этген борчланы барын да толу толтурмаса, мен Аллахны Келечисине ийнанама деп, алай аны жол ызына турмаса, аллай адам а къаллайды?

Горча:
- Анасыны айтханын этмегенден а Аллахны айтханын этмеген аман болур.

Абдуллах:
- Анасыны ыразылыгъындады Аллахны ыразылыгъы. Аллахны аллында, Аллах борч этип буюргъан къуллукъланы бир къауумун къабыл кёрюп, бир къауумун а этерге унамагъан адамдан осал жан жокъду. Ол бек ётюрюкчюге бла бек кюйсюзге саналады. Мен Аллахха ийнанама деген Аллахны бирлигине шагъатлыкъ этерге керекди. “Ийман-шагъадатны” келтирирге борчлуду. Аллах эт дегенин этип, этме дегенинден узакъ болгъан адам Аллахха ийнаннганнга саналады. Адам, сёз ючюн, ораза тутуп, алай намазны этмей эсе, аны бир ишинде да жокъду не хайыр, не магъана. Быллай адам, Аллахха ийнанама дегенликге, Аллахны буйругъуна толу сыйыныргъа унамайды. Алай бла, бу адам Аллахха толу табынмай, ол сюйген затларына табынып, Аллахха нёгер къошуп (ширк) эм уллу эм ачы кечилмеген гюняхха киреди. Уллу Аллах къылыргъа борч этип буюргъан Ислам динни беш шартын, эм ийманны алты шартын къолундан келгенича толтуруп, Аллах харам этген затладан узакъ болгъан саналады Уллу Аллахха толу табыннган адамгъа.

Горча:
-Мен ангыламадым. Аллахха ийнанама деген адам Аллахдан башхагъа къалай табынырыкъды?

Абдуллах:
- Тауукъ гаккы жети кёкден бла жети жерден къаллай бирге гитче эсе, ийман-шагъадатны къатында бирси борчла да аллай бир гитчедиле. Аны себепли адамны жашауунда Аллахны бирлигине шагъатлыкъ этгенден уллу, магъаналы, хайырлы бир зат да жокъду! Аны ючюн аллай уллу, ачы гюнях болады башха затны Аллахха тенг этген. Аллах, бу гюняхдан сора, кечмеген бир тюрлю бир гюнях жокъду!

Адамны юсюнде юч зат болса, сёз ючюн: 1) адам кимден да, неден да бек бир затны сюйсе; 2) андан тилек этсе, кесине битеу ахшылыкъланы эм хаталаны, эм бек сюйген затындан сакъласа; 3) ол эм бек сюйгенин тас этерге къоркъуп, анга таукел болса; Ма бу саналгъан затла адамны юсюнде бар эселе, бу адам Аллахдан башхагъа табынып, ол башханы Аллахха тенг (ширк) этген-нге саналады. Бу саналгъан затлагъа жаланда Уллу Аллах тийишлиди!

Алайды да, къарындашым, сен Аллахха кертиси бла ийнана эсенг, жюрегинг бла, сёзлеринг бла, ишлеринг бла, саулай да битеу жашауунг бла, битеу жанынг бла, къанынг бла, мюлкюнг бла Аллахха, къолунгдан келгенча, битеу кючюнг бла къуллукъ эт, арымай-талмай, Аллахны ыразылыгъын изле! Ол заманда болурса Аллахны керти къулу, эки дунияда да къутулурса уллу къыйынлыкъдан, болур къабырынг Жаннет къыйыры, тирилирсе Къыямат Кюн къууаннгандан жиляй, ахыр юйюнг болур кёкледен бла жерледен кенг болгъан Жаннет! Энди уа, Горча, кесинг сайла!

Горча:
- Оллахий, Абдуллах, эндиге дери жашауумдан жийиргеннгениме сен толу ийнан. Аллах шагъатды, сен да кёрюрсе мен, къаллай муслийман болсам да!

Абдуллах:
- Аллах айтса!

Горча:
- Абдуллах, биринчи неден башлайым?

Абдуллах (кюле-кюле):
- Тюзюнлей межгитге бар, анда муслийман къарындашларынг хар сорууунга жууап берирле, къуллукъ этерге юйретирле.

Горча:
- Энди, Абдуллах, манга, кесинге атагъанча, бир ариу муслийман ат атасанг, бек къууандырлыкъ эдинг!

Абдуллах:
- Бюгюнлюкде былайда Уллу Аллах санга жан аурутуп, кёкюрегинги Ислам диннге ачып, бек уллу насып - ийман бергенди. Аллах кимни сюйсе да, аны муслийман этеди. Алайды да, бюгюнлюкде санга жан аурутхан Аллахны керти къулу болгъанынгы белгилейме дей эсенг, “Абд-ар-Рахим” деген атны алыргъа боллукъса. Не дейсе?

Горча:
- Да Аллах ыразы боллукъ, мени сюйюп, багушдан чыгъарып, муслийман этген Аллахымы къулу болгъанымы белгилеген атым болса, не керекди андан сора!

Абдуллах:
- Адам улусуна берилген атладан эм сыйлы атла: Абдуллах, Абд-ар-Рахман, Абд-ар-Рахим. Бюгюнлюкде быладан бири сеникиди, алгъышлайма аны бла! Сыйлы Аллах сюйген къулларындан этсин сени! Амин я Аллах!

Абд-ар-Рахим:
- Сау бол, къарындашым. Аллахдан насып тап, бюгюн сен манга айтхан ахшы сёзлеринг ючюн! Энди мен межгитге кетдим. Давай сора, Абдуллах! - дегенни айтып, бу, терк-терк атлап, межгитге тебирегенди.
Абдуллах: 

- Эй къарындашым, тохта! Эки муслийман адам тюбеселе эмда айырылсала, бир бирлерине “Салам алейкум” - “Алейкум салам” дейдиле. “Давай”, “здравствуй”, “привет” деген эмда былагъа ушагъан затланы унут. Алайды да, Абд ар-Рахим, ассаляму гъалейкум уа-рахматуллахи уа баракятух!

Абд ар-Рахим:
- Ангыладым. Сау бол. Уагъалейкума-салям уа рахматуллахи уа баракятух! - дегенни айтып, межгит таба кетди. 
Абдуллах, бир бёлек заманны уллу къара сакъалын сылай-сылай, адамгъа сюймекликден толгъан кёзлери бла бу жашны ызындан къарап: “Аллах аманаты бол, къарындашым”- дегенни айтып, оноучу адамны ауур атламы бла атлай, къызыл машинасына минип, Огъары Малкъар таба тебиреди.
 

ДИН НАЗМУЛА
 

КЪАРЫНДАШЫМА

	 Къарындашым, беш намазны, кел, таны, - 
Беш намазны къылмаучуну - бил аны - 
Бетинде болмаз аны халал къаны, 
Харамдан тыйылмаз аны хар саны.

Не харипди беш намазны этмеген, 
Китап айтхан къулагъына ётмеген, 
Дунияда муратына жетмеген, 
Ёле туруп, ийман бла кетмеген.

Бир сагъатны ырахатланып жашамаз, 
Бар малындан, кёзю къыйып, ашамаз, 
Дунияны къайгъысындан бошамаз, 
Этген иши шариатха ушамаз.

Аякъ жолгъа барып, къумгъан суу алмаз, 
Аллахны кёргенин билип, уялмаз. 
Аман тилин фитна сёзден тыялмаз, 
Шартын билип, юсюне суу къуялмаз.

Ахыратын дуниясына ол сатар, 
Жассы намаз этмегенлей, ол жатар, 
Узунуна жатып жукълар, сын къатар, 
Жукълай кетсе, бир заманда танг атар. 
	Танг атханын къарап, кёрюп, туралмаз, 
Ол ууахты фарыз намазын къылалмаз, 
Къылмаса да, Бир Аллахдан уялмаз, 
Жети санын харам затдан тыялмаз.

Кюн тийгенде къобар, киер кёлегин,
Къууандырыр кяфыр шайтан халегин, 
Мудах этер сууап жазгъан мёлегин, 
Ашар-ичер, тамам этер керегин.

Ашап битсе, этер ишине турур:
Дунияны къайгъысын бек къаты къурур, 
Ашап битсе, ныгъышлада олтурур, 
Ныгъышланы фитна бла толтурур.

Адамла тургъанлай, къычырса намаз, 
Ныгъышындан айырылып къалалмаз, 
Кёлю сюйюп, жамагъатха баралмаз, 
Бapсa да, анда шартын билип къылалмаз.

Аллах, кюч бер Китап айтханны этерге, 
Къыямат кюн Жаннетлеге кетерге.

Мёчюланы Кязим


 

ДУНИЯ
	Дуниягъа ийнанмагъыз,
Ёлюмню унутмагъыз, 
Дунияны къууанчына 
Узакъ умут тутмагъыз.

Дуния бир аман затды -
Ийнандырады жаман.
Акъылы болгъан киши
Ийнанмаз сaнгa, баям.

Дуниягъа ийнаннганма, 
Ёлюмню унутханма, 
Жаш ёмюрюм кетгинчи, 
Узакъ умут тутханма.

Ахыратны унутханма, 
Дуниягъа къыйналгъанма. 
Сормай уруп жыгъар деп, 
Энди уа ийнаннганма.

Не ассылыкъла этдим - 
Аллахым кечсин аны. 
Аллахым, сен кечмесенг, 
Тынчайып болмаз саным.

Намазымы эталмадым,
Гюняхларым толгъунчу. 
Ёлюмге ийнанмадым, 
Сакъалым акъ болгъунчу.

Ата ыразы болмаса, 
Азапха тутулурма. 
Къыямат кюн анамдан 
Мен къалай къутулурма?

Эгеч, къардаш, къоншула, 
Жюрек къыйналгъан жанла, 
Менден хата кёргенле, 
Кечигиз, муслийманла!

Жашлыгъымда ёлмем деп... 
Билалмадым халымы.
Жан алыучу келгенде, 
Сормай алыр жанымы.

Иймансыз этме, Аллах, 
Тилим да тутулгъан кюн. 
Дуния ауарам кетер, 
Жан берип къутулгъан кюн.

Кимди ёлюмню сюйген, 
Айтчы бир жууап манга? 
Жюз минг жыл жашасанг да, 
Ол кёп кёрюнмез санга.

Мен къоба тебиресем, 
Чум таякъгъа таянып, - 
Анда боюн салырма, 
Ёллюкме деп ийнанып.

Иймансыз этме, Аллах, - 
Буду сенден тилегим. 
Ол кюн бир жетерине
Ийнаннганды жюрегим.

Бир кюн бир ауруу тийип, 
Бузулурла халларым - 
	Бу ишлеген къолларым, 
Бу жюрюген санларым. 

Не къыйынды, къардашла, 
Быллай халла келген кюн, 
Дуниядан айырылып, 
Татлы жанны берген кюн!

Ахлуларынг, жыйылып, 
Санга жиляу этген кюн. 
Жуууп, кебин да салып, 
Сени алып кетген кюн.

Сени, къабыргъа элтип, 
Жер тюбюнде кёмген кюн. 
Жамауат, айырылып, 
Къайтып юйге келген кюн.

Дуниягъа чыкъгъан адам, 
Сен ёлюмге хазыр бол. 
Ёлюмге мадар билген - 
Жууабын айтсынчы ол.

Дуниядан кетген адам - 
Келмейди бери къайтып. 
Не бек къоркъсакъ да, ёллюкбюз, -
Не этеме Муну айтып?

Тар къабырда къалырбыз 
Тёшексиз, жууургъансыз, 
Къарындашсыз, эгечсиз, 
Ата, ана, улансыз. 

Бу затланы кёрмем дер 
Дунияда сени xaлынг. 
Сени азапха тутар 
Харамдан жыйгъан малынг.

Къыйынлыгъынг кёп болур, 
Санларынг да чирирле, 
Къурт болур хар бир санынг, 
Жаныуарла жюрюрле.

Дуния, мени алдадынг,
Жокъду сенден да файда. 
Бу ишлени кёрлюкге -
Жаным, ырахатлыкъ къайда?

Башсыз къала къатынла, 
Жашсыз къала атала, - 
Энтта ненча ёмюрню 
Барлыкъды бу къатлана?

Къыйынлыкъгъа буюрдунг 
Ёксюз къалгъан баланы, 
Баласындан айырдынг 
Сарнау салгъан ананы.

Ашамайды, сагъынмай, 
Атламайды, абынмай ... 
Ажал кюню бир жетсе, 
Анга дарман табылмай...

Я Разакъу, я Аллах, 
Къарагъын фазлук бла, 
Жаннетде къоншу этгин 
Мухаммат Расул бла

Мёчюланы Кязим


 

БЕШ НАМАЗ
I

	Бисмиллях деп башлайыкъ,
Салат-салам айтайыкъ. 
Адетде кюнде жетмиш 
Биз тобагъа къайтайыкъ.

Биринчиси - бек алгъын 
Бисмилляхны окъуюкъ. 
Бисмилляхсыз иш этсек - 
Ибилисге жол къойдукъ.

Экинчиси - кишини, 
Сёгюп, сёзюн этмезге, 
Дуниядан жёнгер алмай, 
Жолубузгъа кетмезге. 

Жёнгерибиз ол болур - 
Къуран, келям окъусакъ, 
Ибадетде жюрюсек,
Уллу Аллахдан къоркъсакъ.

Ючюнчюсю - кишиге 
Зарлыкъ, зорлукъ этмезге, 
Дуниядан жёнгер алмай, 
Жолубузгъа кетмезге.

Жёнгерибиз ол болур - 
Оразаны биз тутсакъ, 
Къыйыныбыз оу болур - 
Харам, халал унутсакъ,

Беш намазны къылайыкъ, 
Озуп нe артха къалмайыкъ 
Ёле туруп, жёнгерге 
Ибилисни алмайыкъ.

Бир сагъатны ичиндеди 
Ууахтыны келиую, 
Сексен минг жыл азапды 
Бир намазны тёлеую.

Жетиди жаханимле, 
Сегиздиле жаннетле, 
Ахыратха айланыгъыз 
Хар заман да, юмметле.

Халалдан мал жайсагъыз, 
Хыйсап жууап берирсиз. 
Хapaмдан мал жыйсагъыз, 
Ауур азап кёрюрсюз.

Артыкъ хайыр келмейди 
Дуния малны кёбюнден, 
Жюрюп къалай ётерсиз, 
Къылдан инчке кёпюрден?

Дуния ючюн талашып, 
Хыйла сюрюп кюрешдик. 
Андан хайыр чыкъмады, 
Аллах айтды, биз эшитдик:

"Тилигизни тыйыгъыз, 
Жалгъан айтмай, тил этмей, 
Нафсыгъызны тыйыгъыз, 
Aмaн жолгъа юйретмей.

Зекят, фитир беригиз, 
Жарлылагъа жарагъыз. 
Кёкден, жерден эс этип, 
Айгъа, кюннге къарагъыз.

Бир заманда жокъ эдинг, 
Туудунг, ёсдюнг, жаш болдунг, 
Ёлюрюнге ийнандынг - 
Адамладан баш болдунг.

Кече болса, Аллахха 
Шукур этип жатыгъыз, 
Бек сыйлы файгъамбаргъa 
Салат-салам айтыгъыз.

Къуран бла билдирди
Ахыратны халларын. 
Уллу Аллах кечиучюдю 
Тоба этген къулларын.

Узакъ жолгъа къуралдыкъ - 
Азыкъ алмай кетмейик. 
Болжалы къысха болур, 
Узакъ умут этмейик.

Башыгъызны буругъуз, 
Кёзюнг харам кёргенлей. 
Бушууунгдан файда жокъ, 
Азырайыл келгенлей.

Жанынгы тартып башлар 
Аякъладан, жиликден. 
Кёкюрекден, билекден, 
Башынгдагъы тюкледен.

Жанар, кюер жюрегинг, 
Ананг билмез халынгдан, 
Тюк тенгли файда болмаз
Адамынгдан, малынгдан. 

Сёлешалмай, сёз эштмей, 
Тутмай къалыр санларынг. 
Кёзлеринге кёрюнюр 
Ахыратны жоллары.

Олсагъат шайтан жетер 
Ийманынгы алыргъа. 
Кесича кяфыр этер - 
Жаханимге салыргъа.
	Гитчеликден саныгъыз 
Ибадетде алышсын. 
Уллу Аллах ийман берсин, 
Жан ауалда болушсун.

Кече-кюн да этебиз, 
Гюнях бла кабахат, 
Аллах бизге жиберсин, 
Расулундан шафагъат.

Татлы жанынг терк жукълар, 
Къуруп къалыр санларынг, 
Мepеcлeге чачылыр 
Жыйылып тургъан малларынг.

Дуниялыкъдан тоймайбыз,
Къарт болсакъ да, сюербиз, 
Бир кюн бир, билмей туруп,
Акъ кебинин киербиз.

Акъ кебинни болмайды 
Этеклери-женглери. 
Къанга юсюнде жууарла 
Къарындашы, тенглери.

Caнларынгы жууаргъа 
Сапын, къумгъан алырла,
Жамауат бла элтип, 
Къара жерге салырла.

Жер тюбюнде жатарса, 
Дуния жарыкъ кёрмезсе, 
Къарт aнанг жиляй къалыр, 
Артха къайтып келмезсе.

Соруучула келирле, 
"Дининг нед?" - деп сорурла. 
Жууабын бералмасанг, 
Токъмакъ бла урурла.

Оюмсуз тепсемегиз, 
Къызла бла уланла:
Tap къабырда къыйнарла 
Акъырапла, жилянла.

Жиляй, сарнай къобарла
Бейнамазла къабырдан. 
Жаханим акъырапла
Уллу болуп къадырдан. 

Гюняхлыла бетлери - 
Бир биринден сюйюмсюз, 
Къабырладан къобарла 
Къымыжалай, кийимсиз.

Арасатха барырла, 
Къырау тартып кёзлери.
Къоркъгъандан чыкъмай 
Факъырланы къалыр сёзлери.

Забанийле келирле, 
Ассыланы кёрюрле. 
От къамичиле бла 
Жаханимге сюрюрле.

Кийдирирле юслерине 
Къатырандан кёлекле, 
Къолларында къамичи, - 
Азап этген тилекле.

Къайнар суула къуярла, 
Жанар, кюер санлары, 
Сексенжыллыкъ азапда 
Чыкъмай тypyp жанлары.

Ассылагъа хазырды 
Жаханимни къуюсу, - 
Табанындан бир тутса, 
Къайнап башлар мыйысы.

Кеч билип, сокъураныр, 
Бу дуниядан кёчгенлей. 
Чегиси дуккулланыр, 
Хамим сууун ичгенлей.

Тюе бойну кибикди, 
Жаханимде жилянла, 
Урса, ачыуу кетмез, -
Тамам минг жыл жилярла. 

Кюн биширип кюйдюрюр 
Азаплыла терисин. 
Къыркъ минг кяфырны силдер 
Забанийни бириси.

Мукъмин къулла - арасатха 
Атлы болуп барырла, 
Аны кёрген ассыла 
Сейирсинип къалырла.

Къауум-къуум барырла, 
Толгъан айча, жарытып, 
Ибадетни ахшылыгъын 
Ассылагъа танытып.

Бал шербетле ичерле, 
Салкъынлада олтуруп, 
Файгъамбарны юмметлери, 
Тёгерегин толтуруп.

Соруу-сууал кёрмезле 
Гюняхлары силинип, 
Жаннетлеге барырла, 
Сууаплары билинип.


 II

	Муслийманла, айтама:
Зикир болсун сёзюбюз. 
Мен Аллахдан тилейме - 
Жаннет кёрсюн кёзюбюз.

Эй-хей, миллет, тилейме:
Намаз этмей жатмазгъа, 
Къылмай къоюп намазны, 
Гюняхлагъа батмазгъа.

Барыбызгъа борч болду 
Намаз шартын билирге 
Намаз шартын билмейин, 
Гюняхлагъа кирирге.

Эй-хей, миллет, тилейме-
Кече намаз къылыргъа. 
Эрикмейин, талмайын, 
Шартын билип турургъа.

Этмесек да андан артыкъ, 
Беш намазны этейик. 
Тюз жоллагъа тюзелип, 
Ийман бла кетейик.

Жаннет деген - сыйлы зат, 
Гюняхлы ары баралмаз. 
Ол Жаннетге барыргъа,
Haмaз къылмай, жарамаз.

Бу дунияны затлары 
Барысы да къалырла.
Намаз къоймай этгенле - 
Нюр Жаннетге барырла.

Намазын къоймай этген
Азапха зат тутулмаз
Бир намазы къалса да, 
Ол азапсыз къутулмаз.

Эй-хей, миллет, тилейме:
Салауатла салыргъа, 
Беш намазны къылыргъа 
Жамауатха барыргъа.

Муслийманла, тилейме 
Бу сёзлени унутмазгъа, 
Бу сёзлени унутуп, 
Терс жолланы тутмазгъа.

Муслийманла, тюзелип, 
Тюз жоллагъа барайыкъ, 
Жаханимни отундан 
Узакъ болуп къалайыкъ.

Ётюрюкню айтыргъа
Бир мукъминнге жарамаз. 
Ётюрюкню къоймасанг, 
Ийман санга къарамаз.

Ётюрюкню къоймагъан - 
Ахшылыкъны алалмаз, 
Ётюрюкню къошмайын, 
Терс жоллагъа баралмаз.

Терс жоллагъа да барып, 
Аякъ тутмай, жыгъылсанг, 
Ажалынг жетип, жанынг 
Тамагъынга тыгъылса,

Бир жерден мадар чыкъмаз 
Ёлюм жолун тыяргъа... 
Сыйлы Аллахдан тилейбиз 
Жаннетлеге жыяргъа.
	Мункаp, Haкиp дегенинг 
Тар къабырда жолугъур, 
Ол къабырны ичинде 
Caнгa cоpyy сорулур.

Ислам динни сен тутсанг, 
Жууап берип болурса. 
Динни тутмай сен барсанг, 
Хайран болуп турурса.

Бир да нaмaз этмесенг,
Кёпмюд малынг, жулурча? 
Кёп малланы да къоюп, 
Жep тюбюнде турурча?

Тар къабыргъа киргенде, 
Ишни халын билирсе. 
Беш намазынг дегенни 
Ол заманда кёрюрсе.

Кёп жерледе айтама 
Беш намазны халындан, 
Бизге файда жокъду да
Бу дунияны малындан.

Бу сёзлени айтама, 
Жюрегимден къыйналып. 
Haмaз шартын этейик, 
Гитчеликден ийнанып.

Намаз борчду, адамла, 
Акъылбалыкъ болгъаннга. 
Аллах Жаннетни берсин 
Сёзлерими алгъаннга.

Жаннети да хазырды 
Намаз этип тургъаннга, 
Жаханим да хазырды, 
Намазсыз къутулгъаннга.

Дуния бизни алдамай, 
Мудах болсун кёлюбюз. 
Аллах бизни тюзетип, 
Жаннет болсун жолубуз.

Кёп айтдынг, Кязим факъыр, 
Жюрегинг да бек такъыр. 
Xap мукъминни, я Аллах, 
Жаннетинге сен чакъыр.

Ёлюм деген - керти зат, 
Билмей туруп жетеди. 
Ёлюр ауруу тийгеннге, 
Aнга ким да не этеди?

Бир къауумну умуту - 
Жашлай мен да ёлмем деп. 
Уллу кёллю болмасын, 
Бу затланы кёрмем деп.

Бу сёзлени да эшитип, 
Жюрегинге алгъанда, 
Биз a нечик болурбуз, 
Тар къабыргъа баргъанда?

Ийман-Ислам билейик, 
Бизден заман кетгинчи, 
Toбa этип къояйыкъ,
Ёлюм къоркъуу жетгинчи.

Кёп затланы кёрюрсе, 
Кесинг жангыз къалгъанда. 
Не жууапны берирсе, 
Myнкap, Накир баргъанда?

Мёчюланы Кязим


 
ТАУЛУГЪА
	Дуния, заман, чарх кибик, 
Тик энишге айланып,
Ташдан ташха секире, 
Барадыла сызылып.

Жетер жерлери - белгили,
Ахыр Заманны сагъаты. 
Ары дери эм иги - 
Аллахдан эм бек къоркъгъаны.

Тохтамайын барабыз, чайкъала,
Ары-бери урула
Чеге тюрлю зулмула,
Аякъ тюпде къум бола.

Ана тилни унута, 
Таулулугъубуздан уяла,
Журтубузда жакъ баса,
Сыйсыз хыликкя бола.

Кюрешелле бизни алдаргъа, 
Мал сюрюу этип, жояргъа
Къагъанакъланы бешикде бууа
Онглубузну тюпде ура.

Юйретедиле миллетни мыжыкъла,
Кеслерине ушатыргъа.
Аллахдан тиле ийман,
Алагъа къажау турургъа.

Ислам динни тышында 
Не жоллада айланмадыкъ?
Эзилдик, къорадыкъ,
Алай насыб’ а табалмадыкъ.
	Динден узайса муслийман,
Аллахда болур ол эм аман.
Шайтан омакъ этер гюняхын,
Иймансыз болуп унутур Аллахын!

Динден узайса муслийман,
Онгсузлукъ алады башын.
Берекети къуруйду жарлыны,
Оноу этеди душманы.

Сен бил къарындаш - хар заман
Шартла белгилейди, эй муслийман, 
Душманны кючю, азабы,
Сен къойгъанда динни, ийманны.

Миллет жашагъан тау этекле
Гюняхдан толгъандыла бюгюнде,
Тайып барадыла хурметле,
Орналадыла мыжыкъ адетле.

Къабырда жатхан ата-бабала,
Бюгюннгю халыбызны билсе эдиле,
Къабырладан силкинип,
Бизни бла къазауат этер эдиле.

Ислам-ийманды даража,
Аладыла ёхтем къанатла.
Аласыз учама дегеннге 
Келир буйрукъ - отха кирирге.

Эй хурметли таулула!
Уллу тарыхыгъызны эсге ала,
Тебирегиз женгил алгъа!
Кётюрюгюз бийик жашил байракъла!

Хызир


 

АЖАЛ
	Дуния деген - жалгъанды, 
Жюрекни ичи тоймайды. 
Ажал деген - къатыды, 
Къарап кёрсе - къоймайды.

Ажал ауруу алайды:
Санларынга жайылыр. 
Ата, анa, эгеч, къарындаш -
Бир биринден айырыр.

Ажал деген алайды:
Марап, кёрюп, тутады. 
Жуууп тургъан бетинги 
Акъыраплай жутады.

Ажал ауруу къызыуду, - 
Санларынга жайылыр. 
Эки татлы сюйгенни 
Бир биринден айырыр.

Ажал ауруу алайды:
Уча келип, къонады, 
Тенгсинмеген тенглеринг 
Къабыр къанга жонады.

Ажал деген алайды:
Тар мекямгъа жыяды, 
«Булбул» деген тилинги 
Сёлешдирмей, тыяды.

Ажал деген алайды:
Тау санланы эритген, 
Ана бла баланы. 
Бир бирине термилтген.

Гюнях ишни кёп этдим, 
Ёмюрю ёлмей къаллыкъча. 
Энди тюшдюм тузакъгъа, 
Аугъа тюшген балыкъча.

Жылым келди алтмышха, 
Олтурдум кюн тууушха. 
Жолоучугъа жюрюучю - 
Жалкъау болду жумушха.

Чёгючюм жазмай къойду 
Суууп кетген темирни. 
Мен энди не этейим - 
Зыраф этген ёмюрню?
	Ахлуларым, келигиз, 
Осуятымы жазыгъыз. 
Сыйлы Аллахдан къайтсын, 
Къабырымы къазыгъыз.

Алимлеге беригиз 
Ёлюгюмю жууаргъа. 
Къардашларым, келигиз, 
Къумгъанымдан къуяргъа.

Кийимими, къалдырмай, 
Факъырлагъа беригиз, 
Алимлени барын да 
Мени кибик кёрюгюз.

Жамауатым, келигиз, 
Сап-сaп болуп, жыйылып. 
Ийман бла ёлейик, 
Сыйлы Аллахха сыйынып.

Кезиу манга жетгенди, - 
Къалай болур намазым? 
Кимни къолуна тюшер 
Мен факъырны жаназым?

Дуния деген - бир аман 
Минер базар ат болду, 
Мен да миндим ол атха - 
Бир файдасыз зат болду.

Ёмюрюмю тынчайтмай, 
Чёгюч уруп кюрешдим. 
Ол къадар къыйынымдан 
Бир къат кебин юлешдим.

Жашай-жашай кёп заман, 
Ишлей-ишлей тюгендим. 
Къарыууму тауусуп, 
Тюз артыма жюгендим.

Отуз жылымы айтайым - 
Къайгъы бла эшикде. 
Отуз жылымы айтайым - 
Бир къарангы тешикде.

Былай бла ёмюрюм 
Тынчайтмайын - бошадым. 
Кесим кёре тургъанлай, 
Кёрмегеннге ушадым.

Мёчюланы Кязим

